
				Киришмә

				Яш достлар! Силәр өткән оқуш жилида Қедимий дуния тарихи билән тонуштиңлар. Әнди тарихниң Оттура әсирләр дәп атилидиған кәлгүси дәврини оқуп-үгинишни башлайсиләр. Оттура әсирләр — инса-нийәт тарихидики наһайити мурәккәп вә қизиқарлиқ дәвир. Бу дәвирдә пәйда болған дөләтләрниң көпчилиги та һазирқи вақиттиму моҗут.

				Бу дәрисликтә силәр Ғәрип вә Шәриқ хәлиқлири һәм дөләтли-риниң Оттура әсирләрдики тәрәққият тарихи билән тонушисиләр. Дәрисликниң һәрбир йеңи дәрисиниң бешида берилгән “Бу дәристә” рубрикиси мәтинниң асасий мәзмунини ениқлайду. “Тирәк сөзләр” рубрикиси силәрни тарихий чүшәнчә вә аталғулар билән ишләшкә йетиләйду. Бу йәрдә силәргә дәрисликниң ахирида берилгән аталғулар луғити ярдәмлишиду. “Ойлан” рубрикисида һәрбир муһим мәсилиләр әтрапида ой-пикириңларни йәкүнләшкә йетәкләйдиған соаллар берилгән. “Ениқла” рубрикисида мәтиндин алған әхбаратлар билән ишләйсиләр. “Билимиңни тәкшүр” рубрикисида мәтин билән биллә тәвсийә қилинидиған қошумчә материални оқуғандин кейин бәҗирилидиған тапшурма вә соаллар берилгән. Тапшурмиларни өзәңлар мустәқил яки муәллимниң йетәкчилигидә бәҗирәләйсиләр.

				Дәрисликтин алған билимиңлар силәргә инсанийәт җәмийитиниң тәрәққият йолидики муһим дәвирниң тәсвирини әслигә кәлтүрүшкә ярдәмлишиду дәп үмүт қилимиз. Оттура әсирлик Шәриқниң улуқ мутәпәккүр алими Әбу Насир әл-Фарабий: “Һәқиқий бәхиткә йетиш үчүн тинмай оқуп-үгиниш вә издиниш һаҗәт” — дегән екән.

				Силәрниң билим алимидики издинишиңларға утуқ тиләймиз! 

					Муәллипләр 

				Рим империясиниң ғулиши

			

		

		
			
				§ 1. Тарихтики оттура әсирләр чүшәнчиси

				Қедимий Рим антикилиқ дәвирдики җә-мийәтлик тәрәққиятниң үлгә-нәмуниси вә мәркизи болди. Римниң вәйран болуши — антикилиқ мәдәнийәтниңму завали болди. Европида антикилиқ сәнъәт, философия, илим-пән, маарип унтулди, қедимий мемарчилиқ сәнъитиниң ядикарлиқлири вәйран болди. Мана шуниң үчүн бу дәвир тарихқа асманни гоя қараңғу булутлар қаплиған “қара түнәк” яки зулмәт вә наданлиқ, җаһаләт дәври сүпитидә кирди.

				Римлиқ тәртип-интизам вә мәдәнийәт Европиниң шималидин кәлгән, римлиқлар варварлар дәп атиған герман қәбилили-риниң һуҗумлири нәтиҗисидә ғулиди. Варвар аталғуси дәсләп Қедимий Грекия-дә пәйда болуп, “barbars” сөзи “грек әмәс, ят йәрлик” дегәнни билдүрәтти. Греклар өз дөлитини, тилини, сәнъитини, умумән, өзлири кәшип әткәнниң һәммисини әң яхши үлгә-нәмунә дәп һесаплиди. Шуңлашқиму улар грек тилиға охшимайдиған тилларда сөзләйдиған хәлиқләрни варварлар дәп атиди (“Варварлар” — қедимқи юнанлиқлар (грек) вә римлиқларда: мәдәнийәттин арқи-да қалған чәтәлликләргә берилгән нам). Римлиқларму, греклар охшаш, чегариниң нерисидики натонуш хәлиқләрни шундақ аташти. Булар Рим дөлитидин ташқирида яшайдиған герман қәбилилири, кельтлар (бритлар, скоттлар, пиклар) вә славянлар еди. Грек вә римлиқлар бу хәлиқләрни варварлар дәп атисиму, бу хәлиқләрниң өзигә хас тарихи, арзу-арманлири, өз Вәтини моҗут еди. Улар Римға 

					Бу дәристә:

					• оттура әсирләр чүшән-чисиниң мәна-маһийи-тини ениқлаймиз;

					• оттура әсирләр тари-хиниң хронологиялик чәк-даирисини ениқ-лаймиз вә уни вақит сизиғиға салимиз;

					• “балдурқи, тәрәққий әткән вә кейинки оттура әсирләр” чүшәнчилири билән тонушимиз.

					Кейинки оттура әсирләр

				

			

			
				
					[image: ]
				

				
					[image: ]
				

			

			
				
					Тирәк сөзләр

				беқинмайдиған йәрләрдә яшиди вә мал чарвичилиғи һәм деханчилиқ билән шуғулланди, өзигә хас сәнъәт вә урпи-адәтлирини тәрәққий әткүзди. Қедимий Рим ғулиғандин кейин Европида илгәрки антикилиқ вә варварлиқ әнъәниләрниң арилишип кетишидин пәйда болған йеңи җәмийәт мәйданға чиқти, бу җәмийәтни алимлар феодализм дәп атиди. Феодализм — шәртлик йәр егәллинишкә асасланған җәмийәтлик мунасивәтләрниң түри.

				Европилиқ җәмийәтниң тәрәққий етиши беришида антикилиқ сәнъәт вә илим-пәнгә қайтидин қизиқиш пәйда болди. Қедимий заманниң илмий, рәссамчилиқ вә мемарчилиқ сәнъити қайта әслигә кәлтүрүлүшкә башлиди. Әдәбиятта, сәнъәт әсәрлиридә қедимий заман рәссам вә һәйкәлтарашлириниң адәмни вә һаятниң түрлүк тәсвирлирини әкис әттүргән мавзулири қайта тикләнди. Антикилиқ философларниң әмгәклири қайтидин илмий муамилигә чүшти. Оттура әсирләрниң бу дәврини Қайта өрләш яки Ренессанс дәври дәп атайду. 

				Антикилиқ мәдәнийәт вә илим-пәнни қайта җанландурушқа түрткә болған, шәхсниң мән-пийитини қоғдиған җәмийәт әрбаплири вә язғучи-шаирлар, умумән, иҗаткарлар “гуманистлар” дәп аталди (лат. “humanus” — “инсаний, адимий” дегән сөздин келип чиққан). Гуманистларниң ойичә, Ғәрбий Рим империясиниң ғулиши анти-килиқ мәдәнийәт вә илим-пәнниң чүшкүнлигигә улашти, шу дәвирдин башлап Қайта өрләш дәвригичә Европини “қара түнәк” — җаһаләт вә наданлиқ дәври басти. Гуманистлар өзлири һаят кәчүргән дәвир — Қайта өрләш дәврини инсанийәт тарихидики “йеңи дәвир” дәп санашти. Әшу антикилиқ вә йеңи дәвирләрниң арилиғини гуманистлар Оттура әсирләр дәп атиди. Оттура әсирләр чүшәнчисини илимға тунҗа қетим итальянлиқ тарихчи, гуманист Флавио Бьондо (1392—1463-жж.) җарий қилди. 

				Шундақ қилип, Ғәрбий Рим империясиниң ғулиши , қулдарлиқ җәмийәтниң парчилиниши инсанийәт тарихидики Оттура әсирләр дәп аталған йеңи дәвирниң башлиниши болди.

				Оттура әсирләр милади V әсирниң ахиридин ХVІІ әсирниң отту-рисиғичә созулған тарихий дәвирни өз ичигә алиду: V әсирниң ахири — Ғәрбий Рим империясиниң ғулиши, ХVІІ әсирниң отту-риси — йеңи җәмийәткә йол ачқан инглиз инқилави. Оттура әсир-ләрдә та һазирғичә моҗут бирқатар дөләтләр пәйда болди.

					Миладиғичә

				

				
					Милади

				

				Оттура әсирләр тарихини үч басқучқа бөлиду:

				1. Балдурқи оттура әсирләр (V ә. — ХІ ә. оттуриси) — герман қәбилилириниң Ғәрбий Рим империясини бесивелип, униң қол 

							Оттура әсирләр тарихиниң хронологиялик чәк-даириси қандақ?

						

					

				

			

		

		
			
				
					Флавио Бьондо

				астидики йәрләргә аммивий көчүши билән тәриплиниду. Бу дә-вирдә Европида йеңи дөләтләр пәйда болуп, феодаллиқ җәмийәт шәкилләнди. Йеңи дөләтләрниң сәясий һаятида, мәдәнийәт вә мәнавиятида римлиқ вә германлиқ әнъәниләр арилишип кәтти. Тәбәқилик-вәкиллик монархияләр қелиплашти. Мәнавий һаятта христиан чиркосиниң тәсири күчийишкә башлиди. ХІ ә. бешида христиан чиркоси ғәрбий (католик) вә шәрқий (православие) болуп иккигә бөлүнүп кәтти. Сәясий тарқақлиқ башланди. 

				2. Тәрәққий әткән оттура әсирләр (ХІ ә. оттуриси — ХV ә.) шәһәрләрниң гүллиниши вә сәясий, ихтисадий, мәнивий һаяттики йеңи өзгиришләр билән тәриплиниду. Адәмниң мәнивий һаяти, мәдәнийәт, илим вә маарип чиркониң җиддий назаритидә болди. Мәркәзләштүрүлгән дөләтләр тәшкиллинип, мутлақ (абсолютлуқ) монархияләр шәкилләнди. 

				3. Кейинки оттура әсирләр (ХV ә. 2-йерими — ХVІІ ә. оттури-си) — феодализмниң ғулишиға вә йеңи капиталистик җәмийәтниң шәкиллинишигә елип кәлгән түп-асалиқ сәясий, ихтисадий вә мәнивий өзгиришләрниң башлиниш дәври. Бу дәвирдә дин саһасида реформация (ислаһат) башланди. Гуманистик идеология шәкилләнди. Абсолютизм боһранға учриди. Улуқ географиялик кәшпиятлар вә йеңи йәрләрни ечиш әмәлгә ешип, европилиқлар “Йеңи дуния” дәп аталған Америка қитъәси билән тонушти. Европа әллири йеңидин ечилған йәрләрни бесивелип, мустәмликигә айландурди. 

				
					Оттура әсирләр тарихи

				

				
					Балдурқи оттура әсирләр V ә.—ХІ ә. оттуриси

				

				
					Тәрәққий әткән оттура әсирләр ХІ ә. оттуриси — ХV ә.

				

				
					Кейинки оттура әсирләр ХV ә. 2-йерими —ХVІІ ә. оттуриси

				

				
					Йеңи дөләтләр пәйда болди.

					Христиан чиркоси икки-гә бөлүнүп кәтти.

					Сәясий чечилаңғулуқ башланди.

				

				
					Шәһәрләр гүлләнди.

					Абсолютлуқ монархия-ләр қелиплашти.

					Адәмниң пүткүл һаяти католик чиркосиниң җиддий назаритидә бол-ди.

					Мәркәзләштүрүлгән дө-ләтләр тәшкилләнди.

				

				
					Дин саһасида реформа-ция башланди.

					Гуманистик идеология қелиплашти.

					Улуқ географиялик ечишлар әмәлгә ашти.

					Абсолютизм боһранға учриди.

				

				
					
						
							Ениқла 

							Немишкә гуманистлар Оттура әсирләрни “қара түнәк”, “җаһаләт дәври” дәп атиди?

					“Қара түнәк” оттура әсирләр

					(гуманистларниң пикри)

				

				
					“Йоруқ” оттура әсирләр

					(бәдиий әдәбиятта)

				

				
					Антикилиқ мәдәнийәт, илим вә маарип унтулди.

					Адәмниң мәнивий һаяти толуқ чир-коға беқиндурулди.

					Католик дининиң ғайилиригә зит көзқараштикиләр көйдүрүлди. 

					Авам хәлиқ саватсизлиқ, наданлиқ вә хурапийлиққа патти. 

				

				
					Оттура әсирлик рыцарьлар алийҗанап-лиқ, улуғварлиқ, җасарәтниң үлгиси болди.

					Еғир зулмәт дәвридә вәтинини дүш-мәндин қоғдашни билгән дана һөкүм-ранлар мәйданға чиқти.

					Һаят вә тәбиәт сирлириға чөкүп, чүшән-гән алим-монахлар чиқти.

					Хәлиқ меһнәткәш, рәһимдил вә меһриван болди. 

								Билимиңни тәкшүр

							

						

					

					
						
							1. Оттура әсирләр чүшәнчиси қандақ пәйда болди?

							2. Гуманистлар дегән кимләр?

							3. Хрестоматияниң 3-бетидики Флавио Бьондо тоғрилиқ мәтинни оқуп, оттура әсирләргә тәриплимә бериңлар.

							4. Оттура әсирләр тарихи қандақ басқучларға бөлүниду?

							Оттура әсирләрни һәм “қараңғу”, һәм “йоруқ” дәвирләр дәп бөлүшкә болиду. Силәрчә буниң қайси һәқиқәткә йеқин?

						

					

				

				
					
						
							Ениқла 

							Илим-пән вә бәдиий әдәбиятта Оттура әсирләр қандақ тәрипләнди?

					Бу дәристә:

					• Ғәрбий Рим империя-синиң ғулаш сәвәпли-рини ениқлаймиз;

					• Герман қәбилилири асасини салған “вар-варлиқ дөләтләр” тарихи билән тонушимиз.

					Варварлар

					Рим империяси

					Лимес

					Герман қәбилилири

					Тинг

					Хәлиқләрниң Улуқ

					көч-көчи

						Тирәк сөзләр

					

				

			

		

		
			
				§ 2. Ғәрбий Рим империясиниң ғулиши

				Рим империясидики боһран. Милади ІІІ ә. ахирида Рим җәмийитидә боһран башланди. Дөләтлик һакимийәт өзиниң турақлиқлиғини йоқатти. 

				Ички зиддийәтләрдин һалсириған импе-рия ташқи күчләргә қарши бәрдашлиқ берәлмиди. ІІІ—ІV әә. римлиқлар варварлар дәп атиған герман қәбилилириниң басқунчи-лиқ һуҗумлири Римниң тәғдирини һәл қилди.

				Герман қәбилилири овчилиқ вә мал чар-вичилиғини өзләштүрди. Уларниң һаятий мәв-қәсидә дуния-байлиқниң роли чоң болмиди. Барлиғи өз ара тәң болди. Даһилири, уруқ башчилири, қаһинлирила азирақ имтияз-лардин пайдиланди. 

				Рим империясиниң ихтисадий чүшкүнлиги вә сәясий турақсизлиғи адәмләрниң аң-сәви-йәсигә тәсир қилди. Әндиликтә адәмләр Рим худалириға ишәнмәйдиған болди. Улар йеңи дин — христианлиққа йүзләнди.

				Қедимий германлиқлардики уруқ-қәбилилик мунасивәтләрниң йоқилиши. Герман қәбилилири миладиниң бешида Рейн, Одер, Дунай дәриялириниң арилиғидики йәрләргә орунлишип үлгәрди. 

				Германлиқларда муһим мәсилиләрниң барлиғи қәбилә жиғини — тингта һәл қилинди. Германлиқлар, барлиқ бутқа сиғинғучилар охшаш, худалар көп дегәнгә ишәнди. Герман қәбилилириниң Рим империясиниң территориясигә бесип кириши ІV ә. ахирида умумйүзлүк түс алғанлиқтин, ІV—VІІ әә. арилиғини “Хәлиқләрниң Улуқ көч-көчи” вақти дәп атайду. Мошу вақит арилиғида герман қәбилилири йүзлигән жиллар мабайнида маканлиған җайлирини ташлап, йеңи йәрләрни бесивелишқа атлиниду.

				Бу дәвирдә урушуш герман қәбилилири үчүн турақлиқ кәсип-кә айланди. Герман қәбилилирини Рим империясиниң бепаян 

							Рим империяси немә сәвәптин Ғәриптә ғулиди?

				мунбәт йәрлири вә бай шәһәрлири қизиқтурди. Германлиқларниң басқунчилиғидин қоғдиниш үчүн римлиқлар империя вә герман қәбилилириниң арилиғидики чегарини мустәһкәмләшкә киришти. Чегариға топа догилап, ора-кодаң қезип, таш тамлар билән қоршалған һәрбий лагерьларни салди. Чегара яқилитип селинған мундақ бәкинишлирини римлиқлар лимес дәп атиди.

				ІV ә. ахири вә V ә. бешида империя вә герман қәбилилири арисидики күч нисбити тез өзгирип, чегара йоқитилип, лимеслар вәйран қилинди. Европа хәритиси тонуп болғусиз өзгәрди. Бу хил басқунчилиқларниң долқуни Ғәрбий Рим империясини вәйран-чилиққа селип, униң орниға германлиқларниң корольлуқлири пәйда болди. Улуқ Рим империяси ғулап, Европа оттура әсирләргә қәдәм ташлиди.

				395-жили Рим империяси ғәрбий вә шәрқий болуп бөлүнди.

				475-жили Римда император болуп Ромул Августул җакаланди. У ахирқи император еди. Ғәрбий Рим империяси 476-жили ғулиди. Византия дәп аталған Шәрқий Рим империяси болса 1453-жилғичә моҗут болди.

							Герман қәбилилиридә цивилизацияниң тәрәққиятиға немә сәвәп болди?

						

					

				

			

		

		
			
				
					Рим шәһири. Италия. Бүгүнки Колизей

				Улуқ көч-көч дәвридики һунлар. Рим империясиниң ғулишиға һун қәбилилири өз үлүшини қошти. Язма вә археологиялик мәлуматлар бойичә түркий қәбилә — һунлар Европиға Мәркизий Азиядин кәлгән. Һунлар — пүткүл түркий хәлиқләрниң әҗдатлири болуп һесаплиниду. Бу — илмий испатланған көзқараш. Мәсилән, көрнәклик алим А. Н. Бернштам өз әмгәклиридә һунларниң түркийләрниң әҗдатлири екәнлиги һәққидә ениқ язған еди. 

				ІV ә. 70-жиллири һунлар Шималий Қара деңиз әтрапида пәйда болушқа башлиди. Улар Азов деңизи вадисини дәсләп маканлиған аланларни беқиндурди. Шундақ қилип Ғәрбий һунларға Итил вә Дунайғичә созулуп ятқан йәрләр беқинди. 

				Мошу вақитта һунлар билән Шәрқий Рим империяси оттурисида тоқунушлар йүз бәрди. Ғәрбий Рим империяси билән болса уларниң мунасивәтлири тиничлиқ асасида риваҗланди, чүнки һунларниң ялланма җәңчилири, болупму V ә. 20-жж. Рим әскәрлириниң мәлум бөлигини тәшкил қилған еди. V ә. һунлар Паннонияға (кейинки Венгрия, Австрия, Югославияниң бәзибир тәвәлири) орунлаштидә, бу тәвә Һун империясиниң Ғәриптики мәркизигә айланди. Һун һөкүмрани Аттила (тәхминән 395—453-жж.) Ғәрбий Рим империясигә нисбәтән мустәқил сәясәт жүргүзүшкә башлиди. Аттила һөкүмранлиқ қилған 434—453-жиллар арилиғида һун держависиниң территорияси баричә кәңийип, өз тәрәққиятиниң чоққисиға көтирилди. Грек вә Рим мәнбәлири Аттиланиң бирнәччә әвлат мабайнида һунларға һөкүмранлиқ қилған падиша уруғидин келип чиққанлиғини көрситиду. 

				Византияниң V ә. тарихчиси Приск Панийский өзиниң “Визан-тия тарихи” намлиқ әмгигидә Аттилани жирик дөләт әрбаби вә данишмән һөкүмран сүпитидә тәрипләйду. Приск Панийский Аттила һөкүмранлиғидики дөләтни Рим империясиниң әң ховуплуқ рәқиви сүпитидә тәсвирләйду. 

				Һунлар көчмән мал чарвичилиғи билән шуғулланди. Улар уруқ-қәбиләвий түзүм шараитида яшиди. Йәр пүткүл қәбилә егилигидә болди. Муһим мәсилиләрни һәл қилиш үчүн һунлар көпчилик кеңишини өткүзүп, шу йәрдә қариған, уруш шараитида һәрбий даһиларни сайлиған. Аммиан Марцеллин һунларниң җәңгиварлиқ хисләтлирини: “Улар өзлиригә ховуп туғулса дүшминини урушқа чақириду. Урушқан чағда рәқивини чәмбәрсиман қоршавелип, чуқан селип һәйвә қилатти. Наһайити әпчил вә чәбдәс болған улар уштумтут һәрян чечилип, мәйдан сизиғини бузмиған һалда рәқивини оңайла тиз пүктүрәтти. Уларниң дүшмән бәкинишини қандақ егәллишини назарәт қилиш мүмкин әмәс, чүнки улар 

				көзни ечип-жумғичә рәқивини вәйранә тәслим қиливетиду”, — дәп язиду. Һунлар һәрбий сәнъәт җәһәттин һәқиқий җәңгивар хәлиқ болған. Улар урушни жирақтин атидиған учи өткүр оқя вә пухта садақ арқилиқ жүргүзәтти. Йеқин җәң қилишишта һечким улардәк қилич билән чевәр соқушалмайду. Улар рәқивини қачуруп қоймаслиқ үчүн арқан вә тузақ-чалма елип жүриду.

				Һунлар һәққидики мәлуматларни гот тарихчиси Иордандинму учритишқа болиду: “Улар пака бойлуқ, кәң мүрилик, бирақ наһайити чапсан вә чәбдәс. Ат үстидә өзлирини наһайити әркин сезиниду. Садақ етишқа интайин маһир, қәддини дайим мәғрур тик тутушиду. Һунларниң урушқа ярамсиз яшанғанлири вә аҗизлири өй егилиги билән шуғуллиниду. Қавул яшлири болса җасур җәңчиләргә айлиниду. Уларда қул тоғрилиқ һәтта чүшәнчиму йоқ, чүнки уларниң теги-тәкти бир ақсүйәкләр...”

				Умумән Һун держависи Ғәрбий Европа тарихида зор, өчмәс из қалдурди. Һунлар пәқәт басқунчиларла әмәс, шуниң билән биллә Шәриқ мәдәнийитиниң нәмунилирини Ғәрипкә әкәлгүчиләр болди. Мәсилән, һун қурал-ярақлириниң үлгилири — бир бислиқ қилич вә хәнҗәрләр, учи өткүр оқялар, даңлиқ ат әнҗамлири һунларғичә Европиға намәлум еди. Һунларниң һәрбий қурал-ярақлирида алаһидә орунда турған садақ вә оқяни мукәммәлләштүрүш интилишида жуқури нәтиҗиләргә еришти. Наһайити пухта һәмдә әвришим яғачтин ясалған алаһидә шәкилдики садақлардин етилған оқлар 150 метрдин көп мусапигә йетәтти. Һунлар ат үстидә елишиш вә етишишларниң һәқиқий маһирлири еди. Улар атта чепип кетиветип алдиға һәм арқиға бурулупму тез вә дәл оқ етишниң маһирлири еди. Бу усул кейинирәк түркий хәлиқлириниң атлиқ әскәрлиригиму хас болди. Мәсилән, ХVІІ әсирдә Осман империясиниң җәңчилириму һунларниң урушуш усуллири вә қурал-ярақ түрлирини кәң пайдиланди. 

				Франклар. Хәлиқләрниң Улуқ көч-көчи дәвридә Ғәрбий Европи-дики варварлиқ дөләтләрниң ичидики әң күчлүги франклар болди. Франклар 486-жили Шималий Галлияға кәлди. Франклар герман қәбилилириниң чоң топиға ятиду. Франкларниң бешида франк падишалиғиниң асасини салған, Меровей уруғидин чиққан 19 яшлиқ Хлодвиг турди (Хлод-Виг — “урушта даңқ қазанған” мәнасида). Меровей уруғиниң әвлади башқурғанлиқтин V әсирниң биринчи йерими вә VІІІ әсир арилиғи Меровинглар падишалиғи дәп аталди. Бу сулалиниң падишалири қелиплашқан әнъәнә бойичә чачлирини узун өстәрди. Бу уларниң етиқадиға бағлиқ болди. Хлодвиг — франк падишалириниң арисида дәсләп чоқунған адәм еди.

				Хлодвиг дәвридики армияниң асасий күчи пиядә әскәрләр болди. Жилсайин норуз ейида пүткүл франк хәлқи король алдида қурал-ярақлириниң тәйярлиғини көрситип, тәкшүрүштин өткүзүшкә жиғилишқа тегиш болди. Баһардики бу баш қошуш “Норуз мәйдани” дәп атилишқа башлиди. Франк қәбилилири Галлияни бесивалғандин кейин дөләтниң тәрәққият йолини рәткә селиш зөрүрийити пәйда болди. Мошу мәхсәттә “Салий қануни” йезилди. VІІ ә. франкларниң 

				
					
						
							Ениқла 

							1. Ғәрбий Рим империясиниң ғулиши вә варварлиқ дөләтләрниң пәйда болуши тоғрилиқ қошумчә мәнбәләрдин оқуп, хәритидин кельт вә германлиқлар орунлашқан тәвәләрни көрсәт.

							2. Герман қәбилилириниң асасий иттипақдашлири кимләр, хәритидә улар қәйәрдә орунлашқан?

					526-жилқи варварлиқ дөләтләр

				асасий мәшғулати деханчилиқ болди. Хлодвигниң әвлатлири өз һөкүмранлиғиниң ахирида “Һорун корольлар” дегән атақ алди. Чүнки улар һакимийәткә арилашмиди. Һакимийәт ишлири “майор-домлар” дәп атилидиған өй башқурғучиларниң қолиға өтти.

				Пипинлар сулалисидин чиққан майордом Франк дөлитиниң һөкүмрани болғандин кейин, франк корольлириниң йеңи сула-лисиниң асаси селинди. Бу сулалә өз вәкиллириниң ичидин чиққан әң мәшһур вә көрнәклиги Улуқ Карлниң исми билән “Каролинглар сулалиси” дегән намға егә болди. Каролинг империяси ІХ әсиргә қәдәр ташқи дүшмәнләрниң зәрбисидин вә ички парчилиниш сәвәплиридин тез ғулашқа башлиди. 843-жили Улуқ Карлниң әвлатлири Верден шәһиридә баш қошуп, империяни қайта бөлүшүш тоғрилиқ келишим түзүшти. 

				Бөлүшүш тоғрилиқ бу келишим шу дәвирдики Каролинглиқ империяниң даирисидә шәкиллинишкә башлиған француз, герман вә итальян хәлиқлириниң орунлишиш чегарилириға уйғун кәлгәнликтин, Верден шәртнамиси әмәлиятта заманивий Европиниң үч дөлити — Франция, Германия вә Италияниң шәкиллинишиниң асасини салди. 

							Франклар дөлити қәйәрдә қурулди?

								Билимиңни тәкшүр

							

						

					

					
						
							1.	Рим империясидики боһранниң асасий сәвәви немидә? 

							2.	Герман қәбилилиридики “тинг” дегән немә?

							3.	Рим империясиниң ғулиши вақтидики һун қәбилилири тоғрилиқ немә ейтисиләр?

					Бу дәристә:

					• Византия дөлитиниң ички сәясити билән тонушимиз;

					• хошна әлләр билән дипломатиялик алақи-лирини тәрипләймиз.

					Константинополь

					Босфор

					Номисма

					Сенат

					Василевс

						Тирәк сөзләр

					

				

			

		

		
			
				§ 3. V–Х әсирләрдики Византия империяси

				Рим империясиниң иккигә бөлүнүши. 330-жили император Константин І Рим империясиниң пайтәхтини Босфор боғузидики кона Мегар тәвәсигә көчәрди. Йеңи пайтәхт-ни император Константинниң һөрмитигә Константинополь дәп атиди. Рим империя-синиң пайтәхтини Босфор (түркчә —Қара деңиз боғизи; грекчә Bosporus) боғизиға көчиришниң сәясий-ихтисадий вә мәдәний әһмийити зор болди. Сәвәви у Европа вә Азияниң арилиғидики, Қара вә Эгей деңизлириниң оттурисидики муһим сода йоллириниң қийлишишида орунлашқан. Йеңи пайтәхт Шәриқ вә Ғәрип оттурисидики “Алтун көрүк” дәп аталди. Константинополь барлиқ ховуп-хәтәрдин қоғдалған һәрбий-стратегиялик мәркәз болди.

				Шәриқтики Византия империясиниң тәшкиллиниш вақти 395-жил болуп һесаплиниду. Шәрқий Рим империяси Византия империяси дәп атилишқа башлиди.

				
					Византия империясиниң Юстиниан І вақтида күчийиш сәвәплири 

					(527—565-жж.)

				

				
					Варварлар тәрипи-дин һуҗумға учри-миди.

				

				
					Йери мунбәт, тә-биий шараити қо-лайлиқ, мөтидил климат.

				

				
					Қулларниң әмги-гигә асасланған йеза егилиги ях-ши риваҗланди.

				

				
					Әркин деханлар җа-маәси вә йәр егәл-лигүчиләр көп болди.

				

				Аһали тәркиви наһайити хилму-хил болди: грек, копт, еврей, әрәп, иллирик, әрмән, грузин вә башқилар. VІІ әсиргичә Шәрқий Рим империясиниң дөләтлик тили латин тили болди. Кейинәрәк уни грек тили сиқип чиқарди.

				Византия җәмийити. Византия империясиниң тәбиий шараити қолайлиқ, климати мөтидил болди. Деханчилиқ яхши риваҗланди. 

							Тонуп-билиш

							Тамғиларниң мәна-маһийитини тәтқиқ қилидиған тарихниң бир саһаси геральдика дәп атилиду. 

					Византия империясиниң герби

				Ғәрипкә нисбәтән Шәриқтә қул-лар сани аз болди. Византияниң алтун ахчиси номисма оттура әсирләрдики хәлиқарилиқ ахча ретидә қоллинилди.

				Византиядики асасий селиқ түри — йәр селиғи болди. Селиқ мөлчәригә йәрниң көләми вә сапаси тәсир қилди. Селиқниң натураллиқ түри — буғдай, шарап, зәйтүн мейи ретидә елинди. Селиқ төлигүчиләрниң қатари 15 жилда бир мәртә қайта тәкшүрүлүп, рәт-линип турди. Дөләтлик ғәзнигә һәм ялланмиларму, һәм қулларму селиқ төләп турди.

				Византия империясиниң бир алаһидилиги — аһалиниң барлиғи ортақ мәҗбурий қанун вә һоқуқ нормилириниң даирисидә болди. Юстинианниң һөкүмранлиғи дәвридә йезилған “Пухралиқ һоқуқлар топлими” византияликләрниң асасий қануни болди. У қанун василевсниң чәксиз һакимийитини вә мүлкий һоқуқлирини қоғдиди. 

							Издән

							Қошумчә мәнбәләрдин пайдилинип, Византия империясиниң узақ (XV ә-чә) моҗут болушиниң сәвәвини ениқлаңлар.

						

					

				

				Дөләтлик һакимийәт. Василевс алий сот хизмитини атқурди, ташқи сәясәтни башқурди, қанунларни чиқарди, әскәрләрниң баш қомандани болди. Униң һөкүмранлиғи худадин кәлгән дәп һесапланди. Византия империясидә дөләтлик хизмәтниң үч түри шәкилләнди: һәрбий, пухралиқ вә сарайлиқ. Дөләтниң тәғдирини, муһим мәсилиләрни һәрбий әмәс бәлки пухралиқ һакимийәт һәл қилди. Императорниң мәслиһәтчи оргини сенат (яки синклит) дәп аталди. Пухралиқ һакимийәт һәрбий һакимийәттин бөлүнди.

				ІV—V әсирләрдә дөләтлик һакимийәт билән христиан чиркоси оттурисида иттипақ түзүлди: император чиркониң бехәтәр-лигини тәминлиди, чирко болса, өз новитидә, император һаки-

							Рим империяси немә сәвәптин Шәриқтә сақлинип қалди?

					Византия ахчиси

				мийитини һәртәрәплимә қол-лап, тәшвиқ қилди. Император христиан алиминиң қануний һөкүмрани дәп һесапланди, би-рақ униң һакимийити мирасқа қалдурулмиди. Императорлуқ һакимийәтниң йеңи һөкүмранға көчүши сенатниң қарариға бағли-нишлиқ болди.

				532-жили Константинополь шәһиридә Юстинианниң ички сәяситигә қарши уюштурулған Ника (“ғалибийәт”) қозғилиңи болди.

				Империяниң ташқи сәясити. Византияниң Ғәрбий Рим империяси билән өз ара мунасивәтлири бирдә кәскинлишип, бирдә пәсийип турди, бирақ 407-жили Ғәрип вә Шәриқ Рим империялириниң оттурисида уруш өрти тутушуп кетишкә азла қалди. 

				Қара деңиз яқисида һунларниң һөкүмранлиғи күчийип, 40-жил-лири улар Константинопольни бесивелиш ховупини туғдурди. Византия һакимийити түрлүк дипломатиялик һейлә-микирләрни пайдилинип, бу ховуптин қутулушқа тиришти. Мундақ сәясәт наһайити қиммәткә тохтиди. Тиничлиқ сүлһилиригә қаримастин, Аттиланиң әскәрлири пат-патла шәртнамини бузуп турди. 

				Империяниң шәрқидики әһвалму хелә еғир болди. Византияниң Ирандики христианларни қоллиши ақиветидин, икки әл оттурисида уруш башланди. Бу уруш Византия үчүн утуқсиз болди. Пәқәт Шәриқтики көчмәнләрниң һуҗумлирила парс һөкүмитини 442-жили Византия билән шәртнамә түзүшкә мәҗбурлиди.

				V әсирниң иккинчи йеримида Византияни готлар мәсилиси беарам қилди. 467-жили Византия дипломатияси Ғәрбий Рим империясиниң тәхтигә өз тәсиридики императорни олтарғузуп, готларға қарши бирлишип күришиш мүмкинчилигигә еришти. 

				VІ әсирниң оттурисидин башлап Византиягә аварлар ховуп төндүрди. Аварлар һунлардин кейин Паннониягә Мәркизий Азия даласидин түркийләрниң қисимидин кейин кәлгән. Византия тарихчилири аварларниң һәрбий тәшкиллиниш дәриҗисиниң жуқури екәнлигини көрситиду. Аварларниң қурал-яриғиниң бәзибир бәлгүлирини византияликләр өзлириниң атлиқ әскиригә қобул қилип пайдиланди. 

				VІІ әсирниң 30-жиллиридин башлап Византиягә әрәпләр ховуп төндүрүшкә башлиди. Әрәпләр Византиядин Сирия, Палестина, Месопотамия, Мисирни тартивалди. VІІ әсирниң ахирида әрәпләр Византияниң Шималий Африкидики йәрлириниму тартивалди. 

				Константинопольдики Әвлия София ибадәтханиси

				(һазирқи Түркийә, Стамбул)

				Пәқәт VІІІ әсирниң оттурисидила Византия империяси әрәпләргә қарши урушта утуқ қазинип, Сирияни қайтидин өзигә қаритивалди.

				Юстиниан І ниң һөкүмранлиқ дәври. Византия империясиниң күчәйгән дәври император Юстиниан І ниң (527—565) һөкүм-ранлиқ дәври болди. Юстиниан утуқлириниң асасий сәвәви у жүргүзгән ислаһатларға бағлиқ болди. Униң аграрлиқ ислаһити деханчилиқниң риваҗлинишиға иҗабий тәсир йәткүзди. Импера-тор дөләт қармиғидики йәр көләмини, дөләтлик устиханиларни көпәйтип, күчәйтишкә тиришти. У Шәриқтә Иранни айлинип өтидиған йеңи сода йоллириниң ечилишиға көп көңүл бөлди. Ипәк чиқириш сирини биливалғандин кейин, уни ишләп чиқириш йолға қоюлди. Сирия вә Финикиядә Юстинианниң ипәк ишләп чиқириш орунлири болди. Ипәк ишләп чиқириши дөләт ғәзнисигә ейтарлиқ дарамәт елип кәлди.

				Юстиниан тәхткә олтарған иккинчи жили “Пухралиқ һоқуқ-лар топлимини” йезишқа киришиду. 529-жили мәхсус топ қуруп, униңға моҗут қанун тоғрилиқ материалларни топлап, тәләпләргә мувапиқлаштуруп, қайта ишләш вә өз ара зит тәрәплирини рәтләш 

							Юстиниан қандақ ислаһатларни жүргүзди?

				тоғрилиқ Пәрман чиқириду. Нәтиҗидә Рим һоқуқлири нормилириниң алаһидә топлими “Юстинианниң пухралиқ һоқуқлар топлими” дегән нам билән тарихқа кирди.

				Византия вә Түрк хақанлиғиниң дипломатиялик мунасивәтлири. VI әсирдә Түрк хақанлиғи (қағанлиғи) күчийип, тарих сәһнисидә өз орнини елишқа башлиди. 561—563-жж. түр-кийләр эфталитларға қарши Иран билән иттипақ қурди. 565-жили Соғди хақанлиғини қошувалди. 567-ж. түр-кийләр Бухара йенида эфталитларниң асасий күчини тар-мар қилди. Оттура Азияни бесивалғандин кейин хақанлиқ Улуқ Ипәк йолиниң бесим қисмиға назарәт орнатти. Әнди Түркий хақанлиғиға Византия билән сода мунасивәтлирини орнитиш һаҗәт болди. Түркийләрниң бу интилишиға Иран тосалғулуқ қилди. Шуниңға бағлиқ 568-ж. Иштеми хақан соғда содигәри Маниахниң йетәкчилигидә Константинополь шәһиригә әлчиләрни әвәтиду. Бу мәлуматни Феофанниң язма мәнбәлиридин көрүшкә болиду. Музакириләр нәтиҗисидә Византия императори Юстиниан ІІ билән түркийләр арисида Иранға қарши қаритилған сода вә һәрбий шәртнамиләр түзүлди. Шәртнамидин кейин Иран Түрк хақанлиғиға жилсайин 40 миң алтун динар төләп, униң содисиға тосалғулуқ қилмаслиқ мәҗбурийитини үстигә алди.

							Билимиңни тәкшүр

						

					

					
						
							1. Шәрқий Рим империяси тарихта қандақ аталди?

							2. Юстиниан қандақ рәһбәр болди? Униң қанунлири қандақ әһмийәткә егә болди?

							3. Византия вә Түрк хақанлиғиниң мунасивәтлири қандақ болди?

							4. Юстинианниң һөкүмранлиғи намлиқ җәдвәлни толтуруңлар.

							5.	Юстиниан І ислаһатлириниң әһмийитини тәрипләңлар:

							
								№

							

							
								Мәхсити

							

							
								Ислаһатлири

							

							
								Нәтиҗилири

							

							
								Әһмийити

							Ениқла 

							Қошумчә мәнбәләрни пайдилинип, 568-жили Византия Түрк хақани Иштеминиң әлчилигигә қандақ җавап бәргәнлигини ениқла.

					Бу дәристә:

					• Киев Руси дөлити билән; 

					• Киев Русиниң һөкүмранлири билән тонушимиз;

					• Киев Руси вә хошна дөләтләрниң алақисини тәрипләймиз.

				§ 4. Киев Русиниң тәшкиллиниши

				Киев Русиниң тәшкиллиниши. Шәрқий славянларда дөләтчилик ІХ ә. пәйда болди. Шәрқий славян қәбилилириниң йеридә қурулған дөләт Русь дәп аталди. 862-ж. шәрқий славян қәбилилири өзлирини идарә қилиш үчүн Шималий Европидин Рюриклар тәктидин чиққан князьларни тәклип қилди. Киев Руси — Рюриковичлар сулалисидин чиққан князьларниң Новгород вә Киевни бириктүришидин пәйда болди. Новгород вә Киев “варяглардин грекларға апиридиған йол” дәп атилидиған сода йолиниң бойиға җайлашқан. ІХ ә. ахирида Рюрикниң туққини Олег полян қәбилисиниң пайтәхти Киевни бесивалди. Князь Олег Киевни 33 жил башқурди. Олегтин кейин князь Игорь (912—945) Киев Русини башқурди. Игорьниң оғли Святославниң вақтида (945—972) Киев Русиниң қувити өсиду. Святославниң кичик оғли Владимир (980—1015) Киев Русьини қуруп, техиму күчәйтти. Униң һөкүмранлиғи вақтида Киев Руси билән Византия арисидики ихтисадий вә мәдәний мунасивәтләр яхши тәрәққий әтти.

				Киев Русиниң хошна дөләтләр билән алақилири. Киев Руси хошнилири билән (норманлар, византияликләр, хазарлар, пече-неглар, түркләр, қипчақлар в.б.) пухта мунасивәт орнатти. ХІ әсирниң иккинчи йеримидин башлап Итилдин Дунайғичә болған арилиқта Киев Русиниң асасий хошниси қипчақлар болди. Қипчақлар 1068-ж. вә 1093—1096-жж. Киев Русиға вәйранә зәрбә берип, әлниң җәнубий тәвәлиридә өз һөкүмранлиғини орнатти. Киев Русиниң князьлири қипчақ қәбилилириниң қизлириға өйлинишни әнъәнә-дәстүргә айландурди. Князьларниң шәхсий ясиғи, асасән, түркий қәбилиләр қариқалпақлардин, берендилардин тәркип тапти. Бираз вақит қипчақ һөкүмранлири вә Киев Руси князьлири арисида достлуқ мунасивәт орниди. Бирақ, 1103—1117-ж. Владимир Мономах князь өз әскири билән бирнәччә жүрүшләргә чиқип, қипчақларни Шималий Кавказ, Итил (Яйиқ), Дон бойиға силҗишқа мәҗбур қилди. 

				Киев Русиға Византия мәдәнийити зор тәсир көрсәтти. Әдә-бият, асасән, диний саһада риваҗлинип, грек, кона еврей, әрәп 

					Мономахниң Киевқа келиши.

					XVI ә. миниатюриси

				тиллиридин көплигән китаплар, эпослар тәрҗимә қилинди. Мил-лий, йәрлик әдәбиятму риваҗ-ланди. Киев Русида вуҗутқа кәлгән “Повести временных лет” жилнамиси — оттура әсирләрдики Европа шәҗирәлири арисидики әң көрнәклик әсәрләрниң бири. Мемарчилиқ вә тәсвирий сәнъәтләр қедимий славян қәбилилиридин өз башланмисини алған билән, сәясий-мәдәний мунасивәтләр нә-тиҗисидә Византия, Шималий Европа, Мәркизий Азия, Йеқин Шәриқ әллиридин көплигән үлги-ләр қобул қилинди. Киев Руси гүлләнгән дәвирдә рус маһирлири таш қурулушлар, мозаика, фреска, икона ясаш, китап миниатюриси сәнъәтлирини өзләштүрди. Христиан дини киргәндин кейин нур-ғунлиған ибадәтхана-чирколар селинди. Уларниң арисидики көр-нәкликлири Киевтики София собори (ХІ ә.), Десятинная чиркоси (ХІ ә.), Черниговтики Спасск-Преображенский собори (ХІ ә.) в.б. болуп һесаплиниду. 

				Киев Русида христиан дининиң қобул қилиниши. Княгина Ольга қедимий Рус дөлитини 945—960-жж. башқурди. Рус дө-литидә христиан динини дәсләпкиләрдин болуп қобул қилған һөкүмранларниң бири. Ольга 957-ж. Константинополь шәһиридә чоқунди. Княгина Ольганиң Константинополь шәһиригә келишини Византия императори Константин Багрянородный “О церемониях” намлиқ әсәридә йезип қалдурған. 

				Ольгани нәвриси Владимир Святославич 1007-ж. әвлиялар қа-тариға қошти. Владимир Святославович (980—1015) христиан динини Византиядин қобул қилиш қарариға келиду вә 988-ж. диний ислаһат ясап, христиан динини қобул қилиду. Бу Киев Русиниң хәлиқара абройини көтәрди. Князь Византиядин билимлик священникларни (диний өлүма, роһаний) тәклип қилип, чирко мәктәплирини ачиду. Барлиқ бутқа сиғиниш әнъәнилири тәқиплинип, мәнъий қилиниду. Христиан дини князь һакимийитини мустәһкәмләшкә мүмкинчилик яритиду. 

				Князь чирко ғәзнисигә дарамитиниң ондин бир бөлигини берип турди. Чиркониң өз соти, қануни болди. Христиан дини Қедимий Русьтики феодаллиқ егиликниң тәрәққиятиға тәсир қилди. Сәвәви чирко, князьлар билән биллә, жирик йәр егәллигүчигә айланди. Христиан дини умумға ортақ сәвийәни шәкилләндүрүп, князьларниң һакимийитини күчәйтти. Славянларниң бирлигини қелиплаштурди. Христиан дининиң мәдәний һаятқиму қолайлиқ тәсири болди. Мәсилән, 1037-ж. Ярослав Киевта София соборини (Баш чиркосини) салдурди. Славян алфавитиниң шәкиллинишигиму Византия дөли-тиниң зор тәсири болди.

				Пәрвиш қилинидиған йәрләр язлиқ вә күзлүк терилғулуқлар болуп бөлүнди. Киев Русиниң турғунлири шуниң билән биллә мал чар-вичилиғи, овчилиқ вә белиқ овлаш билән шуғулланди. Киев Русидики йезилиқ җайлар — слобода, деревня, погост дәп һәрхил аталди. 

				“Русская Правда”. Җәмийәтлик мунасивәтләр “Русская Правда” намлиқ қанун вә башқиму һоқуқий актлар арқилиқ рәтләнди. Бу қанун топлимида Қедимий Русьтики һоқуқий, мирасхорлуқ вә сода һоқуқлириниң маддилири орун алди. Қанун топлиминиң қедимий түп нусхиси сақланмиған, пәқәт кейинки көчүрмилирила бизгә йетип кәлгән. “Русская Правда” қедимий германлиқларниң қанунлириға охшап келиду. Бу қанун топлимини Ярослав Мудрыйниң исми билән бағлаштуриду. Қанун топлиминиң қисқичә нусхиси 43 маддидин ибарәт. Бу йәрдә кәк-өч елиш дәстүрлири, иҗтимаий басқучлар бойичә җәриман төләш һәққидики маддилар орун алған. Иккинчи қисмида җәмийәтниң жуқарқи топиға аит һоқуқий маддилар әкис етилгән. “Русская Правданиң” кәңәйтилгән нусхиси Ярослав Владимирович вә Владимир Мономахларниң низамнамилиридин (устав) ибарәт. Бу нусха ХІІ әсирдә йезилған. 

				Ярослав Мудрыйниң һакимийити. 1019—1054-жж. Ярослав Мудрый һакимийәт бешида болуп, Рус (орус) дөлитиниң мустәһкәм-линишигә тәсир қилди. У орус мәдәнийитиниң тәрәққиятиға шараит яратти. Монастырьлар йенида мәктәпләрни ачти, мемарчилиқ сәнъитини риваҗландурди. Ярослав Мудрый вақтида Ғәрбий Европа әллириниң һөкүмранлири билән өз ара сулалилиқ некаларниң асаси селинди. Ярославниң өзи Швед королиниң қизиға өйләнсә, 

				өз новитидә у қизини француз королиға турмушқа бәрди, оғлини болса Византия императориниң қизиға өйлиди. 

				Қедимий Киев Русиниң бешида мирасхорлуқ йол арқилиқ һөкүмранлиқ қилидиған князь турди. Киев князиға башқа князь-лиқларниң башчилири беқинди. Князьниң қолида қанун чиқириш, сот вә алий һәрбий һакимийәт топланди. Князь һакимийити вече дәп атилидиған хәлиқ жиғини билән чәклинип турди. Ясақ башчилириниң ичидики абройлуқлири дума дәп атилидиған дайимий кеңәшниң әзаси болди. Кейинәрәк улар боярлар дәп атилишқа башлиди. 

				Князьниң ясақлири болди. Дөләтни князь “вечениң” ярдими-дә идарә қилди. Князьниң дарамәт мәнбәлири һәрхил болди. Х—ХІ әә. князь ғәзниси селиқ арқилиқ толуқтурулуп турди, ХІ—ХІІ әә. жирик йәр егилигиниң пәйда болуши билән рентиниң түри көпәйди. Князьниң қолида мәмурий вә һәрбий һакимийәт топланди. Князьниң өзи жирик йәр егәллигүчи болди. Князь сарийи дөләтни башқуруш саһалири топланған мәркәзгә айланди. ХІ әсирдә шәһәрни жирик йәр егәллигүчиләрдин шәкилләнгән шәһәр патрициати башқурди. Шәһәрдә содигәрләрниң ролиму алаһидә орунда болди. Қол һүнәрвәнләрму шәһәр турғунлириниң қатарида болди, улар, өз новитидә, беши беқинда вә әркинләр дәп бөлүнди.

				Киев Русиниң бешида Константинополь патриархи тайинлиған метрополит турди. Метрополитқа епископлар беқинди. 

								Билимиңни тәкшүр

							

						

					

					
						
							1.	Рюрик сулалиси һакимийәткә қандақ кәлди?

							2.	Византия мәдәнийити Киев Русиға қандақ тәсир көрсәтти?

							3.	Хрестоматиядики “Русская Правда” һөҗҗитиниң мәтинини пайдилинип, Киев Русидики җәмийәтлик мунасивәтләрни тәрипләңлар.

						

					

				

				
					
						
							Ениқла 

							“Русская Правда” мәнбәсидин йәнә қандақ мәлуматларни билишкә болиду?

						

					

					
						
							[image: ]
						

						
							[image: ]
						

					

				

				
					
						[image: ]
					

					
						
							Издән

							Ярослав Мудрый Рус дөлитиниң мустәһкәмлинишигә қандақ шараит яратти?

				ФЕОДАЛлиқ түзүм

						Тирәк сөзләр

					Бу дәристә:

					• феодаллиқ егиликниң алаһидиликлирини тәрипләймиз;

					• Оттура әсирлик қәлъә-замоклар билән тонушимиз;

					• феодаллиқ түзүмдики йәр егәлләш системиси билән тонушимиз.

				

			

		

		
			
				§ 5. Феодаллиқ егилик

				Феодаллиқ түзүмниң тәриплимиси. “Феодализм” — латинниң feudum — “жи-рик йәр егилиги” дегән сөзидин чиққан. Әнди жирик йәр ғоҗилиғиниң егисини болса феодал дәп атиған. Йәрниң асасий мүлүкчилик түри вә дарамәт мәнбәсигә айлиниши — феодализмниң әң муһим бәл-гүси болди. Ғәрбий Европиниң көплигән әллиридә феодаллиқ мунасивәтләрниң шәкиллиниш җәрияни ІХ—ХІ әсирләрдә аяқлашти. Италия вә Франциядә феодаллиқ түзүм, асасән, Х әсирдә аяқлашса, Англия вә Византиядә бу җәриян ХІ әсирниң ахирида, әнди Германиядә болса пәқәт ХІІ әсирниң бешида орниди. 

				Деханлар йәр егәллигүчигә беқинда болди. Сәвәви йәр деханға мәлум бир шәрт асасида берилди. Деханни йәр егилири феодаллиқ рента арқилиқ әзди. Феодализмниң дәсләпки дәвридә рентиниң 2 түри — оброк (озуқ-түлүк рентиси), барщина (әмгәк билән өтәш рентиси) моҗут болди. Кейинки феодализм дәвридә буларға ахчилиқ рента қошулди. 

				Феодализмниң дәсләпки басқучида натураллиқ егилик бесим болди. Натураллиқ егилик һаят кәчүрүш үчүн зөрүр нәрсиләрниң һәммисини (йемәк-ичмәк, кийим-кечәк вә башқиму мәиший буюмларни) сетиш үчүн әмәс, бәлки пәқәт өз еһтияҗини қанаәт-ләндүрүш үчүн йетиштүрүши билән тәриплиниду.

							Феодаллиқ түзүмниң асасий бәлгүси немидин ибарәт? Феодаллиқ ихтисатниң алаһидилиги немидә?

					Оттураәсирлик европилиқ қәлъә

				Оттура әсирлик қәлъәләр (за-моклар). Х—ХІ әсирләрдә Европида қәлъәләр көпләп пәйда болди. У феодалниң сәясий, сот, мәмурий вә һәрбий һакимийитиниң мәркизи болди. Қәлъә пәқәт феодалниң турушлуқ җайила әмәс, шундақла униң ташқи дүшмәндин, хошна феодаллардин, қозғилаң көтәргән деханлардин қоғдинидиған қор-ған-истеһками болди. Қәлъә фео-далға йеқин әтраптики йәрләргә һөкүмранлиқ қилип, униң тур-ғунлирини өзигә беқиндилиқта тутушқа мүмкинчилик бәрди. Көплигән қәлъәләр әрәпләрниң, норманлиқларниң вә венгрларниң басқунчилиқлиридин қоғдиниш үчүн селинди. Қәлъәләр, адәттә, орманлиқ төпиләргә, әтрапни күзитишкә мүмкинчилик беридиған вә дүшмәндин қоғдинишқа оңай вә қолайлиқ дәрияларниң егиз яқилириға турғузулди. 

				Х ә. қәлъәләр икки қәвәтлик яғач мунарилардин ибарәт еди. Мунариниң жуқарқи қәвитини феодал егәллисә, төвәнки қәвитидә униң ясақлири вә хизмәтчилири турди. ХІ ә. бешида қәлъәләр таштин селинишқа башлиди. Униң оттурисидики көп қәвәтлик мунарә “донжон” дәп аталди. Мунариларниң әң төвәнки қәвити — түрмә-зиндан хизмитини атқурди. Қәлъәни айландуруп сепиллар турғузулуп, уни яқилитип су толтурулидиған кодаңлар қезилди. Бу хил ора-кодаңларниң үстигә асма көрүкләр селинди. Қәлъәниң оттурисида феодал вә униң аилиси бәкинидиған мәхсус орун болди. Уруш техникисиниң шу дәвирдики дәриҗисидә мундақ таш қәлъәләрни һуҗум қилип бесивелиш наһайити қийин еди. 

				Феодализм дәвридики йәр егиликлири. Вотчина — феодализм вақтидики ғоҗилиқ, униң тәркивигә йәр егилиги, қурулуш орун-лири, қурал-җабдуқлар вә беқинда деханлар кирди. Вотчина — ғо-җайиниға дарамәт елип келидиған, феодаллиқ рентини (қошумчә пайда елишни) әмәлгә ашуридиған тәшкил ретидә қараштурулди. Феодаллиқ вотчинидики йәр, адәттә, иккигә бөлүниду. Биринчиси —ғоҗайинниң йери яки домен (лат. доминус — ғоҗайин), иккинчиси — беқинда деханларниң пайдилинишидики мәҗбурийәтләр өтилидиған бөләкләрдин тәшкилләнгән йәр болуп санилиду. 

				Феод — дәп аталған феодаллиқ йәр егәлләш яки пайдилиниш — вассаллиқ мунасивәтләрниң асасини тәшкил қилди. Йери аз яки йоқ 

				адәм феодалдин йәр елип, униңға вассал болди. Йәр бәргүчи феодал сеньор дәп аталди. Сеньордин вассалниң йәр вә хизмәт елиш акти инвеститура дәп аталди. Инвеститура тәнтәнилик жиғин җәриянида берилди. Вассаллиқ беқиндилиққа чүшкән адәм оммаж — садиқлиқ қәсәм-ядини берәтти. Феодни — жирик йәр егилигүчиләр берәтти. Феодни алғучилар кичик вассаллар дәп аталди. Вақит өтүп феод вассалниң өмүрлүк үлүшигә айланди.

				Вилла — антикилиқ дәвирдин кәлгән йәр ғоҗилиғи, феодализм вақтида “вилла” мәмурий бирликни тәшкил қилди. Униң асасий бөлиги — манс (дехан үлүши) болди. Бу үлүш франк дөлитидә “гуфа” дәп аталди.

								Билимиңни тәкшүр

							

						

					

					
						
							1. Феод аталғусиниң маһийитини ечиңлар.

							2. Рента дегән немә? Униң қандақ түрлири бар?

							3. Немишкә Х—ХІ әә. Европида қәлъә селиш қурулуши көпәйди?

							4.	Феодаллиқ вотчинидики егилик һаяти тоғрилиқ ихчам эссе йезиңлар.

						

					

				

				
					
						
							Ениқла 

							Феодаллиқ түзүм униңғичә болған түзүмгә қариғанда немишкә илғар болди?

						Тирәк сөзләр

					Бу дәристә:

					• оттура әсирлик җәмийәтниң иҗтимаий қурулмисини тәрипләймиз;

					• феодаллар вә дехан-ларниң өз ара мунасиви-тини ениқлаймиз.

				

			

		

		
			
				§ 6. Феодаллиқ җәмийәт

				Оттура әсирлик җәмийәтниң тәрипли-миси. Оттура әсирлик җәмийәт феодаллиқ җәмийәт дәп аталди. Оттура әсирлик Европида алаһидә җәмийәтлик мунасивәтләр қелиплашти. Җәмийәтниң жуқарқи, һө-күмран топи феодаллар болди, чүнки уларниң қолида йәр үлүши топланди. Феодаллар теги-тәкти вә байлиғи җәһәттин тәң болмиди вә шуңлашқиму өз ара дәриҗилик басқучларға бөлүнди. Әң жуқарқи басқучта — пүткүл дөләтлик йәрниң егиси һесапланған король турди. У өзигә беқинда адәмләргә йәр үлүшини бөлүп берип, уларниң сеньори болди, корольдин йәр үлүшини алғанлар болса униң вассалиға (беқинда) айланди. Мундақ җәмийәтлик мунасивәтләр вас-салитет — дәп аталди. Униң асаси франклар короли Карл Мартелл вақтида селинди.

				Иерархияниң бешида король турди. У феодалларниң сеньори, феодаллиқ беқиндилиқ басқучиниң башлиниши еди. Басқучниң корольдин кейинки пәләмпийини жирик ақсүйәк вә диний феодаллар егилиди, улар йәрни көп шараитта корольдин елип туратти. Булар атиғи бар, титуллуқ ақсүйәкләр: герцоглар, графлар, архиепископлар, епископлар вә жирик монастырьларниң аббатлири болди. Сөз йүзидә корольға беқинда болғини билән бу вассаллар әмәлиятта мустәқил болди. Сәвәви уруш жүргүзди, ахча чиқарди, бәзи әһвалларда өз егиликлиридә алий сот һөкүмранлиғиниму атқурди. Уларниң вассал-беқиндилири — жирик йәр егәллигүчи баронлар бир басқуч төвән турсиму, өз егиликлиридә сәясий һакимийәтни қолида топлиди. Баронлардин төвәнки басқучта кичик феодаллар — рыцарьлар турди. Рыцарьлар һөкүмран топниң әң төвәнки басқучини егәллиди. Вассаллар беваситә өз сеньориғила беқинди. Англиядин башқа пүткүл Ғәрбий Европа әллиридә “Мениң вассалимниң вассили мениң вассалим әмәс” дегән қаидә һөкүмран болди.

				Җәмийәтниң әң төвәнки қатлими деханларниң йәргә һоқуқи болмиди. Уларниң қолида йәр өлчүги болған билән йәрни егәлләш һоқуқи болмиди. Улар йәр егиси феодалға беқинип, шуниң мәнпи-йити үчүн ишлиди. 

					Феодаллиқ басқуч

					деханлар феодалларниң иерархиялик пәләмпийигә кирмиди

				Оттура әсирлик тәбәқиләр. Жуқурида тәкитләнгәндәк, иерар-хияниң әң жуқури басқучида король турди. Униңдин кейинки басқучларни титуллуқ затлар: герцог, граф, архиепископ, епис-коплар вә чоң моностырларниң аббатлири егәллиди. Андин баронлар, улардин кейин болса рыцарьлар турди.

				Өз новитидә дин хизмәтчилириму шундақла феодаллиқ пәләм-пәйниң мәлум басқучиға тәәллуқ болди. Әң жуқарқи басқуч — препат болуп, әң төвәнки басқучни аддий дин хизмәткарлири егәллиди. Роһанийлиқ унван бериш һоқуқи пәқәтла епископлар тәбәқисигә мәнсүп болди. Тәкитләш керәкки, диний һакимийәт көп әһвалда зайирлиқ һакимийәткә — йәни, өзлиригә қоллап-қувәтләш көрситиватқан феодалларға қәриздар яки мәнпийәтдар болди.

				Барлиқ феодаллар рыцарьлар, йәни атлиқ әскәрләр болуп һесапланди. Рыцарьлар көп вақтини урушларда өткәзди. Тинч вақитта шикарға чиқти, һәрхил турнирларға қатнишип, күч синашти. Рыцарьлиқ турнирларға тәрәп-тәрәпләрдин келишәтти. Чүнки бу турнирлар рыцарьлар үчүн пул тепиш мәнбәси еди. Турнирда йеңилгән рыцарьниң етини йәңгүчи егәлләп, йеңилгини униңға йәнә һәқ төләтти. Рыцарьниң узун қилич вә нәйзилири болди. Үстигә полаттин тоқулған савут, бешиға учлуқ дувулға кийип, қолиға өз җамаитиниң герби селинған қалқанни тутти. Җәңдә рыцарь өз рәқивини аттин ағдуруп ташлаш-қа тиришатти. Оттураәсирлик рыцарьниң әмәл қилишқа тегиш жүрүш-туруш вә һар-номус, җа-сарәт, алий җанаплиқ чүшәнчә тоғрилиқ алаһидә кодекси болди. Рыцарьлиқ кодекс бойичә у пәқәт өзиниң теңи биләнла йәкму-йәккә чиқатти. Шуниң билән биллә рыцарь сөзидә турушқа, аяллар-ни һөрмәтләшкә, өз ғоҗайиниға садиқ болушқа тегиш еди.

							Сеньор вә вассалниң арисида қандақ мәҗбурийәтләр болди?

				Оттура әсирләрниң кейинки дәвридә, кәспий һәрбийләрниң пәйда болуши билән, рыцарьлар өзлириниң җәмийәттики бурунқи орнини йоқатти. XIV—XV әә. рыцарьларни дворянлар тәбәқиси алмаштурди. Уларға корольниң әтрапидикиләр, җәңчи-вассаллар, йәни мираслиқ имтиязларға егә феодаллар тәәллуқ болди. Дворянларниң өзи алий вә төвән тәбәқиләргә бөлүнди. Уларниң дворянлиқ титуллири болди. Мәсилән, Англиядә лорд титули герцог, маркиз, граф, виконт, баронларға бериләтти.

				Феодал вә деханларниң өз ара мунасивити. Оттура әсирлик деханлар һәм өзи үчүн, һәм феодал үчүн ишлиди — феодалға рента төлиди. Йемәк-ичмәк рентиси оброк, әмгәк рентиси — барщина дәп аталди. Ахча пәйда болғанда деханлар ахчилиқ рентиму төлиди. Бәзидә деханлар өзи ишләйдиған йәргә бәкитилди. Уларниң йәрни ташлап кетиш һоқуқи болмиди. 

				Оттура әсирлик Европидики деханлар җамаә болуп яшиди. Дехан вә феодал өз ара зич мунасивәттә болди: феодал деханниң қорғини сүпитидә болса, өз новитидә, деханму феодалға зөрүр мәһсулатларни йетиштүрди. Оттура әсирлик шәһәрләр пәйда болған вақиттин башлап қол һүнәрвәнләр вә содигәрләр пәйда болди. Шәһәр тәбәқиси вақит өткәнсири җәмийәтлик һаятта зор орун елишқа башлиди.

								Билимиңни тәкшүр

							

						

					

					
						
							1.	Тәбәқә, феодал, сеньор, вассал сөзлириниң мәнасини қандақ чүшинисән?

							2.	Иерархиялик пәләмпәй басқучлирини тәсвирләңлар.

							3.	Феодаллар билән деханларниң өз ара мунасивити қандақ болди?

							Феодаллар вә деханлар арисидики өз ара мунасивәт немидин көрүниду?

						

					

				

				
					
						
							Ениқла 

							Рыцарьларниң һар-номус кодекси қандақ болди?

					Бу дәристә:

					• Оттура әсирлик шәһәрләрниң қандақ пәйда болғанлиғини, тәрәққий етиш алаһиди-лигини ениқлаймиз;

					•содиниң қандақ риваҗланғанлиғи вә жүргүзүлгәнлигини билимиз.

				

			

		

		
			
				[image: ]
			

			
				
					Ратуша

					Коммуналлиқ 

					һәрикәт

					Шедевр

						Тирәк сөзләр

					

				

			

		

		
			
				§ 7. Оттура әсирлик шәһәрләрниң тәрәққияти

				Шәһәрләрдики һүнәрвәнчилик. Х—ХІ әсирләрдә һаҗәтлик миқдарда йәр өлчүклири болмиғанлиқтин, қол һүнәрвәнчилик билән шуғуллинишқа йүзләнгән адәмләр топлашқан пүтүнсүрүк аһалилиқ маканлар пәйда болди. Улар өз әтрапидикиләрни сүпәтлик буюм-лар билән тәминләп турди. Мана мошу хил макан-җайлардин кейинәрәк шәһәрләр өсүп-йетилди. Шәһәрләр сода вә һүнәрвәнчилик мәркизи ретидә қелиплишип, гүллинишкә башлиди. 

				Х—ХІ әсирләрдә пүткүл Ғәрбий Европида шәһәрләр тез өсүшкә башлиди. Шәһәрләрдә адәмләрниң йеңи мүҗәз-хулқи шәкилләнди: ишбиләрмән, алғур, теҗәмкар, уқуплуқ вә өз қәдир-қиммитини жуқури баһалайдиған адәмләр оттура әсирлик аләмниң қияпитини түп-асасидин өзгәртти. 

				Оттура әсирлик шәһәрләр сода йоллириниң қийилишида, дәрия өткәллириниң әтрапида, адәмләр көп топлашқан йәрләрдә пәйда болди. Көпинчә кичик шәһәрчиләр қоғдиниш мәхситидә жирик қәлъәләрниң (замок) әтрапида орунлашти. Феодал уларға қорған сүпитидә болди вә әлвәттә, өз мәнпийитиниму алға сүрүшни унтумиди. Феодалға шәһәрдин турақлиқ дарамәт чүшүп турди. Қол һүнәрвәнләр билән биллә шәһәрләргә содигәрләрму көпләп орунлашти. 

				Базар — оттура әсирлик шәһәрләрдики әң муһим орун болди. Униңға йеқин тәнтәнилик Ратуша бенаси қәд көтирип, униңға магистрант орунлашти. Шәһәргә аит муһим мәсилиләр нәқ мошу йәрдә һәл қилинди. Шәһәрдики баш чиркому мошу әтрапта орунлашти. Шәһәрликләр чиркоға пәқәт худаға сиғиниш үчүнла әмәс, бәлки муһим вәқәни яки мәйрәмни атап өтүшкә, мәмурийәт пәрманини аңлашқа, хизмәткә лавазимлиқ шәхсләрни сайлашқиму жиғилишатти. Шәһәрдики бай, аброй-нопузлуқ адәмләрниң өйлириму нәқ мошу мәйданға йеқин селинди. Һәрбир шәһәрниң өз соти, мәмурийити болди. 

				Ғәрбий Европида оттура әсирлик шәһәрләр Италиядә, Франциядә, Нидерландта, Англиядә, Германиядә, Рейн вә Дунай дәриялири бойида пәйда болди. 

				Оттура әсирләрдики қурулуш

				ХІ әсирдә Фландриялик шәһәрләр — Брюгге, Ипр, Гент, Лилль, Дуэ вә Арраслар инчикә тивитлиқ жуң ишләп чиқириш билән даңқ қазанди вә улар Европиниң көплигән әллирини жуң билән тәминлиди. Оттура әсирлик шәһәрләр өзиниң ташқи көрүнүши җәһәттин заманивий шәһәрдин тамамән өзгичә болди. У чағдики шәһәрләрниң көләми ейтарлиқ һалда кичик еди. Адәттә, улардики турғунларниң сани 3—5 миң адәмдин ашматти. 80—100 миңдин көп аһалиси бар Париж, Милан, Венеция, Флоренция, Кордова, Севилья охшаш шәһәрләр интайин аз болди.

				Сода. ІХ—ХІ әсирләрдә шәһәрләрниң турғунлири йеза егили-гидин үзүл-кесил қол үзмиди. Қол һүнәрвәнләр дәсләп сода биләнму 

				
					
						
							Ениқла 

							Шәһәрләрниң феодалларниң йеридә орунлишиши шәһәрниң тәрәққий етишигә қандақ тосалғу болди?

				шуғулланди. Кейинәрәк шәһәрләрдә асасий хизмити нәрсә-керәк ясаш әмәс, бәлки товар авуштурушла болған йеңи җәмийәтлик топ — содигәрләр пәйда болди. ХІ—ХІІ әсирләрдә содигәрләр көпинчә ички сода билән шуғулланди. 

				Ғәрбий Европидики ички вә ташқи содида йәрмәнкиләр зор роль атқурди. Йәрмәнкиләрдә ашлиқ охшаш базири иштик, өтүмлүк мәһсулатлар дүң содилишиш йоли билән сетилатти. Наһайити жирик йәрмәнкиләр ташқи содини риваҗландуруш йолида муһим роль атқурди. ХІІІ—ХV әсирләрдә европилиқ сода асасән икки тәвәдә җәмләшти. Униң бири — Ғәрбий Европилиқ әлләрни Шәриқ әллири билән бағлаштуридиған Йәроттура деңизи еди. Бу содида әрәп вә византиялик содигәрләр муһим роль атқурди. Әнди ХІІ—ХІІІ әсирләрдә болса йетәкчилик роль Генуя, Венеция, Марсель, Барселон содигәрлириниң қолиға өтти. 

				Европилиқ содиниң иккинчи тәвәси Балтиқ вә Шималий деңизлири болди. Бу йәрдә белиқ, туз, көн-терә, зиғир, кәндир жип, мом, қаримай, кемә ясайдиған яғач, әнди ХV әсирдин башлап ашлиқ содиси қизғин жүрди. 

				Сода айлиними интайин төвән дәриҗидә болди. Шуниңға қаримастин товар-ахча мунасивити вә башму-баш тегишишниң (авуштуруш, бартер) пәйдин-пәй өсүши айрим адәмләрниң, әң алди билән, содигәрләр вә сүтхорларниң қол-илкидә ахчилиқ еһтиятниң топлинишиға қолайлиқ шараит яратти.

				Оттура әсирлик шәһәрләрдики цехлар. Ғәрбий Европидики оттура әсирлик қол һүнәрвәнчиликкә хас бир алаһидилик — уларда цех-устиханилиқ тәшкилләр моҗут болди. Цех (устихана) — муқум бир шәһәрдики бир яки бирнәччә кәсип егилири устилириниң алаһидә иттипақларға бирлишиши. Цехларға бирләшкән һүнәрвәнләр беваситә ишләп чиқарғучиларға вә ишләп чиқириш васитилириниң мүлүк егилиригә айланди. Уларниң һәрбири хусусий устиханилирида өз әсвап-үскүнилири вә хам әшиялири билән иш ишлиди. 

				Цех иерархияси уста, устиниң ярдәмчиси вә шагиртлардин ибарәт болуп, өзлириниң маһарәт дәриҗисигә бағлиқ, өз ара беқинатти. Цех әзаси болғуси кәлгәнләр униң төвәнки икки басқучидин өтүшкә тегиш еди. Устиханида шагиртниң дәсләп уста ярдәмчисигә, андин уста дәриҗисигә көтирилиши үчүн бирнәччә жиллар һаҗәт еди. Уста атилиш үчүн шагиртлар хелә қийин емтиһан-синақлардин өтүшкә тегиш еди. Цехниң баш устиси болушқа үмүткар өз кәспиниң қир-сирлирини йетүк өзләштүргәнлигини испатлайдиған надир буюмни ясап чиқишқа тегиш еди. Бу хил нәмунилик буюм — тәтрарланмас әсәр — шедевр дәп аталди. Көплигән шәһәрләрдә цехлиқ беқиндилиқ 

				қол һүнәрвәнчилиги билән шуғулланғучилар үчүн мәҗбурий шәрт еди, йәни қол һүнәрвәнчиликниң мәлум түригә цехлиқ һөкүмранлиқ яки монополия орниған еди. Цех әзалири ишләп чиқарған буюмниң тосалғусиз өтүшини вә сүпитини күзитип турди. Мошу мәхсәттә цехлиқ низамнамиләр (устав) қобул қилинди. ХІV—ХV әсирләрдә цехлар Ғәрбий Европида прогрессив роль ойниди: улар ишләп чиқириш интизамини мустәһкәмлиди вә һүнәрвәнләрниң әмги-гини системилаштурди вә турақлаштурди. 

				Х—ХІІІ әә. Ғәрбий Европа шәһәрлириниң турғунлири өз әркинлиги үчүн күрәшти. Бу — коммуна һәрикити дәп аталди. 

				Дәсләп шәһәрликләр феодаллиқ әзгүниң еғир түридин қутулуш үчүн күрәшти. Кейинәрәк болса шәһәрниң өзини-өзи башқуруши (идарә қилиш) охшаш сәясий тәләпләрму пәйда болди. Умумән, шәһәрләрниң күриши феодаллиқ система-түзүмгә әмәс, бәлки айрим сеньорларға қарши қаритилди. Коммунилиқ һәрикәтләр йүз бәргән территорияси вә тарихий алаһидиликлиригә бағлиқ һәр хил болди һәм униң нәтиҗилириму өз ара пәриқләнди.

							Оттура әсирлик шәһәрләрниң қәд көтиришигә немә сәвәп болди?

								Билимиңни тәкшүр

							

						

					

					
						
							1.	Оттура әсирлик шәһәрләрниң пәйда болушиниң шәрт-шараит вә сәвәплирини ейтип бериңлар.

							2.	Қол һүнәрвәнләр немә сәвәптин цехларға бирләшти?

							3.	Коммуна һәрикити дегинимиз немә?

				ИСЛАМ ТАРИХи

					Бу дәристә:

					• Ислам дининиң пәйда болуш шәрт-шараитлирини ениқлаймиз;

					• Әрәп хәлипилигиниң шәкиллинишини билимиз;

					•Ислам дининиң әрәпләр арисида ғәлибә қазинишини вә униң сәвәплирини ениқлаймиз;

					• Әрәп хәлипилигиниң идарә қилиш системи-сини тәрипләймиз. 

					Мусулманлар

					Һиҗрә

					Хәлипилик

						Тирәк сөзләр

					

				

			

		

		
			
				§ 8. VII—XIII әсирләр арилиғидики исламниң тәрәққият тарихи

				Ислам дининиң пәйда болуши. Әрәбийә йерим арили қедимий цивилизация очақли-ри — Мисир, Алдинқи Азия (Палестина вә Сирия йәрлири) вә Қошдәрияниң оттури-сида созулуп ятиду. Мошу тәрәққийләнгән әлләрни өз ара бағлаштурған сода йолли-ри Әрәбийә далалири арқилиқ өтти. Сода йоллириниң бойида көплигән шәһәр вә сода орунлири, карван сарайлири болди. Шуңлашқа әрәпләр мал чарвичилиғи билән қатар сода биләнму шуғулланди. Исламғичә болған дәвирдә әрәпләр бутқа сиғинғучи (бутпәрәс, мәҗусий) хәлиқ болди. Улар Күн,Ай, юлтуз вә б. тәбиәт күчлиригә сиғинди. 

				610-жили Муһәммәд йеңи дин — исламни җакалиди. Ислам дини кәмбәғәлләргә, житим-йесирларға ғәмхорлуқ қилишқа, меһ-риван, рәһимдил вә кәчүрүмчан болушқа чақирди. Қулларни әркинликкә қоюветишни Аллаға йеқимлиқ, алийҗанап иш дәп җака-лиди. Шуңлашқиму Мәккиниң аддий авам хәлқи, кәмбәғәл-намратлар ислам дини-ни зор хошаллиқ илкидә қобул қилип, уларниң арисидин йеңи динға өткүчиләр тез өсүшкә башлиди. Мәккилик бутқа сиғинғучилар тәрипидин қанчилик тәқипкә учрап, қийинчилиқларни көрсиму, Муһәммәд пәйғәмбәр вә униңға ишинип, әгәшкән тунҗа мусулманлар өз етиқатидин ваз кәчмиди. 

							Немә сәвәптин ислам динини Мәккиниң бай содигәрли-риниң қобул қилғуси кәлмиди, әксичә, авам хәлиқ, кәмбәғәл-намратлар уни хошаллиқ илкидә қобул қилди?

				Мәккә мусулманлири 622-жили Мәдинә шәһиригә көчүп келиду. Шуниңдин кейин бу жил мусулман әллиридә йеңичә жил санашниң асаси, башлиниши болди. Бу жил санаш һиҗрә дәп аталди. Муһәммәд пәйғәмбәр шәһәргә кәлгәндин кейин, ислам дини арқилиқ Мәдинә шәһириниң турғунлири өз ара иттипақлишип, еғиз бирликкә қол йәткүзиду. Ислам дини тунҗа мәртә мошу шәһәрдә үстәмликкә еришиду. 

				Мәдинә шәһиридә тунҗа мусулманлиқ җамаә — умма пәйда болди. Әрәп дөлити умма асасида қелиплашти. Мәдинә шәһири Әрәп дөлитиниң дәсләпки пайтәхти болди. 

				630-жили 12-январьда мусулманлар Мәккигә һечбир тосалғусиз, тәнтәнилик рәвиштә кирип келиду. Мәккә мусулман шәһиригә айланғандин кейин, барлиқ әрәп қәбилилири биридин кейин бири ислам диниға өтиду. Шундақ қилип, илгири уруқ вә қәбилә болуп өз ара дүшмәнлишип кәлгән әрәпләр бир динға, бир җамаәгә бирләшти. 

				Әрәп хәлипилигиниң бәрпа қилиниши. Муһәммәд пәйғәмбәр вапат болғандин кейин (632), у асасини селип бәргән әрәп ислам дөлитини хәлипләр башқурди. Хәлип (халиф) сөзи избасар дегән мәнани билдүриду, йәни хәлипләр — Пәйғәмбәрниң ишини давам-лаштурғучи избасарлири болди. Хәлипләр башқурған умумий әрәплик дөләтләр Әрәп хәлипилиги (халифат) дәп аталди. Дәсләпки хәлипләр Пәйғәмбәрниң саһабилири (әң йеқин һәмралири, чарярлар) арисидин сайланди. Саһабилар арисидин сайланған дәсләпки төрт хәлипләр: Абубәкир, Өмәр, Осман вә Әлиләр “тәқва хәлипләр” дәп аталди. Чүнки улар Пәйғәмбәр асасини селип кәткән йолдин еғишмай, хәлиққә адил һөкүмранлиқ жүргүзди. 

				Хәлипләр дөләтниң асасини мустәһкәмләп, мусулман дөлитиниң чегарилирини кәңәйтишкә башлиди. Қедим заманларда ушшақ дөләтләр өз мустәқиллигини узақ сақлап туралмиди. Уларни хошна империялик дөләтләр өзлиригә қошувелип яки вассал-лиқ беқиндилиққа чүширип турди. Шуңлашқиму техи әндила қелиплишиватқан яш әрәп дөлити өз чегарилирини кәңәйтишкә мәҗбур болди. 

				Саһабилардин кейин һакимийәт бешиға кәлгән Умәвийләр су-лалиси басқунчилиқ жүрүшләрни давамлаштурди. VII ә. ахири — 

							Немә сәвәптин яш әрәп дөлити хошна әлләргә басқун-чилиқ урушларни жүргүзүшкә мәҗбур болди?

						

					

				

			

		

	
		
			
				40

			

		

		
			
				VIII ә. бешида әрәпләр Шималий Африка йәрлирини беқиндуруп, Гибралтар боғизи арқилиқ өтүп, Испанияни бесивалди. Шуниң билән биллә 670—676-жж. Оттура Азиядики Мәвринәһирни (Амудәрия вә Сирдәрия арилиғидики йәрләр) өзигә беқиндурди. Алимларниң ейтишичә Сирдәрияниң шималий тәрипидики йәрләрни бесивелиш әрәпләрниң планида болмиған. Чүнки улар түркләрниң җәңгиварлиқ роһи әрәпләрдин кам әмәслигини чүшәнди. 751-ж. Талас дәрияси әтрапида әрәпләр билән түркләрниң бирләшкән қошуни Хитай (Таң) әскиригә вәйранә зәрбә бәрди.

				
					
						
							Әрәп әскәрлириниң йәткән чәтки нүктилири

							Шималий-ғәриптә:	Шәриқтә:

							франклар(Пуатье түвидики җәң)	Талас дәрияси бойидики җәң

							Җәнупта: Ғәриптә

							Җәнубий Мисир вә Ғәрбий Һиндстан Атлант океани

								(Африка вә Ибериядә)

				Дәсләп пәқәт әрәпләрниң дөлити болған Хәлипилик, басқунчилиқ жүрүшләрниң нәтиҗисидә, тәркивигә түрлүк хәлиқ вә тәвәләр киргән зор, алп империягә айланди.

				Әрәп хәлипилигиниң сәясий башқуруш системиси. Тәқва хәлипләр вақтида дөләтниң мәмурий-башқуруш системиси шәкилләнмиди. Улар әлни пәқәт өз аброй-нопузиға тайинип башқурған еди. Шуңлашқа хәлипиликниң башқуруш (идарә қилиш) системиси пәқәт 661—750-жиллири һакимийәт қурған Умәвийләр сулалиси вақтидила шәкилләнди. 

				Умәвийләр вақтида, шундақла, дәсләп қетим сулалилик һаки-мийәт пәйда болди. Башқичә ейтқанда, әнди әлни пәқәт Умәвийләр сулалисиниң вәкиллирила мирасхорлуқ асаста башқуридиған болди. 

				
					
						
							Ениқла 

							Схемиға қарап вә дәрислик мәтинини пайдилинип, әрәп басқунчилиқлириниң хронологиясини түзүңлар.

							Издән

							Талас (Атлах) җеңи тоғрилиқ билимиңларни Қазақстан тарихи пәни вә қошумчә мәлумат мәнбәлири арқилиқ толуқтуруңлар.

						

					

				

				
					
						
							Ениқла 

							Мәнбәләрдин җизия селиғи тоғрилиқ оқуп, маһийитини ениқлаңлар.

				Мундақ һакимийәтни монархия дәп атайду. Оттура әсирлик дөләтләрниң барлиғи һәм Ғәриптә, һәм Шәриқтә пәқәт монархия түридә болди. Умәвийләр сулалиси башқурған Әрәп хәлипилиги оттура әсирләрдики әң жирик дөләт болди. Бирақ узақ жилларға созулған ички зиддийәтләр Әрәп хәлипилигини һалсиратти. 

				750-жили Әбу Муслим йетәкчилигидики қозғилаңниң нәти-җисидә Умәвийләр сулалиси һакимийәт бешидин қоғлинип, униң орниға Аббасийлар сулалиси (750—1258-жж.) кәлди. Аббасийлар хәлипитини, униң пайтәхти Бағдат шәһириниң нами билән Бағдат хәлипилиги дәпму атайду. Бу сулалиниң һөкүмранлиғи вақтида хәлипиликниң сәясий-иҗтимаий әһвали вә мәдәнийити баричә өрләп, риваҗлиниду. Аббасийлар хәлипилигини 1258-жили Чиңғизханниң нәвриси Хулагу хан башқурған моңғол әскири бесивалди. Бәш әсирдин көп моҗут болған Әрәп хәлипилиги өз моҗутлуғини тохтитиду.

				
					
						
							Бедуинлар — мал чарвичилиғи билән шуғуллинидиған көчмән әрәпләр.

							Бутқа сиғиниш – тәбиәт күчлиригә тевинидиған қедимий диний ишәнчә-етиқат. 

							Монархия — алий һакимийәт бир адәмниң қолида болидиған идарә қилиш түри.

							Империя – монархиялик дөләт. Империя басқунчилиқ урушлири нәтиҗисидә һәрхил хәлиқләрни бир дөләтниң қол астиға бирләштүрди.

							Мусулманлар — ислам диниға етиқат қилғучилар.

							Һиҗрә — әрәп тилидин тәрҗимә қилғанда “қонуш-турақ ағдуруш” мәнасини бериду. Мусулманчә жил санашниң башлиниши.

									Ядиңда сақла!

							Немә сәвәптин Муһәммәд пәйғәмбәрниң саһабилири: Абубәкир, Өмәр, Осман вә Әлиләр “тәқва хәлипләр” дәп аталди?

								Билимиңни тәкшүр

							

						

					

					
						
							1.	Бедуинлар дегән кимләр, улар немә билән шуғулланди?

							2.	Һиҗрә чүшәнчисини тәрипләп, униң исламдики әһмийитини ениқлаңлар.

							3.	Хәлипиликниң сәясий башқуруш системиси қандақ болди?

							4.	Әрәп басқунчилиқлири қайси йөнилишләрдә жүргүзүлди?

						Тирәк сөзләр

					Бу дәристә:

					• исламниң Шәриқ мәдәнийитиниң тәрәққиятиға тәсирини ениқлаймиз;

					• ислам мәдәнийитиниң алаһидиликлирини тәрипләймиз;

					• Шәриқ мутәпәккүр-лириниң муваппәқийәт-лирини ениқлаймиз.

				

			

		

		
			
				§ 9. Ислам мәдәнийитиниң “Алтун әсири”

				Исламниң Шәриқ мәдәнийитигә тәсири. Әрәп хәлипилиги парчилинип кәткини билән, униң тәркивидә болған хәлиқләр, илгәркидәкла, ислам диниға етиқат қилишни давамлаштурди. Ислам дининиң сүръәтлик рәвиштә тарқилиши, хәлипилик мәдәни-йитиниң шу дәвирдики әң илғар мәдәнийәт болуши биләнму бағлинишлиқ болди. Әрәп мәдәнийитиниң тәрәққиятиға ислам дини-ниң илим-пәнгә алаһидә шараит яритишиму зор тәсир қилди. Ислам дини “Адәмниң әңмуһим көрки — билим” дәп җакалиди. Билим елиш — һәрбир мусулманниң мәҗ-бурийити болуп һесапланди. Билим бериш ишиниң тәрәққий етип, китап фондлириниң топлинишиға хәлипләрму зор һәссә қошти. Мәсилән, хәлип әл-Әзизниң (туғулған жили намәлум — 996-ж. вапат болған) 120—160 миң томлуқ фонди бар китапханиси болған екән. Мусулман һөкүмранлириниң йәнә бир алаһидилиги — улар илмий муваппә-қийәтләрни топлашқа, дәсләпки илмий сәяһәтләрни уюштурушқа, сарайда илим-пән вә сәнъәт адәмлириниң топлинип, иҗадий ишлар билән шуғуллинишиға шараит яратти. 

				Мошу хил сәясәтниң нәтиҗисидә Әрәп хәлипилигиниң түрлүк тәвәлиридә билим орунлири көпләп ечилишқа башлиди. Бағдат шәһиридә “Даналиқ өйи” (заманивий тилда — Академия) ечилип, чоң китапхана ишлиди. Даналиқ өйигә Хәлипиликниң җай-җайлиридин алим вә иҗаткарлар, илим-пән әһли тәклип қилинди. Бағдат вә Дәмәшқ шәһәрлиридә обсерватория ишлиди. Әрәп хәлипилигидә қелиплашқан мәдәнийәтни Хәлипиликкә киргән барлиқ хәлиқләр бирлишип бәрпа қилди. Шуңлашқиму уни биз әрәп-мусулман мәдәнийити дәп атаймиз. Ислам мәдәнийитиниң йәнә бир алаһи-дилиги — у илим-пән билән зич алақидә риваҗланди. ІХ—ХІ әә. мусулман әллиридә философия, математика, астрономия, тарихнамә, лингвистика (тил билими), химия, фармакология (дора-дәрмәк ясаш) баричә риваҗланди. Әрәп математик вә астрономлириниң әмгәклирини Оттура әсирлик Европа алимлири йетәкчиликкә алди. Европилиқлар әрәпләрдин хәритә сизишни, компас вә глобусни 

				пайдилинишни үгәнди. Ибн Синаниң (Европида Авиценна исми билән мәшһур) латин тилиға тәрҗимә қилинған медицина тоғрилиқ әсәрлири ХVІІ ә. Европа дохтурлириниң қолидин чүшәрмәйдиған қолланмиси болди. Европилиқлар Хәлипилик әллириниң мәдәнийити билән, асасән, әрәпләр бесивалған Испания арқилиқ тонушти. Әрәп сәяһәтчилири Хәлипиликниң барлиқ тәвәлиригә сәпәргә чиқип, көплигән географиялик әмгәкләрни язди, шу тәвә, деңизларниң хәритилирини сизди. Әрәп тарихчиси һәмдә географи әл-Масудий “Заманә тарихи” намлиқ 30 томлуқ тарихий-географиялик энцикло-педияни язди. 

				Шәриқ мутәпәккүрлири. Улуқ әрәп-мусулман мутәпәккүрлири — әл-Фарабий, Ибн Сина, әл-Киндилар қедимий грек философлириниң әсәрлирини әрәп тилиға тәрҗимә қилип, уларға изаһларни язди, шу асаста йеңи әрәп-мусулман философияси шәкилләнди.

				Отрардин чиққан атақлиқ әҗдадимиз Әбу Насир әл-Фарабий (870—950-жж.) әрәп-мусулман мәдәнийитиниң жирик вәкили болди. У шундақла жирик қамусчи-алим еди. Әл-Фарабий астрономия, логика, музыка нәзәрийәси, математика, иҗтимаийшунаслиқ (җәмийәтшунаслиқ), этика, медицина, психология, философия вә һоқуқни тәтқиқ қилди. Шуңлашқа уни Шәриқтә Аристотельдин кейинки “Иккинчи устаз” дәп аташти. әл-Фарабий һәқиқәтәнму дуниявий миқиястики алим болди. У өзиниң әсәрлиридә әрәп, парс, грек, һинд вә түркий мәдәнийитиниң муваппәқийәтлирини өз ара уйғунлаштурушни билди. Униң қолязмилири һазир дунияниң көплигән китапханилирида сақланмақта. Әл-Фарабийниң тәсири астида Ибн Сина, Ибн Рушт, Өмәр Һәйям, Роджер Бекон, Леонардо да Винчи вә б. мутәпәккүрләрниң дуния тонуши қелиплашти. 

				Заманивий Қазақстан зиминидиму әрәп-мусулман мәдәнийити алаһидә гүллинип риваҗланди. Оттура әсирлик мусулманлиқ цивилизацияниң жирик вәкиллири — Маһмут Қәшқәрий, Йүсүп Хас Һаҗип, Әхмәт Яссавий, Әхмәт Йүгнәкий болуп һесаплиниду. Оттура әсирләрниң җәмийәтлик ой-тәпәккүридики мәшһур шәхс-ләрниң бири, ХІ ә. һаят кәчүргән Йүсүп Хас Һаҗип өз иҗадийитидә адәмниң җәмийәттики орни вә ролини, хизмитини чүшинишкә интилип, минсиз җәмийәт һәққидики алий философиялик арзу-арманлирини әкис әттүрди. “Қутадғу билик” дастани— “Буғрахан”, йәни “хақанийә” тилида йезилған һаятий әқлиянә ой-тәпәккүр-ниң мәңгү ядикарлиғи. Дастанда әқил-парасәт, илим-билим вә инсанға хас болушқа тегиш есил қәдрийәтләр һәммидин жуқури қоюлиду. 

			

		

	
		
			
				44

			

		

		
			
				Мәркизий Азиядики мусулманлиқ мәдәнийәтниң йәнә бир көрнәклик вәкили — 1029—1101-жж. яшиған мәшһур алим бовимиз Махмут Қәшқәрий. Униң бизгичә йетип кәлгән асасий әмгиги “Дивану луғәтит түрк” (“Түркий тилларниң луғити”) болуп һесаплиниду. Әҗайип надир бу әсәр 1072—1078-жж. асасән Бағдат шәһиридә йезилған. Бу әмгәк түркий қәбилилириниң орунлишиш географияси, хәлиқниң урпи-адәт, әнъәнилири, еғиз иҗадийити тоғрилиқ кәң мәлумат бериду. Түркий даласиниң йәнә бир пәрзәнди, әҗдадимиз Ғоҗа Әхмәт Яссавий Шәриқ мәдәнийитиниң тари-хида алаһидә орни бар мәшһур шәхс, ислам дининиң дәвәтчи-тәр-ғибатчиси, сопилиқ илимниң көрнәклик вәкили. Туғулған йери —һазирқи Җәнубий Қазақстан вилайитиниң Сайрам наһийәси. Сопилиқниң түркийлик мәктивини шәкилләндүргән Ә. Яссавий өз әсәрлиридә инсанийлиқ вә иманлиқ болушни жуқури баһалиди. У пүткүл күч-қувити, билим-тәҗрибисини изгүлүккә арнап, пүткүл түркий хәлиқләрни иттипақлиққа, паклиққа үндиди. Әхмәт Яссавийниң ХІІ ә. “Һекмәтләр диваниси” (“Даналиқ китави”) — кона түркий тилида йезилған надир әсәр. Яссавий өз һекмәтлиридә һәқиқәтни күйләп, ислам дининиң қәдрийәтлирини тәрғип қилиду.

				VIII—XII әсирләр арилиғида әрәп-мусулман мәдәнийити алаһидә гүлләнди, шуңлашқа тарихта бу дәвирни ислам мәдәнийитиниң “алтун әсири” дәп атайду. 

								Билимиңни тәкшүр

							

						

					

					
						
							1. Ислам дини илим-билимгә қандақ қариди?

							2. Әрәп хәлипилигидә илимниң қандақ түрлири риваҗланди?

							3. Әрәп-мусулман мәдәнийитини кимләр бәрпа қилди?

							4. Әрәп-мусулман мәдәнийитиниң көрнәклик вәкиллирини атап, улар һәққидә ихчам эссе йезиңлар.

						

					

				

				
					
						
							Даналиқ өйи — Бағдатта ечилған илим-билим ордиси (Академия).

							Иккинчи устаз — әл-Фарабийға берилгән атақ. 

							Алтун әсир — әрәп-мусулман мәдәнийитиниң алаһидә гүлләнгән дәври.

							Сопилиқ — ислам дининиң бир йөнилиши, униңға әмәл қилғучилар алаһидә тәқвадар болушқа дәвәт қилиду.

									Ядиңда сақла!

							Тонуп-билиш

							Йүсүп Хас Һаҗип өз әсәрини әрәп тилида әмәс, бәлки ана тилида язған дәсләпки түрк әлламиси, дана әдип болди.

				Іi бөлүм

				Тәрәққий әткән оттура әсирләр

				Крест жүрүшлири

					Бу дәристә:

					•крест жүрүшлири тоғрилиқ билимиз;

					• крест жүрүшлириниң қачан болғанлиғи вә униң һәққаний сәвәплирини ениқлаймиз.

					Салаһидин

					Рим Паписи 

					Урбан ІІ

					Иерусалим (Қуддус)

					Крестчилар

						Тирәк сөзләр

					

				

			

		

		
			
				§ 10. Крест жүрүшлириниң сәвәплири, бериши вә ақивәтлири

				Крест жүрүшлириниң шәрт-шараитлири. 1095-жилдин — 1292-жилғичә европилиқ рыцарьларниң Шәриқтики мусулман әлли-ригә қарши басқунчилиқ жүрүшлири йүз бәрди. Бу урушлар “крест жүрүшлири” дегән намға егә болди. 1095-жили 18-ноябрьда Җә-нубий Франциядики Клермон дегән шәһәрдә чирколуқ собор чақирилди. 26-ноябрьда Рим Паписи Урбан ІІ (1088—1099) жиғилғанларға қолға қурал елип “Муқәддәс җайларни” бесивалған түрк-селҗуқларға қарши крест жүрүшигә чиқишқа үндиди.

				Рим Паписиниң үндишигә, дәсләп рыцарьлар үн қошти. Папиниң үндишини өзлиригә йеңи ғоҗилиқлар билән әрзән ишчи күчини тепишқа үмүтләнгән герцоглар, графлар вә корольларму қобул қилди. Бу мураҗиәтни намратчилиқ вә қәризләрдин қутулуш йолини ойлап жүргән вә шундақла ахирқи жилларда йүз бәргән җутчилиққа бағлиқ ачарчилиқтин аман қелишни ойлаватқан деханларму хошаллиқ билән қарши алди. Шундақла бу жүрүшкә содигәрләрму қатнашти, улар шәриқ товарлирини сетип тез бейивелишни ойлиди. 

				Папа мураҗиитини қобул қилғанлар өзлирини “муқәддәс йәргә”, христиан дининиң дүшмәнлиригә қарши жүрүшкә атланғучилар екәнлигини билдүрүш үчүн кийимлиригә қизил матидин ясалған крест бәлгүсини тақавалди. Шу сәвәплик тарихчилар Йәроттура деңизиниң шәрқигә ясалған бу жүрүшләрни крестчилар жүрүши дәп атиди. Әнди жүрүшкә қатнашқучилар болса өзлирини “муқәддәс 

							Крест жүрүшлириниң сәвәплири немидә?

				йәргә” йол ечиватимиз дәп һесаплиди. Һәқиқитидә болса, крест жүрүшлири — бу ғәрбий европилиқ рыцарьларниң Йәроттура деңизидики Шәриқ әллиригә қарши қаритилған һәрбий-мустәмликә экспансияси еди. Иерусалимни бесивелип, Рим Папилири өз һөкүмранлиғини Шәриқ әллиригиму орнитишни көзлиди. Улар Шәриққә болған жүрүшләр Римға православие чиркосиниму өзигә беқиндурушқа ярдәмлишиду дәп үмүтләнди. 

				Феодал-рыцарьларниң биринчи крест жүрүши (1096—1099). 1096-ж. апрель ейида Франция вә Германияниң он миңлиған кәм-бәғәл деханлири вә ишсиз адәмлири “муқәддәс йәргә” урушқа атланди. Улар асасән сойла, палта, ара-оғақ вә нәйзиләр билән қу-ралланди. Уларни Шималий Францияниң Амьен дегән аһалилиқ маканидин чиққан тәқвадар Петр Пустынник (униң һеч дуния-мүлки болмиғанлиқтин, шундақ аталған) башқурди. Жүрүшни башқурушта униңға намратлашқан франциялик рыцарь Бальтер Голяк вә Рейн вилайитидин чиққан диндар Готшалк ярдәмләшти.

				Кәмбәғәлләр қошуниниң азла қисми Византиягә аман-есән йәтти. Император Алексей Комнин І уларни иллиқ қарши алғандәк болуп, “ғәрбий варварларниң” тәртипсиз топини чапсанирақ Босфор боғизи арқилиқ Кичик Азиягә өткүзивәтти. Бирақ шу жили октябрьда Кичик Азиягә бесип киргән крестчиларни селҗуқ түрклириниң әскири вәйранә мәғлубийәткә учратти. Намрат деханлар вә ушшақ рыцарь отрядлири қириливатқан чағда Ғәрбий Европа әллириниң феодаллири башлиған яхши қуралланған әскири уларға ярдәмгә атлиниду. Бу қошунлар мәбләғ, йемәк-ичмәк вә улақ билән толуқ тәминләнди. Үч топтин ибарәт рыцарь әскәрлириниң умумий қомандани болмиди. Йәнә келип улар жүрүшкә бир мәзгилдә атланмиди. Униң үстигә қошунларниң барлиғи өз алдиға таллиған түрлүк йоллар билән сәпәргә атланди. Бирлири Рейн-Дунай йоли, иккинчилири Адриатика яқиси, үчинчилири болса деңиз йоли билән жүрүп, 1096-ж. ахири вә 1097-ж. бешида Византияниң пайтәхтигә келишкә башлиди. 1098-ж. бешида Балдуин Фландрский йетәкчилигидики крестчилар топи Шималий Месопотамияниң бай шәһири Эдессани бесивалди. У йәрдә крестчилар өзлириниң биринчи дөлити — Эдесс графлиғини қурди. Шуниңдин кейин крестчилар Сириягә бесип кирип, униң баш шәһири Антиохияни 7 ай қоршавелип, булап-талап, у йәрдә крестчиларниң иккинчи дөлити — Антиохия князьлиғини қуриду. 1099-ж. 6-айда крестчилар әскири муқәддәс Қуддус-Иерусалим шәһиригә келип, 15-июльда уни бесивелип, униң барлиқ аһалисини қирип ташлап — Иерусалим Королььуғини қуриду. Уни Готфрид Бульонский башқуриду. Шундақ 

				қилип, 1 крест жүрүши аяқлашқанда Кичик Азия вә Палестинида крестчиларниң 4 дөлити: Эдесс, Триполи графлиқлири, Антиохия князьлиги, Иерусалим корольлуғи болди.

				Иккинчи крест жүрүши. ХІІ ә. мусулман әллириниң өз ара иттипақи мустәһкәмлинип, техиму күчәйди. Улар әндиликтә крестчиларни бесивалған йәрлиридин қисип чиқиришқа башлиди. 1144-ж. крестчиларниң дәсләпки дөлити Эдесс графлиғи ғулиди. Католик чиркоси Ғәрбий европилиқларни қайтидин крест жүрүшигә чақиришқа башлиди. Француз короли Людовик VІІ вә немис короли Конрад ІІІ ниң йетәкчилиги билән Алдинқи Азиягә иккинчи крест жүрүши (1147—1149-жж.) башланди. 1148-ж. бешида һәр икки әлниң крестчилири деңиз йоли арқилиқ Палестиниға йетип кәлди. Немис императори вә француз короли Антиохия князи билән бирлишип Дәмәшқни қоршиди. Бирақ қанчә тиришсиму 

							Крест жүрүшлириниң басқунчилиқ характери немидә?

						

					

				

			

		

		
			
				Биринчи крест жүрүши

					Салаһидин

				шәһәрни алалмиғандин кейин, дәсләп Конрад ІІІ,кейин Людовик VІІ өз елигә қайтишти. Умумән, крестчилар үчүн бу жүрүш толуқ муваппәқи-йәтсизлик билән аяқлашти.

				Салаһидин. 1171-жили Мисирдики һакимийәт Салаһидинниң (1138—1193) қолиға көчти. Көп өтмәйла у Месопотамия вә Сирияни бесивелип, уларни Мисир вә Хиджаз билән бир дөләткә бирләштүрди. Салаһидин крестчиларға қарши муқәддәс уруш—җиһад елан қилип, уларни Тивериад йенида вәйран қилди вә Иерусалимни қайтурувалди. Салаһидин йеңилгән шәһәрдә крестчилар охшаш қирғинчилиқ вә булап-талашқа йол қоймай, әксичә, уларни селиқ төләшкә мәҗбурлап, өз әркидә қойди.

				Үчинчи крест жүрүши. Салаһидинниң Иерусалимни бесивелиши Европа феодаллириниң үчинчи крест жүрүшини (1189—1192) тәшкиллишигә түрткә болди. Бу жүрүшкә Германия короли Фридрих І Барбаросса йетәкчилигидики немис, Англия короли, “Арслан жүрәк” Ричард І башқурған инглиз вә Франция короли Филипп ІІ Август башқурған француз рыцарьлири қатнашти. Бу үч дөләт рәһбәрлириниң арисида бирлик болмиди, әксинчә, өз ара қәстәнлик ойлири бесим болуп, пәқәт өз мәхситини көзлиди. Үч әл крестчилириниң беши қошулмай, түрлүк йоллар билән маңди. Шундақ қилип, 3-крест жүрүшиму крестчиларға өзлириниң бурунқи әһвалини әслигә кәлтүрүшкә ярдәмлишәлмәй, муваппәқийәтсиз аяқлашти. Ғәрбий Европа басқунчилири мусулман әллиридики барлиқ ғоҗилиқлиридин айрилди.

				Төртинчи крест жүрүши — крест таққучиларниң пәқәт бейиш-нила ойлайдиған қарақчилар екәнлигини ениқ көрсәтти. 1193-ж. Салаһидин вапат болғандин кейин униң дөлити, һакимийәтни талашқан балилириниң арисида бөлүшкә чүшти. Мундақ әһвал Европида Иерусалимни қайтурувелиш үмүтини қайта туташтурди.

				Рим Паписи Иннокентий ІІІ ниң төртинчи крест жүрүшигә чақирған мураҗиити Франция, Италия вә Германия феодаллириниң арисида қоллашқа егә болди. Немис феодаллири шуниң билән биллә Балтиқ яқилириғиму атланди. Крестчиларниң көзлигән дәсләпки нуқтиси Мисир болди. Улар Мисирни бесивелиш Иеру-салимни қайтурувелишни йениклитиду дәп һесаплиди. Бирақ Венеция содигәрлири крест таққучиларни өз мәхсәтлири йолида пайдилинишқа тиришти. Улар крест таққучиларни өзлири билән 

				қизғин сода жүргүзүватқан Мисирға әмәс, бәлки өз риқабәтчиси болған Византиягә қарши һайдап салди. Крестчилар өз қуралини мусулманларға әмәс, бәлки византиялик христианларға қарши ишлитиду. 

				1204-ж. 9—13-апрель арилиғида 20 миңлиқ крест таққучилар әскири Константинопольға һуҗум ясап, йерим миллион аһалиси бар шәһәрни бесивалди.“Крестчилар” турғун өй вә чирколарни булап-талап, сәнъәт ядикарлиқлирини вәйран қилди. Европиниң әң бай шәһирини егәллигән крест таққучилар Византиядә өз дөлитини қуруп, Палестиниға бериштин ялтайди. Уларниң дөлити “Латин империяси” дәп атилип, у 1261-ж. моҗут болди. Венецианлиқларниң үлүшигә Византияниң хелә көп бөлиги, җүмлидин Константинополь вә Адрианополь шәһәрлириниң бир бөлиги билән, Мәрмәр деңизиниң яқисидики кемә портлириниң бирази тәәллуқ болди, буниңдин ташқири венецианлиқлар Эгей деңизидики бир қатар аралларни Пелопонесниң җәнубий-ғәрип бөлигини, Крит аралини бесивалди. 

				Мәмлүкләр. ХІІІ әсирниң оттурисида Мисирдики һөкүмранлиқ мәмлүкләрниң қолида еди. Крестчиларниң ушшақ дөләтлири орунлашқан Палестиниға қарши мәмлүкләр пат-пат жүрүш уюштуруп турди. Мәмлүклик Мисирниң ташқи сәяситиниң асасий йөнилиши крест таққучиларни Сирия вә Палестина йеридин сүрүп чиқиш еди. Мәмлүкләр султани Бейбарс крестчиларға қарши ахирқи, һәл қилғучи жүрүшләрни уюштурди. 1262—1270-жж. арилиғида султан Бейбарс һөкүмранлиғидики мәмлүкләр крест таққучиларни Йеқин Шәриқтин қоғлап чиқип, крест жүрүшлириниң дәвригә нүктә қойиду. 

								Билимиңни тәкшүр

							

						

					

					
						
							1. Крест жүрүшлирини идеологиялик җәһәттин уюштурғучилар кимләр?

							2. Хәритидин һәрбий-мустәмликиләш йөнилишлирини көрситиңлар.

							3.	Салаһидин дегән ким?

							4.	Султан Бейбарс тоғрилиқ немә билисиләр?

							5.	Крест жүрүшлири тоғрилиқ җәдвәлни толтуруңлар:

							
								1-крест жүрүши

							

							
								2-крест жүрүши

								Нәтиҗилири

					Бу дәристә:

					• крест таққучилар вә мусулманларниң Шәриқтики өз ара мунасивитини тәрипләймиз ;

					•крест жүрүшлириниң Ғәрип вә Шәриқ үчүн қандақ ақивәтләрни елип кәлгәнлигини ениқлаймиз.

				

			

		

		
			
				[image: ]
			

			
				
					крест таққучилар

					ихтисат

					сәясий вәзийәт

					Селҗуқлар

					Мәмлүкләр

					Йеқин Шәриқ

				

			

			
				
					[image: ]
				

				
					
						Тирәк сөзләр

					

				

			

		

		
			
				§ 11. Крест жүрүшлиридин кейинки христианлиқ Европа вә мусулман алими

				Крест жүрүшлириниң ақивәтлири. Крест жүрүшлири Ғәрбий Европа әллири вә католик чиркоси тәрипидин жүргүзүлгән адаләтсиз, басқунлиқ уруш болди. Бу урушлар дуниявий цивилизацияниң тәрәққияти-ға, пәқәт Европа әллириниңла әмәс, бәлки Шәриқтики мусулман әллириниңму еги-лиги вә мәдәнийитигә орни толмас зиян кәлтүрди. Көплигән сәнъәт әсәрлири, ки-таплар вә баһалиқ дерәкләр йоқилип кәтти. Палестининиң деңиз яқисидики шәһәр-лириниң көпчилиги ХІІІ ә. ахириға қәдәр тамамән вәйран болушти. 

				Шуниңға қаримастин крест жүрүш-лириниң Ғәрбий Европа әллириниң ихти-сади вә мәдәнийити, сәясий һаятиниң тә-рәққий етишидә әһмийити зор болди. Ғәр-бий Европа хәлиқлири Шәриқтин жуқу-ри дәриҗидә тәрәққий әткән мәдәнийәт үлгилирини өзләштүрди. Ғәрбий Европа хәлиқлири Шәриқниң егиликни жүргү-зүштики утуқлиридин көп нәрсиләрни үгәнди. Крест жүрүшлири Ғәрбий Европида содиниң, қол һүнәрвәнчиликниң вә ахча-товар мунасивәтлириниң риваҗлинишиғиму ейтарлиқ тәсир йәткүзди.

				Европиниң ихтисади вә мәдәнийитиниң тәрәққиятиға наһайити зор иҗабий тәсир йәткүзгән крест жүрүшлири, әксинчә, мусулман әллири вә уларниң аһалисиға чәксиз қайғу-һәсрәтләр елип кәлди. Бу жүрүшләрниң ақиветидин тәвәдики ишләп чиқарғучи күчләр заваллиққа учриди. Крест таққучилар көплигән жиллар мабайнида мусулман әллирини булап-талап, Кичик Азия, Сирия, Палестина, Мисирниң шәһәрлирини вәйран қилип, аһалисини намратчилиққа чүшәрди. Эдесса (Руха), Кесария (Қәйсәрийә), Аскалон охшаш шәһәрләр чүшкүнлүккә учриди. Мәдәний вә ихтисадий җәһәт-

							Шәриқ әллири үчүн крест жүрүшлириниң ақивәтлири қандақ болди?

				Селҗуқлар. Оттура әсирлик миниатюра

			

		

		
			
				тин гүлләнгән Йеқин Шәриқ мәркәзлири крест жүрүшлириниң ақиветидин харабилиққа айланди. Пухта селинған Йеқин Шәриқ қәлъә-қорғанлирини елиш крестчиларға оңай болмиди. Шуңлашқа улар бу шәһәрләрни қоршавға елишқа мәҗбур болди. Мундақ узақ муддәтлик қоршавлар үчүн яғач-қурулуш материаллири көп миқдарда һаҗәт болди. Шуниң ақиветидин Йеқин Шәриқниң көплигән орманлири кесилип, йоқ қилинди. 

				Крестчилар бесивалған Палестина вә Ливанниң сода һәм қол һүнәрвәнчилиги билән шуғуллинидиған аһалиси крестчилар ховупидин ташқирида болған Мисирға қечип кетишти. Бу әһвал Мисир ихтисадиниң риваҗлинишиға иҗабий тәсир қилғини билән Сирия вә Палестининиң миңлиған жиллардин буян моҗут ишләп чиқириш мәркәзлирини вәйран қилди. 

				Крестчилар мусулман алиминиң һәммәтәрипигә, йәни ичкириләп бөсүп ки-рәлмиди. Крест жүрүшлири пәқәт чега-рилиқ тәвәләрдила әмәлгә ашурулди. Бу йәрләрниң өзидиму, 200 жилчә моҗут болған крестчиларниң ихчам дөләтлири ейтарлиқ муһим сәясий амилға айлинал-миди. 

			

		

		
			
				
					Мәмлүк җәңчиси

				Йеқин Шәриқтә крест жүрүшлири дәвридә йүз бәргән сәясий өзгиришләр өзлүгидин, йәни крестчиларниң һечбир қатнишисиз жүрди. Мошу дәвирдә Йеқин вә Оттура Шәриқтә Улуқ Селҗуқ дөлити орниди. Бирақ у көп узимай ғулап, Мисир вә Сириядә Фатимилик хәлипәт қелиплашти. Уму узаққа бармай, һакимийәтни фатимилардин аюбилар тартивалди. Аюбилар — мәшһур Салаһи-дин асасини салған даңлиқ сулалә. Улардин кейин һакимийәткә мәмлүкләр кәлди.

				
					
						
							Ениқла 

							Хрестоматиядин Усама Мунқизниң крест жүрүшлиригә беғишланған әмгиги билән тонушуп, крестчиларниң мусулман әллиридики һәрикәтлиригә баһа беришқа тиришиңлар.

				Крест жүрүшлири пәсийишкә башлиған чағда тарихий мәйданға моңғол басқунчилиғи чиқти. Моңғоллар мусулманларниң Алдинқи Азиядики (Иран, Ирақ) йәрлирини бесивалғини билән, Мисирни алалмиди. Мәмлүкләр Мисирни пәқәт крестчилардинла әмәс, бәлки һәм моңғол басқунчилиғидинму қоғдап қалалиди. 

				Умумән, крестчиларниң мусулман әллиридики һөкүмранлиғи узаққа созулмиди. Көп өтмәй мусулманлар өз йәрлирини крестчи-лардин толуқ азат қилди.

								Билимиңни тәкшүр

							

						

					

					
						
							1. Крест жүрүшлири мусулман әллиригә қандақ зәрдапларни елип кәлди?

							2. Крестчилар дөләтлириниң Йеқин Шәриқтики сәясий әһвалға тәсири қандақ болди?

							3. Крест жүрүшлири һәққидә қандақ дерәкләрни билисиләр?

							4. Мәмлүкләр дөлити билән Алтун Орда арисидики мунасивәтләр тоғрилиқ немиләрни билисиләр?

						

					

				

				
					
						
							Ениқла 

							“Қазақстан тарихи” вә “Әдәбият” дәрислиридин алған билимиңларға тайинип вә қошумчә мәнбәләрни пайдилинип, султан Бейбарс тоғрилиқ эссе йезиңлар.

							Издән

							“Крест жүрүшлириниң Йеқин Шәриқ әллиригә йәткүзгән зәрдави” мавзусида эссе йезиңлар.

				МОҢҒОЛлАР

					Бу дәристә:

					• моңғолларниң орунлашқан йерини ениқлаймиз;

					• Темучинниң моңғолларниң бешини бирләштүрүп, дөләт қурушини билимиз;

					• Моңғол дөлитиниң башқуруш системисини тәрипләймиз;

					• моңғолларниң басқунчилиқ йөнилишлирини ениқлаймиз;

					• Моңғол империясиниң қандақ қурулғанлиғини билимиз.

					Моңғоллар

					Темучин

					Чиңгиз хан

					Дөләт

					Басқунчилиқ 

					Империя

						Тирәк сөзләр

					

				

			

		

		
			
				§ 12. Моңғол империясиниң қурулуши

				Моңғолларниң тарих сәһнисигә чиқиши. Моңғоллар — Амур дәриясиниң җәнубий яқилирида, Кичик Хинган тағ йотилириниң шәрқидә яшиған қәбилиләр. Ғәрбидә улар түркий қәбилиләр билән, җәнупта болса қиданлар билән хошна болди. Х—ХІ әә. моңғоллар ғәрипкә қарап силҗип, Халха-да һөкүмранлиқ қилған түркий тиллиқ хәлиқләрни қисип чиқиришқа башлайду. Мошу қонуш ағдурушларниң нәтиҗисидә улар җәмийәтлик вә мәдәний дәриҗиси җәһәттин өзлиридин хелә жуқури турған түркийләр билән зич мунасивәт бағлайду. Бу, өз новитидә, моңғолларниң сәясий-мәдәний җәһәттин сүръәтлик риваҗлинишиға тә-сир қилиду. ХІІ ә. ахири вә ХІІІ ә. бешида Моңғулиядә қият-бөржиген қәбилисиниң даһиси Есугей баһадирниң оғли Темучин һөкүмранлиқ қилған жирик дөләт қурулди. Темучинниң балилиқ дәври моңғол қәбилили-риниң тарихидики наһайити бир еғир дәвиргә тоғра кәлди. У Онон дәриясиниң бойини маканлиған даңлиқ моңғол аилисидә дунияға келиду. Темучин 9 яшқа толғанда, қәбилиләр ара тоқунушлар вақтида дадиси Есугей қаза болиду. Таянчисидин вә мал-мүлкидин айрилған аилә, қериндашлиридинму қоллаш тапалмай, туғулған өлкисини ташлап кетишкә мәҗбур болиду. Улар қәһритан қиштин аран аман чиқиду. Темучин балилиқ чеғидинла көргән мошу хил еғирчилиқларда чиниқип, тавланди. Яш жигит вақит өтүп җәңгиварлиқ ишларни пухта өзләштүрди. Мошундақ җәңгиварлиқ хисләтлири вә алаһидә қәйсәрлиги, даналиғи түпәйли Темучин өз қәбилисиниң даһисиға айлиниду. 

					Чиңгиз хан

				ХІІ ә. ахирқи чаригидә Темучин моңғол қә-билилирини бирләштүрүш йолидики сәясий күришини башлайду. 20 жилға созулған кәскин күрәшләр нәтиҗисидә Темучин Моңғулияниң пүткүл қәбилилирини өз қол астиға бирләштүриду. 1206-ж. Онон дәриясиниң бойида өткән барлиқ моңғол қәбилилириниң бешини қошқан қурул-тайда Темучин Моңғол дөлитиниң улуқ хани болуп сайлиниду. Униңға Чиңгиз хан дегән унван берилиду. 

				
					
						
							Ениқла 

							Моңғол басқунчилиқ урушлири тоғрилиқ тарихчи Рәшид-әд-дин қайси әмгигидә язди?

				Чиңгиз ханниң таңғутларға вә Хитайға қарши жүрүши. Чиңгиз хан моңғолларни бирләштүрүп, биртуташ дөләт қурувалғандин кейин, бу дөләтни улғайтип, империягә айландуруш мәхситини қойди. Мошу мәхсәт билән хошна әлләрни бесивелиш урушлирини башлавәтти. Моңғолларниң әң дәсләпки зәрбиси Си Ся танғут дөлитигә қарши қаритилди. Нәтиҗидә танғутлар мәғлубийитини етирап қилип, моңғолларға беқинда болди.

				Танғутларни беқиндурғандин кейин Чиңгиз хан Шәрқий Азия-дики әң қудрәтлик, жирик дөләт — Хитайниң Цзинь империясигә қарши уруш башлиди Хитайниң шималида ХІІ ә. ахирида қурул-ған Цзинь империясини моңғол тәхлит қәбилиләрниң бири — чжурчженлар қурған еди. 

				1211-ж. февральда Чиңгиз ханниң өзи башқурған моңғол әскәрлири Цзиньниң чегарилиқ бәкинишлирини бузуп өтүп, чжурчженларниң йеригә бесип кирди. Моңғолларниң Хитайға қарши уруши узаққа созулди. 1211—1279-жж. арилиғида жүргүзүлгән урушлар нәтиҗисидә пүткүл Хитай йери Моңғол империясиниң тәркивигә қошулди.

				
					
						
							Ениқла 

							Чиңгиз ханниң қурған Моңғол дөлитиниң сәясий системисини 62-б. схемиға қарап, хрестоматия вә Қазақстан тарихидин алған билимиңлар арқилиқ ениқлаңлар.

							Ениқла 

							Темучинда кичигидин қандақ хисләтләр қелиплашти?

							Чиңгиз хан империясиниң башқуруш системиси

									Мәркизий һакимийәт

									Улуқ ханниң қолида әң алий һәрбий вә мәмурий һакимийәт топланди.

									Қурултай — түркий-моңғол ақсүйәклириниң рәсмий кеңиши. Униңда, асасән, улуқ хан сай-лаш, бесивалған йәрләргә егидарчилиқ қилиш вә һәрбий жүрүш йөнилишини бәлгүләш, униңға қолбашчи тайинлаш мәсилилири һәл қилинди.

									Йәрлик идарә қилиш (башқуруш) аймақларни дарғыбәгләр, басқақлар вә тамғашлар башқурди.

								“Яса” (“Ясақ”) Язмичә һоқуқ нормилири вә қанун қаидилири

							

						

						
							
								Чиңгиз әвлатлири

							

						

						
							
								Хан сайланди

							Ениқла 

							Хәритигә қарап, моңғолларниң Хитайниң Суй империясигә басқунчилиқ жүрүш-лириниң йөнилишлирини ениқлаңлар.

				Батуниң Ғәрипкә жүрүши. 1235-ж. Моңғол империясиниң пайтәхти Қарақорумда өткән қурултайда Ғәрипкә (Европиға) 

							Издән

							Монғолларниң Қазақстан вә Оттура Азияни бесивелишини Қазақстан тарихи бойичә ядиңларға чүшириңлар. “Отрар апити ” вақиәсиниң тарихий әһмийитини ениқлаңлар.

							Тонуп-билиш

							Чиңгиз хан өзиниң қатал ақсүйәклик көзқарашлириға қаримастин, қоманданларни вә алий мәмурий лавазимларға киши тайинлиғанда, әң алди билән уларниң чиқиш тегигә әмәс, бәлки билим-тәҗрибиси, шәхсий иш биләрмәнлиги, болупму адәмгәрчилик хисләтлиригә алаһидә көңүл бөлгән екән. У адәмләрдики адиллиқ, садиқлиқ вә тиришчанлиқ охшаш алий хисләтләрни жуқури баһалиған. Әнди хаинлиқ вә қорққақлиқни өч көргән. 

					Җалалидин

				жүрүш ясаш қарар қилиниду. Бу жүрүшни Җошиниң оғли Бату (Батый) башқуриду. Моңғол басқунчилиғи һарписида рус йәрлири ушшақ князьликләргә бөлүнүп кәткән еди. Тарқақ князьликләрниң Бату әскәрлиригә қарши туралмиди. 1236—1242-жж. арилиғида болған уруш беришида моңғоллар пүткүл рус йерини толуқ өзигә қаратти.

				Бату рус йерини бесивалғандин кейин Европиға һуҗумни башлайду. Польша, Чехия, Венгрия вә Балқан йәрлирини вәйран қилип, Италия вә Германия чегарисиға йетип бариду. Бирақ бирнәччә жилларға созулған жүрүшләрдин наһайити аҗизлап, һалсириған Бату әскәрлири, рус йерини арқида қалдуруп, Европиға 

				
					
						
							Ениқла 

							Моңғоллар немә сәвәптин рус йәрлирини тез бесивалди?

					Моңғолларниң Хитайниң Суй (Сун) империясини бесивелиши

				ичкириләп киришни тоғра көрмәйду. Бату өз әскәрлири билән Итил дәриясиниң төвәнки вадисиға қайтип келип, бу йәрдә 1243-жили Сарай-Бату шәһирини салдуриду. 

				Моңғолларниң Йеқин Шәриққә жүрүши. 1220-ж. моңғол әскири Оттура Азия һөкүмрани Хорезм шаһи Муһәммәдниң әскирини қоғлап, тунҗа қетим Иран йеригә қәдәм басқан еди. 1220—1221-жж. Хорезмшахниң мирасхори Җалалидинниң изиға чүшкән Жебе вә Сүбедей әскири Хорасандин Грузия вә Әзәрбәйҗанға өтиду. Бу әлләрдә тез ғәлибә қазанғандин кейин, моңғол әскәрлири Дербент арқилиқ Шималий Кавказға бесип кириду. 

				1251-ж. Моңғол империясиниң пайтәхти Қарақорумда моңғол әмәлдарлириниң қурултейи өтүп, униңда Иранни бесивелиш вә нери қарап йеңи жүрүшләрни уюштуруш тоғрилиқ қарар қобул қилиниду. Бу жүрүшни Мөңкениң иниси Хулагу (Чиңғиз ханниң нәвриси) башқуриду. 1256-ж. Хулагу ханниң әскәрлири Иранға кириду вә униң шималий-ғәрип қисмини беқиндуриду. Бу кәмдә Кичик Азиядики Селҗуқ дөлитиниң һөкүмранлири моңғол-лар һакимийитини етирап қилди. Иран, Закавказье, Ғәрбий Әрә-бийә йәрлириниң бир бөлиги Хулагу держависиниң тәркивигә кирди. 

				1258-ж. февральда моңғоллар Аббасий хәлипилигиниң пайтәхти —Бағдатни алиду. Әсирләр бойи ислам дининиң таянчиси болған дөләт өз моҗутлуғини тохтатти.

				Бирақ Мисирниң шу дәвирдики һөкүмранлири — мәмлүкләр хәлипиликниң әслигә кәлтүрүлгәнлигини җакалиди. Мәмлүк йетәкчилири Күтүз вә султан Бейбарс башқурған Мисир әскәрлири моңғолларға Сирия йеридә зәрбә берип, уларниң ғәрипкә қарап силҗишини тохтатти. Қипчақ-мәмлүкләр моңғол әскәрлиригә Йеқин Шәриқ зиминидә зәрбә бәргән бирдин бир армия болди. Хулагу әскәрлири Мисирдин башқа барлиқ Йеқин Шәриқ йәрлирини өзлиригә қаратти.

				Шуниң билән моңғол басқунчилиғиниң нәтиҗисидә ғәриптә Дунайдин, шәриқтә Япон деңизиғичә, шималда Новгородтин, җәнупта Җәнубий-Шәриқ Азиягичә созулуп ятқан бепаян терри-торияни өз ичигә алған алп империя бәрпа қилинди. Дуниявий 

							Немә сәвәптин моңғоллар өз дүшмәнлирини тез арида беқиндурди?

				тарихта бу хил алп империя илгири-кейин моҗут болмиған еди. Униң территорияси тәхминән 38 млн. кв км-ни тәшкил қилди. Империяниң пайтәхти Қарақорум шәһири болди.

								Билимиңни тәкшүр

							

						

					

					
						
							1. Моңғолларниң турақ-қонуши вә егилиги тоғрилиқ ейтип бериңлар.

							2. Моңғол дөлити қачан вә қандақ қурулди? 

							3. Чиңгиз хан дөлитиниң сәясий қурулмиси қандақ болди?

							4. Моңғолларниң рус йерини тез арида бесивелишниң сәвәплири немидә?

							5. Моңғолларниң Йеқин Шәриқтики басқунчилиқлири қандақ аяқлашти?

							6. Қазақстан тарихи пәни бойичә алған билимиңларни вә қошумчә материалларни пайдилинип, Чиңгиз ханниң империя йәрлирини өз оғуллириға бөлүп бериши тоғрилиқ эссе йезип көрүңлар.

						

					

				

				
					
						
							Яса (ясақ) — язмичә һоқуқ нормилири вә қанун қаидилири.

							Орман адәмлири — овчилиқ (аңчилиқ) вә белиқ егилиги билән шуғулланған моңғоллар.

							Далалиқлар — көчмән мал чарвичилиғи билән шуғулланған моңғоллар.

							Империя — император башқуридиған монархиялик дөләт. Империя басқунчилиқ урушлири арқилиқ һәрхил хәлиқләр вә территорияләрни бир сәясий бирләшмигә — дөләткә бириктүриду.

							Түмән — он миң җәңчидин тәшкил тапқан әскәр.

									Ядиңда сақла!

					Бу дәристә:

					• моңғолларниң һәр-бий тәшкиллириниң алаһидиликлирини;

					• Моңғол империяси ғулишиниң асасида Евразиядә қелиплашқан дөләтләрни;

					• Юань, Алтун Орда, Чағатай, Хулагуидлар дөләтлириниң сәясий-иҗтимаий әһвалини ениқлаймиз.

					Ноянлар

					Нөкәрләр

					Улан

					моңғол әскири

					Юань

					Алтун Орда

						Тирәк сөзләр

					

				

			

		

		
			
				§ 13. Евразия сәясий хәритисиниң өзгиришигә моңғол басқунчилиғиниң тәсири

				Моңғолларниң һәрбий тәшкили. Моңғол-ларниң көплигән тәрәққийләнгән әлләрни оңайла бесивелишниң асасий сәвәви моңғол әскириниң алаһидә қувитигә бағлиқ болди. Моңғол әскири шу замандики дуниядики әң илғар һәрбий тәшкил болди. Моңғол әскириниң асасий таянчиси — ноянлар болди. Ноянлар, моңғол җәмийитидә әнди-әндила шәкиллиниватқан әмәлдарларниң вәкиллири еди. Ноянлар нөкәрләрдин (кәспий җәңчиләр) ибарәт ясақ (отряд) тутти. Нөкәр ясақлири қәбилиниң қураллиқ күчлириниң асасини тәшкил қилди. Моңғол әскири икки бөләктин ибарәт болди: асасий әскәр вә улан (гвардия). Асасий әскәр көчмәнләргә хас онлуқ систе-ма бойичә тәшкилләнди. Әскәрниң алаһидә бир бөлиги улан — императорниң шәхсий муһапизәтчилири болди. Моңғоллар уни кешиктен дәп атиди. Кешиктенниң тәрки-видә 10 миң җәңчи хизмәт қилди. Улар уруқлардин әмәс, көпинчә қолбашчи ноян-ларниң оғуллири, уруқ-туққанлири вә ала-һидә җәңгиварлиқ қабилийити бар аддий пи-даийлардин тәшкилләнди. Әң илғар вә җасур җәңчиләрдин тәшкилләнгән вә беваситә ханниң өзигә беқинидиған мундақ җәңгивар һәрбий күч ханға көп артуқчилиқларни яратти. Һәрқандақ кешиктенниң әһвали асасий әскәрдики җәңчиләрдин жуқури болди. Чүнки уларға қошумчә мәҗбурийәтләр жүкләнди.

				Улуқ Моңғол империясиниң тарихтики орни. Евразия хә-лиқлириниң тарихида моңғол басқунчилиқлири вә униң асасида қелиплашқан Улуқ Моңғол империясиниң алидиған орни алаһидә. Бу империя миқияси бойичә дуния тарихидики әң жирик — алп империя болди. Өзиниң әң гүлләнгән дәвридә у Мәркизий Азия, Җәнубий Сибирь, Шәрқий Европа, Йеқин Шәриқ, Хитай, Шәрқий Түркстан вә Тибәт йәрлирини өз ичигә алди. Улуқ Моңғол империясиниң пәйда болуши алаһидә тарихий һадисә һәм йеңи империя вә дөләтләрниң 

				
					
						
							Ениқла 

							Кешиктенға (улан; гвардия) жүкләнгән қошумчә мәҗбурийәтләрни ениқлаңлар.

				шәкиллинишигә асас болди. Моңғол қәбилилирини бирләштүргән биртуташ дөләтниң тәшкиллиниши, әң алди билән, моңғолларниң өзи үчүн илғар-прогрессивлиқ һадисә болди. Моңғолларниң бурунқи қәбилиләр ара қирғинчилиқ урушлири тохтап, биртуташ моңғол хәлқи қелиплашти вә мәдәнийити риваҗлинишқа башлиди. 

				Империя қелиплишишиниң униң тәркивигә киргән хәлиқләр үчүнму ейтарлиқ әһмийити болди. Моңғол басқунчилиқлири ақиветидин пәйда болған миграциялик җәриянларниң нәтиҗисидә бир қатар йеңи хәлиқ вә этнослар шәкилләнди. Шуларниң ичидә қазақ, өзбәк, татар, башқурт, қалмақ, бурят вә башқа хәлиқләр болди. Аталған хәлиқләрниң миллий дөләтчилигиниң қелиплишишиғиму моңғол империясиниң тәсири зор болди. 

				Моңғол империясиниң қурулуши Евразия кәңлигидә ейтарлиқ геосәясий өзгиришләргә елип кәлди. Заманивий тилда уни ХІІІ ә. җаһанлишиш җәрияни дәп көрситишкиму болиду. Жирақ Шәриқ, Мәркизий Азия вә Европа арисида зич мунасивәтләр орнитилди.

				Юань империяси 1211—1279-жж. арилиғида моңғолларниң Хитайни беқиндуруш йолида елип барған урушларниң беришида қелиплашти. 1260-ж. Улуқ хан тәхтигә Чиңгиз ханниң нәвриси Қубулай олтарди. У 1264-ж. пайтәхтни Дадуға (Беҗин) көчәрди. 1271-ж. Қубулай хитайчә Дай Юань дегән нам елип, Юань сулалисиниң асасини салди. Бу дөләтниң тәркивидә Моңғулия, Манҗурия, Хитай, Тибәт, Шәрқий Түркстан йәрлири болди. Мәмурий башқуруш системиси мәркәзләштүрүлди. Дөләт рәһбири император дәп аталди, униң һөкүмранлиғи чәксиз болди. Марко Поло (ХІІІ ә. венециялик сәяһәтчи, у Юань империясидә 17 жил әмәлдар болуп хизмәт қилған) Юань дөлитиниң Европа билән селиштурғанда хелила тәрәққий әткән әл, Қубулай ханниң болса данишмән, әқиллиқ һөкүмран болғанлиғини ейтқан. Юань импе-рияси 1368-ж. деханлар қозғилиңиниң нәтиҗисидә ғулиди. 

				Алтун Орда дөлити. Моңғол империясиниң ғулиши нәтиҗисидә қелиплашқан жирик дөләтләрниң бири — Евразияниң зор бөлигини өз ичигә алған Алтун Орда дөлити болди. Бу дөләтни Чиңгиз ханниң чоң оғли Жошыға бөлүп бәргән улуслири тәшкил қилди. Батуниң вақтида Алтун Ординиң пайтәхти Итил дәриясиниң бойидики Сарай-Бату шәһири болди, у Беркениң вақтида Сарай-Берке дәп аталди. Түрк дерәклиридә Бату ханниң әскәрлири қипчақлардин ибарәт 

							Чиңгиз хан қурған империяниң дуниявий тарих үчүн әһмийити қандақ болди?

				болди дәп көрситиду. Сәвәви бепаян өлкидә орунлашқан Алтун Ординиң бесим бөлиги қипчақлар еди. Дөләтниң асасий сәясий вә мәдәний тили қипчақ тили болди. Батуниң вақтида Алтун Орда дөлити тарихий әдәбиятта Қипчақ улуси дәпму аталди. Дөләттә моңғоллар аһалиниң азла қисмини тәшкил қилди. ХІV ә. Алтун Орда моңғоллири түркийлишип кәтти. 

				Берке хан вақтида Алтун Орда биртуташ Моңғол империясидин бөлинип, мустәқил болди. Алтун Орда аһалиси, асасән мусулманлар бол-ди. Өзбәк хан вақтида, 1312-ж. ислам дөләтлик дин болуп җакаланди.

							Издән

							Силәр Моңғол империяси дәвридики җаһанлишиш җәрияниниң һәм иҗабий, һәм сәлбий тәрәплирини билисиләр. Заманивий җаһан-лишиш җәрияниға аит қандақ пикир ейтқан болар едиңлар? Топта муназирә өткүзүңлар.

						

					

				

				
					
						
							Ениқла 

							Қошумчә мәнбәләр вә Қазақстан тарихи дәрислигини пайдилинип, Алтун Ординиң дөләтлик қурулмиси билән тонушуп, униң алаһидилигини ениқлаңлар.

							Ениқла 

							Алтун Орда дөлитиниң асасий аһалиси кимләр болди?

				ХІІІ ә. ахири — ХІV ә. 1-йеримидики Моңғол дөләтлири

					Алтун Орда әскири

				Алтун Орда ХІV ә. 1-йеримида, Өзбәк вә Җәнибәк ханларниң вақтида, өз тәрәққиятиниң егиз чоққисиға көтирилди. Бирақ у ХІV ә. 2-йеримида мустәқил ғоҗилиқларға бөлүнүшкә башлиди. Әмир Төмүр әскәрлириниң 1389—1391 вә 1395-жж. жүрүшлири нәтиҗисидә Алтун Орда вәйран қилинди. Мошулардин кейин Алтун Орда пәйдин-пәй аҗизлишип, ХV ә. оттурисиға қәдәр бирә-тола ғулиди.

				Чағатай дөлити. Чиңгиз хан өзиниң иккинчи оғли Чағатайға Җәнубий Алтай вә Или дәриясидин Амудәрия дәриясиғичә созулуп ятқан йәрләрни бөлүп бәргән еди. Униң ғоҗилиғиға Шәрқий Түркстан, Йәттисуниң чоң бөлиги вә Мәвринәһир кирди. Униң мәркизи Алмилиқ шәһири болди. Кепәк хан (1318—1326) басқунчилиқ урушлар вақтида вәйран болған шәһәрләрни әслигә кәлтүрүп, деханчилиқ вә сода-сетиқни йолға салди. У ахча ислаһитини жүргүзүп, күмүч тәңгини җарий қилди. Кепәк ханниң қериндиши һәмдә мирасхори Тармаширинниң (1326—1334) вақтида йәрлик аһали билән йеқинлишишқа йәнә бир қәдәм ташланди: ислам дини рәсмий дин болуп җакаланди. 1370-ж.Чағатай улуси Моғолстан вә Мәвринәһир болуп иккигә бөлүнди.

							Чағатай дөлити қайси тәвә-аймақларни өз ичигә алди?

						

					

				

			

		

	
		
			
				64

			

		

		
			
				Хулагу держависи. Хулагу дөлити моңғолларниң Йеқин Шәриққә жүрүши нәтиҗисидә қелиплашти. Бу жүрүшни Чиңгиз ханниң нәвриси Хулагу башқурғанлиқтин, басқунчилиқлар нәтиҗисидә қелиплашқан улус униң илкигә берилди. Хулагуитлар держависиниң тәркивигә Иран, Закавказье, Ғәрбий Әрәбийә йәрлириниң бир бөлиги кирди. Бу дөләтни моңғоллар Елханлар дөлити дәп атиди. Чүнки дөләтни моңғол ханлири башқурди. Басқунчилар билән йәрлик иранлиқларниң өз ара йеқинлишиш җәрияни Ғазан хан (1259—1304) ислаһатлиридин кейин сүръәтлик жүрди. Ислаһат жүргүзүшни тәклип қилған Ғазан ханниң вәзири Рәшид әд-дин еди. У ислам динини дөләтлик дин дәп җакалаш арқилиқ моңғол һөкүмраниниң йәрлик аһали тәрипидин қоллашқа егә болушиға қол йәткүзүшни ойлиди. Ғазан хан ислаһатлири державини вақитлиқ мустәһкәмлиди, бирақ селиқларниң өсүши вә деханларниң йәргә бәкитилиши уларниң техиму намратлинишиға елип кәлди. ХІV ә. 2-иккинчи йеримида ейтарлиқ аҗизлашқан Елханлар дөлити ушшақ әмирликләргә парчилинип кәтти.

				
					
						
							Ноянлар — моңғол әскириниң асасий тириги, ясақ йетәкчилири.

							Нөкәрләр — кәспий җәңчиләр.

							Улан — императорниң шәхсий қоғдиғучилири.

							Марко Поло — ХІІІ ә. венециялик сәяһәтчи, Юань империясидә 17 жил хизмәт қилған.

							Ислаһат — дөләт тәрәққиятини тоғра йолға қоюшқа қаритилған чарә-тәдбирләр.

									Ядиңда сақла!

							Издән

							Моғолстан тоғрилиқ Қазақстан тарихидин толуғирақ тонушуңлар. Униң Мәвринәһир үчүн урушлириға аит эссе йезиңлар.

								Билимиңни тәкшүр

							

						

					

					
						
							1.	Моңғол армияси қандақ асаста тәшкилләнди?

							2.	Моңғол басқунчилиқлириниң нәтиҗисидә Евразияниң сәясий хәритисидә қандақ өзгиришләр йүз бәрди?

							3.	Юань империясиниң асасини салған ким?

							4.	Алтун Ордида ислам дини қачан дөләтлик динға айланди?

							5.	Чағатай дөлити қәйәрдә қурулди?

							6.	Хулагу дөлитигә қайси йәрләр кирди?

						

					

				

				
					
						
							Ениқла 

							Хулагу держависи қайси территориядә тәшкилләнди?

				IІi бөлүм

			

		

		
			
				Кейинки оттура әсирләр

			

		

		
			[image: ]
		

		
			[image: ]
		

	
		
			
				66

			

		

		
			[image: ]
		

		
			[image: ]
		

		
			[image: ]
		

		
			
				ХІV ә. ахири вә ХV ә. 1-йеримидики оттура әсирлик европилиқ җәмийәт

					Бу дәристә:

					• “Қара қирғинниң” сә-вәплирини ениқлаймиз;

					• деханлар қозғилаң-лириниң сәвәп-мәхсити вә әһмийитини тәһлил қилимиз.

				§ 14. Франция вә Англиядики деханлар қозғилаңлири

				“Қара қирғин” вә деханлар қозғилаңлири-ниң алақиси. Ғәрбий Европа аһалисиниң сани ХІ әсирдин буян дайимий өсүп турди. Европида пәрвиш қилишқа ярамлиқ йәрләр ечилип, уларға зираәтләр терилди. Шуниңға қаримастин аһалини йемәк-ичмәк билән толуқ тәминләш мүмкин болмиди.

				Европида ХІV әсирдин башлап климат җиддий өзгирип, начарлашқа башлиди. Һава райи совуп, қурғақчилиқ йүз бәрди. Нәтиҗидә ашлиқ һосулдарлиғи төвәнләп, пат-патла ачарчилиқ йүз берип турди. Дайим тоюнуп тамақланмаслиқниң тәсиридин адәмләр аммивий һалда жуқумлуқ кесәлләргә учрашқа башлиди. 1347-жили әң ховуплуқ ваба эпидемияси башланди. Униң тәсири болупму шәһәрләрдә қаттиқ сезилди. Үч жил ичидә Европа аһалисиниң үчтин бир қисми қирилди. ХІV әсирниң оттурисидики дәһшәтлик бу ағриқ “қара қирғин” дәп аталди. ХІV әсирдә бу хил сәлбий өзгиришләр деханлар қозғилиңиға елип кәлди. ХІV әсирдә болупму Англия вә Франциядики деханларниң әһвали наһайити еғир болди. Буниң сәвәви икки дөләт оттурисида Йүз жиллиқ уруш давамлашмақта еди. Дүшмәнләшкүчи әскәрләрниң баш-учи йоқ тоқунушлири, болупму француз деханлирини вәйранчилиққа учратти. Англиядә беваситә һәрбий һәрикәтләр йүз бәрмисиму, һөкүмәт уруш чиқими үчүн йеңи селиқларни җарий қилип турди. Инглиз әскәрлири асасән деханлардин тәркип тапқанлиқтин, улар өз егиликлирини ташлап кетишкә мәҗбур болди. Бу сәвәпләр ХІV әсирдә Англия вә Франциядә башланған икки жирик деханлар қозғилиңиға елип кәлди.

				Жакерия қозғилиңи

			

		

		
			
				Жакерия (1358-жил, май-сентябрь). Шималий Франциядә ХІV әсирниң оттурисиға қәдәр урушниң һәққаний еғирчилиқлири сезилишкә башлиди. Француз һакимийити деханлардин қәлъә-қорғанларни мустәһкәмләш үчүн қара ишлар билән шуғуллинишни тәләп қилишқа башлиғанда деханларниң чидами түгиди. 1358-жили май ейида бу хил адаләтсиз тәләпкә җавап ретидә Парижниң шималида қозғилаң партлиди. У тез арида Францияниң шималий-ғәрбидики көплигән йәрләрни өз ичигә алди. Деханлар қәлъәләрни вәйран қилди вә деханларниң селиқ һөҗҗәтлири йезилған қәғәз вә мәҗбурийәтләр тизимлирини өртиди. 

				Французлар деханларни камситип, уларни “жак” (мужик) дәп атишатти. Шуңлашқа Францияниң шималидики деханларниң қозғилиңи Жакерия дәп аталди. Қозғилаң Бовези, Пикардия, Иль-де-Франс, Шампань охшаш Шималий Франция тәвәлирини өз ичигә 

							Әлдики қандақ әһваллар деханлар қозғилиңиниң парт-лишиға түрткә болди?

					Джон Боллниң деханлар билән учришиши

				

			

		

		
			
				алди. Қозғилаңчиларниң ениқ программиси болмиди вә радикаллиқ түскә егә болди. Қозғилаңчиларниң умумий сани 100 миң адәмгә йәтти. Уларға Гильом Каль дегән адәм йетәкчилик қилди. 8-июнь күни қозғилаңчилар Наварра короли “рәһимсиз” Карлниң әскәрлири билән учрашти. “Рәһимсиз” Карл француз тәхтини егәлләш үчүн Парижға кетип бармақта еди. Деханларниң сани бесим болғанлиқтин Карл улар билән шәртнамә түзүшни тәклип қилди. Униң тәкливигә ишәнгән Гильом Каль шәртнамигә келишип, уни муһакимә қилиш җәриянида қолға елиниду. Йетәкчисидин айрилған деханлар тез арида тар-мар қилиниду. Бирақ қозғилаң 1358-жилниң сентябрь ейиғичә давамлишиду. Қозғилаңдин кейин һакимийәт бешиға кәлгән Карл V селиқ ислаһитини жүргүзиду вә селиқ жиққучиларға назарәт орнитиду.

				Уот Тайлер қозғилиңи (1381-жил, 30-май—1381-жил, ноябрь). 1381-жили әтиязда Англияниң җәнубий-шәрқидә деханлар қозғилиңи партлиди. Униңға Франция билән урушни давамлаштуруш үчүн йеңи селиқларниң җарий қилиниши сәвәп болди. Қозғилаңчилар селиқ жиққучиларни уруп-соқуп, уларниң бәзилирини өлүм җазасиға буйриди. Бу қозғилаңға Уот Тайлер йетәкчилик қилди. Лондонға йеқин орунлашқан икки графлиқниң деханлири пайтәхткә қарап атланди. Улар корольға өз тәләплирини қоюп, әмәлгә ашурушни көзлиди. 

				Қозғилаңчилар һөкүмәт қамап қойған Джон Боллни түрмидин азат қилиду. У деханларни һөкүмәтниң зорлуқ-зомбилиғиға қарши тәрғип қилғучиларниң бири еди. Джон Болл король 

					Король Ричард II

				сотиниң сатқунлиғини, епископларниң ачкөз-лүгини вә феодалларниң рәһимсизлигини ашка-рилиди. Лондонниң кәмбәғәллири қозңилаңчи-ларға дәрвазини ечип бәрди. Деханлар король тәрәпдарлириниң өйлирини булап-талап, бәзи рәқиплирини һәтта өлтүрүвәтти. Шәһәрдики топилаң пәйтидә көплигән гунасиз адәмләрму деханларниң һуҗумиға учрап, қаза болди. 

				Король Ричард ІІ қозғилаңчилар билән учришишқа мәҗбур болди. Қозғилаңчилар мундақ тәләпләрни қойди: шәхс әркинлиги, барщинини йоқитиш; йәрни пайдиланғанлиғи үчүн йәр егисигә пәқәт ахчилиқ төләм төләш; шәһәр вә йезиларға сода әркинлигини бериш; қозғилаңчиларға кәчүрүм елан қилиш вә уларни тәқиплимәслик вә һаказа. Король бу тәләпләр билән келишип өз вәдисидә туридиғанлиғини билдүрди. Нәтиҗидә деханларниң көпчилиги Лондонни ташлап, өз йезилириға тарқишип кәтти. Бирақ қозғилаңчиларниң иккинчи топи бу хил йол қоюшларға қанаәтләнмәй, Уот Тайлер вә Джон Болл билән биллә Лондонда қелишти. Улар король билән иккинчи мәртә учришип, қошумчә йеңи тәләпләрни алға сүрди. 

				Бу тәләпләр: епископлар вә монастырьларниң йәрлирини тартивелип, уларни деханларға бөлүп бериш; корольдин башқа барлиқ инглизларниң өз ара баравәрлигини орнитиш; дворянларниң имтиязлирини мәнъий қилиш. Король деханлар билән музакириләр жүргүзүватқан чағда Лондонниң мэри Уот Тайлерни өлтүрди. Король деханларға көплигән вәдиләрни берип, уларни өйлиригә қайтишқа көндүрди. Йетәкчисидин айрилған қозғилаңчилар Лондондин чүшкүнлүк һаләттә тарқишиду. Қозғилаң партлиған йәрләрдә король сотлири ишқа киришип, қозғилаңчиларни қаттиқ җазалайду. Қоз-ғилаң инглиз короли вә феодаллириниң әрвайини учириду. Улар деханларни мәлум чәктин артуқ езип-булаш, сөзсиз исиянға елип ке-лидиғанлиғини чүшиниду. Деханлар көп әмәс имтиязларға еришиду.

								Билимиңни тәкшүр

							

						

					

					
						
							1.	Деханлар қозғилиңиниң қатнашқучилири қандақ мәхсәтләрни көзлиди?

							2.	Жакерия қозғилиңиниң йетәкчиси ким болди?

							3.	Уот Тайлер йетәкчилигидики қозғилаңға кимләр қатнашти вә қандақ тәләп-ләрни алға сүрди?

						

					

				

				
					
						
							Ениқла 

							ХІV—ХV әсирләрдә Франция вә Англиядә деханлар қозғилаңлириниң пат-пат йүз бериш сәвәплири немидә?

				§ 15. Европидики Феодаллиқ урушлар

				Йүзжиллиқ уруш — бу Англия вә Франция оттурисида тәхминән 1337 вә 1453-жилларниң арилиғида йүз бәргән һәрбий тоқунуш. Бу уруш бәзи үзүлүшләр билән 116 жилға созулди. Бу тоқунушқа умумий тәриплимә беридиған Йүзжиллиқ уруш аталғуси кейинәрәк пәйда болди.

				Урушни инглиз короли Эдуард ІІІ баш-лиди. У Капетинглар сулалисидин чиққан француз короли Филипп ІV “Қамәтликниң” аниси тәрәптин туққини еди. 1328-жили Капетингларниң беваситә әвлади Карл ІV вапат болғандин кейин Салий қануни бойичә Филипп VІ Валуаға таҗ кийгүзүлүп тәхткә олтарғузди. Бу чағда Эдуард ІІІ өзиниң француз тәхтигә дегән һоқуқини җакалиди. Буниңдин ташқири, монархлар арисида ихтисадий турғудин муһим, сөз йүзидә инглиз тәхтиниң мүлки, әмәлиятта болса Францияниң назаритидики Гаскон тәвәси үчүнму өз ара зиддийәтләр моҗут еди. 

				Урушниң дәсләпки басқучи Эдуард ІІІ үчүн утуқлуқ болди. 1340-жилқи Слейс түви-дики деңиз җеңидә инглизларниң қуруқ-луққа чиқишиға тосалғу болуватқан француз флоти толуқ тар-мар қилинди. Шуниңдин башлап Эдуард ІІІ ниң флоти деңизда толуқ һөкүмранлиққа егә болуп, Ла-Маншқа назарәт орнатти.

				Эдуард вә Филипп әскәрлириниң 1346-жили 26-августта Креси түвидә учришиши француз армияси вә униң иттипақдашлириниң мәғлубийити билән аяқлашти. Әнди инглиз әскәрлири шималға қарап тосалғусиз сил-

							Йүзжиллиқ уруш дәп атилишиниң сәвәви немидә?

						

					

				

			

		

		
			
				
					Филипп IV “Қамәтлик”

					Генрих VII Тюдор

						Тирәк сөзләр

					Бу дәристә:

					• Англия вә Франция оттурисидики 100 жилға созулған урушниң сәвәвини, беришини вә нәтиҗилирини билидиған болумиз;

					• сулалилиқ урушларниң алаһидилигини чүшинимиз;

					• феодаллиқ урушлар вә мәркәзләштүрүлгән дөләтләрниң қурулуши арисидики мунасивәтни ениқлаймиз.

				җип, 1347-жили Калени алди. Бу әһвал инглизларниң муһим стратегиялик ғәлибиси болди вә Эдуардқа өз әскәрлирини қуруқлуқта тутушқа мүмкинчилик бәрди. 

				1356-жили Эдуард ІІІ ниң оғли башқурған 30 миңлиқ инглиз әскири Гасконияға бесип кирип, Пуатье түвидә французларға қаттиқ зәрбә бәрди. 1359-жили Лондон келишими имзаланди, униң бойичә Аквитания инглизларниң қолиға өтти. 

				ХVІ әсирниң иккинчи йерими Англияниң ички вә ташқи сәясити үчүн муваппәқийәтсиз болди. Бу французларға 1372-жили Пуатьени, 1377-жили Бержеракни азат қилишқа мүмкинчилик яратти. 1396-жили Франция вә Англия оттурисида вақитлиқ сүлһи-келишим имзаланди. 1415-жили 25-октябрьдә Азенкур түвидики җәңдә инглизлар ғәлибә қазанди. 

				Һал вә ақ қизилгүлләр уруши — Плантагенетлар сулалисиниң икки путиғи — Ланкастерлар (гербида “һал қизилгүл”) вә Йорклар (гербида “ақ қизилгүл”) оттурисидики инглиз тәхти үчүн болған уруш. Бу уруш оттуз жилға созулуп (1455—1485), һакимийәткә Ланкастерлар сулалисиниң жирақ туққини Генрих VІІ Тюдорни елип кәлди. Урушниң асасий сәвәплириниң бири — Англияниң еғир ихтисадий әһвали еди. Ланкас-терлар, асасән, шималдики арқи-да қалған Уэльс вә Ирландияниң баронлириға таянса, Йорклар ихтисадий җәһәттин тәрәққий-ләнгән Англияниң җәнубий-шәрқидики феодалларға арқа тириди. Әркин сода вә қол һүнәр-вәнчиликниң риваҗлинишиға мәнпийәтдар оттура дворянлар, содигәрләр вә һаллиқ шәһәрликләр Йоркларни қоллиди. 

				Йүзжиллиқ уруштики мәғлу-бийәт инглиз баронлириниң ариси-да һөкүмәткә қарши наразилиқни пәйда қилди. Униң үстигә король Генрих VІ Ланкастерниң рәпиқиси мәликә Маргаритиниң теги һаллиқ французлардин еди. Хә-лиқ уни рәһимсизлиги үчүн өч көрәтти. Мәликә вә униң тәрәп-дарлири пәқәт шәхсий бейиш һәм 

				мәнпийәтнила көзлиди. Әл ичидә тәртипсизлик вә наразилиқлар орун алди. 

				Мәликә вә униң әтрапидикиләрниң асасий рәқиплири корольниң жирақ туққанлири — Йорклар сулалиси болди. Ланкастер вә Йорк сулалилириниң әҗдади Эдуард ІІІ Плантагенет еди. Бу икки сулалиниң оттурисидики тәхт үчүн талаш-тартишлар узаққа созулған қанлиқ тоқунушларға елип кәлди. Йоркларниң туғида ақ, Ланкестерларниң туғида һал қизилгүл сүрити әкис етилди. Шу түпәйли бу уруш “Һал вә Ақ қизилгүлләр уруши” дәп аталди. 

				Пүткүл инглиз феодаллири әлдә өз ара дүшмәнләшкән икки топқа бөлүнди. Уларниң һәрқайсиси король тәхти үчүн күрәштә сулалиларниң бирини қоллиди. Уруш сулалә-феодалларниң бир-бирини түгәл дәрлик қирип болған пәйтидила амалсиз тохтиди.

				1485-жили Ланкастерларниң Франциядә яшаватқан туққини Генрих Тюдор һакимийәт бешидики Йорклар сулалисигә қарши уруш башлиди. Шу жили август ейида Босворт түвидики җәңдә Ричард ІІІ Йорк йеңилип, өлүм җазасиға кесилди. Мошу ахирқи тоқунуш билән Һал вә Ақ қизилгүлләр арисидики маҗраларму аяқлашти. Генрих Тюдор (1485—1509-жиллири һөкүмранлиқ қилди) Генрих VІІ дегән нам билән Англияниң короли дәп җакаланди. У Эдуард Йорк ІV ниң қизи Елизаветиға өйлинип, өзиниң туғида Һал вә Ақ қизилгүлләрни мәңгү аҗралмайдиған қилип бирләштүрди.

				Генрих Тюдор VІІ ниң вақтида король һакимийити мустәһкәм-ләнди. У феодалларниң һәрбий отрядләр тутушини мәнъий қилди, беқинғуси кәлмигән әмәлдарларниң қәлъәлирини вәйран қилди, уруш беришида қаза болған герцог вә графларниң йәр вә унванлирини өз тәрәпдарлири арисида тәхсимлиди. Өз ара зиддийәтләрдин һалсизланған рыцарьлар вә шәһәр турғунлириму Генрих Тюдор VІІ ни қоллап-қувәтлиди. 

				Шундақ қилип, һал вә ақ қизилгүлләр уруши нәтиҗисидә инглиз тәхтиниң бешиға Тюдорлар сулалиси келип, 117 жил мабайнида Англиядә һөкүмранлиқ қилди.

							Һал вә Ақ қизилгүлләр арисидики урушниң маһийити немидә?

								Билимиңни тәкшүр

							

						

					

					
						
							1.	Йүзжиллиқ урушниң асасий сәвәплири қандақ болди?

							2.	Һал вә ақ қизилгүлләр уруши характери җәһәттин қандақ урушқа ятиду?

							3. Генрих Тюдорниң һакимийәткә келишигә қандақ сәвәпләр тәсир қилди?

					Жанна д’Арк

					Бу дәристә:

					• өз Вәтининиң әркинлиги үчүн күрәшкән батур француз қизи Жанна д´Арк тоғрилиқ билимиз;

					• Франциядә мәркәзләшкән дөләтниң қурулуш тарихи билән тонушимиз.

				

			

		

		
			
				§ 16. Жанна д’Арк вә йүзжиллиқ уруштики францияниң ғалибийити

				Француз хәлқиниң басқунчиларға қарши күриши. 1360-жили Англия вә Франция арисида келишим (сүлһи) түзүлди. Униң бойичә Франция территориясиниң үчтин бир бөлиги инглизларниң қол астиға өтиду. 1369-жили уруш қайтидин давамлашти. Французлар инглизларға сезиләрлик зәрбә берип, бираз йәрлирини қайтурувалди.

				1415-жили инглиз әскәрлири Францияниң шималида жүрүшкә чиқти. Азенкур дегән йәрдә француз әскәрлири сан җәһәттин көплигигә қаримастин, вәйранә йеңилди. 1420-жили французлар үчүн уларниң номусини дәпсәндә қилидиған шәртнамә түзүлди. Униң бойичә Франция өзиниң мустәқиллигидин мәһрум болуп, Бирләшкән инглиз-француз корольлуғиниң бир бөлиги болупла қалди. Мошу шәртнамигә қаримастин, француз короли вапат болғандин кейин, униң 15 яшлиқ оғли әлниң җәнубиға қечип берип, өзини Карл VІІ дегән нам билән (1422—1461) җакалиди. Уруш қайтидин давамлашти. 1428-жили инглизлар Орлеан шәһирини қоршавға алди. Бу шәһәрни алса, инглизлар үчүн җәнупқа апридиған йол ечилатти.

				Жанна д’Арк. 1428-жили инглизлар Орлеан шәһирини қор-шавалғанда әлдики сәясий мәйданға әркпәрвәр қиз Жанна д’Арк чиқти. У Орлеанни азат қилиш үчүн Фран-ция тәхтиниң мирасхори Карл VІІ дин әскәр сориди. Әскәрләрниң роһини көтирип, Орлеан шәһирини азат қилди. Жанна д’Аркниң бу хил қәһриманә паалийәтлири пүткүл французларниң миллий роһини көтәрди вә инглизларни тар-мар қилип, Реймс шәһиридә Карл VІІ ниң тәхткә олтирип, таҗ кийишигә мүмкинчилик яратти. Мошу пәйттә тәхтниң йенида король туғини тутқан Жанна турди. 1430-жили Компьен түвидики урушта Жанна 

				
					
						
							Ениқла 

							17 яштики Жанна д´Арк Йүзжиллиқ урушта қандақ роль ойниди?

				әсиргә чүшүп қалиду. Инглизлар Жаннани җодигәр дәп әйип-ләп, 1431-жили отта көйдүрүп, қәтъл қилиду. Жанна д’Аркниң өлүмиму урушниң беришиға тәсир қилди, французларниң миллий һар-номусини тәврәтти вә миллий-азатлиқ урушқа улашти.1453-жили Кастильон дегән йәрдә Йүзжиллиқ урушниң ахирқи җеңи болуп, униңда инглизлар тар-мар қилинди. 1453-жилқи 17-июльда Бордо түвидә болған җәң французларниң пайдисиға һәл қилинип, инглизларниң тәслим болуши (капитуляция) урушқа нүктә қойди. 

				Әлниң сәясий бирлишиши. Францияниң Йүзжиллиқ уруштики ғалибийити уни сәясий җәһәттин бирләштүрүшни аяқлаштурушниң шәрт-шараитлирини пәйда қилди. Йүзжиллиқ урушниң бешидики муваппәқийәтсизликләр турақлиқ армияниң артуқчилиғини ениқ көрсәтти. Бирақ у чағда дөләт ғәзнисидә турақлиқ армияни тәшкилләш үчүн мәбләғ йоқ еди. Мундақ малийәвий асас пәқәт уруш пүткәндин кейинла топлинишқа башлиди. Инглизлар билән уруштики ғәлибиләрни пайдилинип, король Карл VІІ Баш штатлардин армияни тутуш үчүн һәр жили жиғилидиған мәхсус селиқни җарий қилишни тәләп қилди. Униң тәливи орунланди. Дөләтлик ғәзнидин мааш алидиған мунтәзим армияниң атлиқ вә пиядә әскәрләр топи тәшкилләнди. Бу король һакимийитини мустәһкәмләшкә ярдәмләшти. Армия беваситә корольға беқинидиған болди. Әндиликтә Баш штатларниң корольға бурунқидәк һаҗити болмай қалди. Король дөләтни беваситә өзигә беқинда әмәлдарлар арқилиқ башқуруп, муһим дөләтлик мәсилиләри йеганә һалда һәл қилидиған болди. ХV әсирниң ахирида Францияни бирләштүрүш аяқлашти. Мәркәзләштүрүлгән күчлүк дөләтниң асаси селинди.

								Билимиңни тәкшүр

							

						

					

					
						
							1. Жанна д’Аркниң қәһриманлиғи қайси вақиәгә бағлиқ болди?

							2. Карл VII қайси шәһәрдә таҗ кийди?

							3. Немә сәвәптин Жанна д’Арк француз хәлқиниң ядида мәңгү сақланди?

							Француз хәлқиниң басқунчиларға қарши миллий-азатлиқ күриши қандақ аяқлашти?

						

					

				

				
					
						
							Ениқла 

							Англия вә Францияниң арисидики феодаллиқ уруш билән Францияниң бирикиши арисидики мунасивәтни ениқлаңлар.

					Людовик XI

					Бу дәристә:

					• Европа дөләтлириниң бир мәркәзгә бирлишиш сәвәплирини ениқлаймиз;

					• Феодаллиқ урушлар вә мәркәзләштүрүлгән дөләтләрниң қурулуши арисидики мунасивәтни ениқлаймиз.

				§ 17. Европидики мәркәзләшкән дөләтләрниң қелиплишиши

				Европа дөләтлириниң бир мәркәзгә бир-лишишиниң шәрт-шараитлири. Европа әлли-риниң сәясий бирлишиш җәрияни узаққа созулди. Болупму Англия вә Францияниң сәясий бирлишиши узаққа созулған қанлиқ урушлар билән қатар жүрди. Бу урушларниң ичидики әң еғири 1337—1453-жж. арилиғида йүз бәргән “Йүзжиллиқ уруш” болди. 

				Францияниң бирлишиши. Францияниң мәркәзлишиши ХІІ ә. башланди. Фран-цияниң Йүзжиллиқ уруштики ғәлибиси (1337—1453) сәясий җәһәттин бирлишишни аяқлаштурушниң шәрт-шараитлирини қелиплаштурди. Инглизлар билән болған уруштики ғәлибини утуқлуқ пайдилинип, пүткүл дөләтлик ишларни корольниң өзи һәл қилидиған болди. Францияни бирләштүрүш асасән Карл VІІ ниң оғли Людовик ХІ ниң вақтида (1461—1483) аяқлашти. Король һакимийитиниң күчийиши ақсүйәк феодал-ларға яқмиди. Өз әркинлигидин айрилишқа башлиған улар корольға қарши иттипаққа бирләшти. Лекин “дө” дегән тәхәллусқа егә болған Людовик ХІ наһайити маһир вә әвришим сәясун болуп, өз рәқиплирини өзи қурған тор-тузаққа арқа-арқидин чүширишкә башлиди. Өз мәхситигә йетиш үчүн у түрлүк һейлә-микирләрни қол-ланди. ХVІ ә. бешида Францияниң сәясий-ихтисадий күч-қувити ешип, пүткүл әл бир мәркәзгә бирләштүрүлгән һакимийәткә — король һакимийитигә беқиндурулди.

				1539-ж. Франция короли Франциск І дөләтлик тил сүпитидә француз тилини җарий қилди. Мошу вақиттин башлап дөләт-

							Францияни бирләштүрүшни қайси король аяқлаштурди?

				тики рәсмий һөҗҗәтләр латин тилида әмәс, бәлки француз тилида жүргүзүлүшкә башлиди. Феодаллиқ җәмийәтниң ичидә капиталистик ишләпчиқириш шәкиллинишкә башлиди. ХVІ ә. бешида мануфактурилиқ ишләп чиқириш пәйда болди. 

				ХVІІ ә. бешида ташқи содини тәрәққий әткүзүш мәхситидә Франция Америка қитьә-сидин йеңи мусәмликә йәрләрни бесивелишқа киришти. ХVІІ ә. иккинчи йеримида Франциядә чәксиз, мутлақ (абсолют) монархия бирә-тола орниди вә әлдики һөкүмранлиқ корольниң қо-лиға топланди. 

				Англияниң бир мәркәзгә беқинишиниң ала-һидиликлири. Англияниң мәркәзлишиши төрт әсиргә созулди. Англияни бир мәркәзгә бир-ләштүрүшни башлиған Генрих VІ болди. Униң һөкүмранлиғи вақтида “Һал вә Ақ қизилгүлләр уруши” охшаш сулалиләр ара урушлар йүз бәрди. Узаққа созулған урушлар нәтиҗисидә, 1485-ж. һакимийәт бешиға әлни бирләштүргән король Генрих VІІ Тюдор кәлди. 1485-ж. 1603-жилғичә Англияни Тюдорлар сулалисидин чиққан корольлар идарә қилди. Уларниң вақтида король һакимийити күчийип, чәксиз һөкүмранлиқ түс алди. Король Генрих VІІІ 1534-ж. Англия чиркосини Римға болған беқиндилиқтин азат қилди. Әнди чиркониң башчиси король дәп җакаланди. Генрих VІІІ елим-селиқ жиғидиған мәхсус палатини қурди. 1535—1558-жж. Генрих VІІІ ниң қизи Мария Тюдор һөкүмранлиқ қилди. Реформация әрбаплирини тәқипкә учратқини үчүн көпчилик униңға “қан ичәр” дәп ләқәм қойди. Мария өлгәндин кейин тәхткә Генрих VІІІ ниң иккинчи қизи Елизавета І (1558—1603) олтарди. Униң вақтида инглиз абсолютизми алаһидә чиңиди. 

				Чирко миллий дәп етирап қилинип, абсолютизмниң әң муһим таянчисиға айланди. 1607-ж. Англияниң дөләтлик гимни қобул қилинип, тунҗа мәртә иҗра қилинди. Тюдорлар сулалиси пүткүл әлни қол астиға бирләштүрди. Исиянчи ақсүйәкләрниң наразилиқлири бесип ташланди, содиниң риваҗлиниши қоллап-қувәтләнди. Һаки-мийәттикиләр вәтәнлик ишләпчиқиришниң риваҗлинишини қоллап, башқа әлләрдин әкелинидиған тәйяр буюмларға жуқури баҗ селиғини бәлгүлиди. Тюдорлар хам әшия вә йемәк-ичмәкни 

				чәт әлгә чиқиришни қәтъий мәнъий қилди. Тюдорларниң вақтида инглизларниң мустәмликиләш экспансияси техиму күчәйди. ХVІІ ә.бешида Тюдорлар сулалисиниң утуқлуқ жүргүзгән ички вә ташқи сәясити Англияни Европидики илғар дөләтләрниң сепигә қошти. 

				Германия тәрәққиятиниң алаһидилиги. ХVІ ә. Германияниң әң бай дөләт болуш мүмкинчилиги наһайити зор еди. Герма-ния дуниявий сода йолидики қолайлиқ йәргә орунлашти. Бирақ мошу хил утумлуқ тәрәплиригә қаримастин, Германия ихтисадий тәрәққият җәһәттин арқида қаливәрди. Мундақ арқида қелишниң көплигән сәвәплири бар еди. Уларниң әң асаслиғи — әлниң сәясий җәһәттин тарқақ, чечилаңғу болушида еди. Чүнки Германия у кәмдә әмәлиятта өз ара мунасивәтлири тамамән үзүлгән ушшақ князьликләрдин ибарәт еди. Һәрбир князь өз ахчисини чиқарди, елим-селиқ жиғди, сот ишлирини жүргүзди. Мундақ тарқақлиқ әл ихтисадиниң тәрәққий етишигә тосалғу болди. Реформациядин кейин Германияниң тарқақлиғи техиму күчәйди. Мәркәзлишиш җәрияни Германиядә тамамән жүрмиди, пәқәт тәвәлик мәркәз-ләштүрүшла әмәлгә ашти. Ғәрбий Европида ХV ә. биринчи йеримида чон шәһәрләр тәрәққий етип, жирик карханилар пәйда болди. Ахчиниң әһмийити күчийип, у содиниң риваҗлинишиға сәвәпчи болди. 

				
					
						
							Ениқла 

							Феодаллиқ урушлар вә мәркәзләштүрүлгән дөләтләрниң қелиплишишини тәтқиқ қилип, уларниң арисидики мунасивәтни ениқлап, өз пикриңларни билдүрүңлар. Синипдишиңларниң пикриниму аңлап көрүңлар.

							Франция вә Англияниң бир мәркәзгә бирлишишигә қандақ әһваллар тәсир қилди? Немишкә Германия бир мәркәзгә бирлишәлмиди?

								Билимиңни тәкшүр

							

						

					

					
						
							1. Франция короли Франциск І дөләтлик тил сүпитидә француз тилини қайси жили җарий қилди?

							2. Англияниң бир мәркәзгә беқинишида қандақ алаһидиликләр болди?

							3. Германияниң тәрәққиятта арқида қелишиниң сәвәплири немидә?

						

					

				

			

		

	
		
			
				78

			

		

		
			[image: ]
		

		
			[image: ]
		

		
			[image: ]
		

		
			
				Ғәрип вә шәриқтики абсолютизм

					Бу дәристә:

					• Европидики феодаллиқ дөләтләрниң тәрәққият дәвирлирини ениқлаймиз.

					Турақсиз дөләтлик бирләшмиләр 

					Феодаллиқ тарқақлиқ Мәркәзләштүрүлгән дөләтләр

						Тирәк сөзләр

					

				

			

		

		
			
				§ 18. Феодаллиқ дөләтләрниң тәрәққият дәвирлири

				Ғәрбий Европиниң көплигән әллиридә феодаллиқ мунасивәтләрниң қелиплишиш җәрияни ІХ—ХІ әсирләрдә аяқлашти. Феодаллишиш җәрияниниң аяқлишиши мурәккәп шараитта өтти, бирини иккинчиси алмаштуруп турған турақсиз дөләтлик бирләшмиләр пәйда болушқа башлиди. ІХ—ХІ әсирләрдә Европида йеңи дөләтләр тәшкиллинип, этникилиқ йеңи топ вә хәлиқ-ләрниң шәкиллиниш җәриянлири жүрди. Италия вә Франциядә феодаллиқ қурулма, асасән, Х әсирдә аяқлашса, Англия вә Византиядә бу җәриян ХІ әсирниң ахирида, әнди Германиядә болса пәқәт ХІІ әсирниң бешидила орниди. Скандинавия әллиридә болса феодализмға өтүш җәрияни наһайити аста жүрди.

				Х—ХІ әсирләрдә Европида чечилаңғулуқ бесим болуп, қәлъә-қорғанлар көпләп пәйда болушқа башлиди. Қәлъәләр (замок) феодалниң сәясий, сот, мәмурий, һәрбий һөкүмранлиғиниң мәркизи еди. Х әсирдики қәлъәләр икки қәвәтлик яғач мунарилар еди. Униң жуқарқи қәвитини феодал өз аилиси билән егәллисә, төвәнки қәвитигә униң ясақ вә хизмәтчилири орунлашти. ХІ әсирниң бешидин бу хил қәлъәләр таштин селинишқа башлиди. 

				Х—ХІ әсирләрдә Европидики армияниң асасий түри атлиқ әскәрләр болди. Һәрбир феодал сеньорға атлиқ әскәр сепидә хизмәт қилишқа тегиш болди. Бу дәвирдики рыцарьларниң асасий қурали шәмшәр вә узун нәйзә болди. Савут вә қалқан қоғдиниш үчүн хизмәт 

							Феодаллиқ мунасивәтләрниң қелиплишишида қандақ алаһидиликләр болди?

				Оттура әсирлик йәрмәңкә

			

		

		
			
				қилди. Кейинәрәк, йәни ХІІ—ХІІІ әсирләрдә рыцарьларда полат савутлар пәйда болди. Француз корольлуғиниң асасини 843-жили имзаланған Верден шәртнамиси салди. Француз корольлуғиниң этникилиқ тәркиви мурәккәп болди. Әлниң сәясий мәркизи шималий-шәриқтә еди. Турақлиқ пайтәхт болмиди. Король Ланада, Х әсирниң ахирида Париж шәһиридә турақлашти.

				Король, асасән, шималдики француз хәлқиниң алий һөкүмрани болди. Король ғоҗилиқлириниң муһим чоң икки дәрия — Сена вә Луараниң оттура еқиниға, шундақла җәнуптин шималға апиридиған қуруқлуқтики йолларға үстәмлик қилидиған Париж вә Орлеанда орунлишишиниң Франция тарихи үчүн әһмийити зор болди. 

				VІ әсирниң ахирида Италия территориясиниң бесим бөлигини лангобардлар бесивалди. Лангобардлар вақтида барлиқ территория герцоглуқларға бөлүнди. Лангобард корольлири Павия шәһирини пайтәхт қилди. 756-жили Папа дөлити пәйда болди. Италиядики феодаллиқ мунасивәтләрниң қелиплишиши VІІІ—ІХ әсирләрдә жүрди. Италия тарихиниң башқа Европа әллири билән селиштурғандики алаһидилиги, униңда шәһәрләр саниниң наһайити көп болуши еди. Бирақ Италия биртуташ, мәркәзләшкән әл болмиди. Бу — Италияниң тәрәққиятиға көп тосалғу болди. 

				Норманлар дәп аталған қәбилиләр — һазирқи норвег, швед вә даниялиқларниң әҗдатлири. Улар Европиниң шималида наһайити қатал тәбиий шараитларда һаят кәчүрди. Норманлар Шималий вә Балтиқ деңизлирида белиқ олап, өз күнини кәчүрди. Улар Европидики мәшһур деңизчилар еди. Улар кичик, бирақ наһайити 

					Оттура әсирлик қәлъә

				

			

		

		
			
				пухта, тез үзидиған кемиләрни ясиди. Бу кеминиң арқа тәрипи учлуқ тумшуқлуқ болди. Бу һаҗәт болған әһвалда палақларни қайта орунлаштуруп, тәтүр қарап үзүшкиму мүмкинчилик берәтти. Кемиләрниң тумшуғи, адәттә, әҗдиһа яки иланниң бешиға охшаш оюлуп ясилатти. Бу уларниң диний етиқатиға бағлиқ вә дүшмәнгә һәйвә көрситиш мәхситидә шундақ ясилатти. Норманлар компасни билмигән билән, юлтузлар арқилиқ өз йоллини тепип кетәләтти. Норманлар ІХ әсир мабайнида Шималий Германия, Франция вә Англияни булап-талашни давамлаштурди. Скандинавия әллиридики феодаллишиш җәрияниниң өзигә хас алаһидиликлири болди. Бу алаһидилик Скандинавияниң географиялик шараитиға бағлиқ еди. У йәрдә балдурқи феодаллиқ дәвир ХІІ—ХІІІ әсирләрдә шәкилләнди. 

				Британиядә (вақит өтүп бу территория Англия дәп атилишқа башлиди) V әсирниң иккинчи йеримидин VІІ әсирниң бешиғичә болған дәвирдә бирнәччә варварлиқ англосаксон корольлуқлири пәйда болди. VІІ әсирниң ахиридин башлап англосаксон дөләтлиридә феодаллишиш җәриянлири башланди. Англиядики феодаллишишниң асасий сәвә-ви — корольниң ясақчилар вә чирко мәһкимилиригә йәрни аммивий рәвиштә соға қилиши болди. Йәрни соға қилиш мәхсус грамотилар билән тәстиқләнди вә “бокленд” дәп аталди. Боклендниң пәйда болуши билән Англиядә жирик йәр егәлләш пәйда болди. Испания территориясини вестготлар, вандаллар, аланлар, свевлар маканлиди. 

				709-жили әрәпләр Вестгот корольлуғиниң территориясигә йетип кәлди. Бу басқунчилиққа әрәпләрдин башқа, Шималий Африкиниң йәрлик турғунлири болған берберларму қатнашти. 711-жили уларниң Испанияни бесивелиши башланди. 

				755-жилғичә мусулманлиқ Испания Дәмәшқ хәлипилигиниң тәркивигә кирди. Униң пайтәхти Кордова шәһири болди. Ихтисадий җәһәттин елип қариғанда, мусулманлиқ Испания оттура әсирлик Европиниң гүлләнгән тәвәлириниң бири болди. Мусулманлиқ Испанияниң алий дәриҗидә риваҗланған шәһәрлик цивилизацияси Оттура әсирлик Ғәрбий Европиниң мәдәний тәрәққиятиниң асасий базиси болди. Кордова, Севиль, Толедо тайфлириниң зайирлиқ мәктәплиридә һоқуқ, философия вә тарих охшаш пәнләр турақлиқ оқутулди. Кордова хәлипилигиниң китапханисида 400 миң китап болди. Әрәпләргә қаршилиқ пәқәт йерим аралниң шималидики тағлиқ наһийәләрдила көрситилди. Бу йәрдә испанлиқ христианлиқ дөләтләрниң асаси селинди. 

				Шәрқий вә Мәркизий Европида бирнәччә славян дөләтлири қелиплашти. ІХ әсирдә пәйда болуп, ІХ—Х әсирләрдә шәрқий славянларниң бешини қошқан, Ладогидин Шималий Днепр яқиси-ғичә вә Неман, Припять қапталлиридин Ока вә Волга дәриялири-ниң арилиғиғичә болған территориягә орунлашқан Рус дөлити қелиплашти. Шундақла Х әсирдә Ғәрбий славян қәбилилири вә Одра, Варта, Висла вә Балтиқ деңизи яқилиридики қәбилилик князьликләрдин тәшкилләнгән Польша дөлити пәйда болди. Балқан йерим арилиниң шәрқий бөлигини Византия империяси егәллиди.

				Хәлиқләрниң нами билән бағлиқ йәр намлири

								Билимиңни тәкшүр

							

						

					

					
						
							1. Норманлар дегән кимләр?

							2. Кордова шәһири вә шу намлиқ хәлипилик һәққидә немиләрни билисиләр?

							Римлиқлардин башлап, Британияға бесип киргәнләрниң тизимини түз.

				§ 19. Англия, Франция вә Россиядики абсолютизмниң алаһидиликлири

				Кейинки оттура әсирләрдә Ғәрбий Евро-пиниң Англия, Франция охшаш дөләтлиридә чәксиз һакимийәт орниди. У абсолютлуқ яки мутлақ һөкүмранлиқ дәп аталди.

				Абсолютизм — дөләтни идарә қилишниң бир түри (латинниң чәксиз дегән сөзидин елинған). Абсолютизм вақтида алий һаки-мийәт толуқ һалда бир адәмниң қолиғила топлиниду. Қанун чиқириш, иҗраий вә сот һакимийити бир адәмниң қолида болди. 

				Абсолютлуқ монархияниң асасий бәл-гүлири: корольниң сөзи пүткүл әл үчүн қанун болди; король ғәзнини өз әркичә башқурди; сотларни өзи тайинлиди; армияни өзи башқурди; селиқ мөлчәрини өзи бәлгүлиди; селиқ жиққучиларниму өзи тайинлиди; әлниң пүткүл аһалиси корольниң пухраси дәп һесапланди.

				Инглиз абсолютизми. ХVІ әсирниң биринчи йеримида инглиз королиниң һөкүмранлиғи шималий графлиқлар билән башқиму чәтки тәвәләрдә күчәйтилди. Чәтки тәвәләрни башқуруш үчүн мәхсус мәһкимиләр қурулди. ХVІ әсирдә Англиядә абсолютлуқ түзүм орниди. Инглиз абсолютизминиң үч алаһидилиги бар. Биринчидин, йәрлик җайларда бюрократиялиқ аппарат техи аҗиз болди. Йәрлик идарә қилиш өз әһмийитини йоқатмиди. Графлиқлар вә жирик шәһәрләрдики муһим хизмәт-лавазимлар асасән джентри вәкиллири вә шәһәр буржуазияси арисидин сайланди. Иккинчидин, Тюдорлар өз һөкүмранлиғини күчәйтиш үчүн парламентниму пайдиланди. Парламент — қанун чиқарғучи орган. У икки палатидин ибарәт болди. Биринчи палата лордлар палатиси дәп аталди. Униңға жирик йәр егиликлириниң вәкиллири — герцог, граф вә баронлар сайланди. Иккинчи палата җамаәләр палатиси дәп аталди. Парламентниң ушшақ вә оттура дворянлардин қурулған корольға беқинда иккинчи палатиси король һөкүмранлиғиниң күчийишигә мәнпийәтдар болди. Корольдин жирик йәр өлчүклирини алған жуқарқи палата 

				Генрих VIIІ-ниң таҗ кийиши

			

		

		
			
				вәкиллириму король һакимийитиниң күчийишигә мәнпийәтдар еди. Инглиз абсолютизминиң йәнә бир алаһидилиги турақлиқ армияниң болмаслиғи билән бағлиқ. Географиялик орунлишиш алаһидилигигә бағлиқ инглизлар һәрбий флотқа көп көңүл бөлди, пиядә әскәрләр болса кона отрядләр һалитидә сақлинип қалди. 

				Тюдорлар һакимийити. Англиядә абсолютизмни күчәйткән Тюдорлар сулалиси. Тюдорлар дворянларниң мәнпийитини қоғдиди. 1489-жилдин башлап қоршаш сәяситигә қарши парламент бирнәччә акт чиқарди. Қанунниң орунлинишини назарәт қилиш үчүн ХVІ әсирниң биринчи йеримида икки комиссия қурулди. Тюдорлар инчикә тивитлиқ жуң ишләп чиқиришиниң риваҗлинишиға қоллаш көрсәтти. Абсолютизмни күчәйтиш үчүн Тюдорлар чирко ислаһитини әмәлгә ашурди. Чирко ислаһити Генрих VІІІ ниң вақ-тида башланди. 1534-жили парламент инглиз чиркосини Римға болған беқиндилиқтин бошитип, “Супрематия акти” бойичә инглиз чиркосиниң башлиғи Англия короли дәп җакаланди. Суперматия Акти — инглиз чиркосиниң католик чиркосидин бөлүнгәнлиги тоғрилиқ бәкитилгән инглиз парламентиниң 1534 вә 1559-жиллардики Акти. Бу Англиядики реформацияниң ипадилиниши еди. Реформация асасида миллий протестантлиқ чирко шәкиллинип, у абсолютизмни күчәйтишниң қурал-васитисигә айландурулди. 

				1625-жили тәхткә Карл І олтарди. Йеңи король өзигә селиқ жиғиш һоқуқини беришни тәләп қилди, бирақ парламент буниңға келишмиди. Шу сәвәптин Карл І парламентни тарқитип, йәккә 

				һөкүмранлиқ жүргүзүшкә башлиди. Бирақ Шотландия билән уруш башланғанда, Карл І парламентни қайта чақирип, урушқа мәбләғ елишқа мәҗбур болди. Парламент корольға уруш жүргүзүшкә зөрүр хираҗәт беришниң орниға, корольниң хизмитигә тәргәв жүргүзүшни башлиди. Шуниңдин кейин әлдә инқилап башланди. Нәтиҗидә Карл І тиран сүпитидә өлүм җазасиға кесилиду. Шундақ қилип, корольниң шәхсий һөкүмранлиқни күчәйтишкә нишанланған интилиши абсолют монархияниң вәйран болуши билән аяқлашти. 

				Француз абсолютизми тәбәқилиқ монархияниң орниға кәлди. Француз абсолютизмини йоқатқан Улуқ Француз инқилави болди. Франциядики тәбәқилик вакаләтлик тәшкил Баш шататлар дәп аталди. У — қанун чиқарғучи орган болуп, король һакимийитини чәкләлмиди. ХVІІ әсирниң биринчи йеримида Францияниң сәясий-ихтисадий әһвали бирқәдәр яхшиланди. Бу утуқларға қол йәткүзүштә корольниң биринчи министри, кардинал Ришельениң үлүши зор болди. Ришелье Францияни 1624-жилдин 1642-жилғичә башқурди. У пүткүл күч-қувитини мәркизий һакимийәтни мустәһ-кәмләшкә, ихтисатни тәрәққий әткүзүшкә, Францияниң башқа әлләр арисидики абройини ашурушқа сәрип қилди. Ришелье феодал ақсүйәкләрниң қаршилиғини бесип, бир мәркәзгә беқинидиған һакимийәтни мустәһкәмлиди. У француз абсолютлуқ системисини тәнтәнә қаздуруп, тәстиқлиди. ХVІІ әсирниң иккинчи йеримида Франциядә чәксиз, абсолютлуқ монархия түп асасидин орниди вә әлдики һөкүмранлиқ корольниң қолиға топланди. Француз корольлири чиркони өзигә беқиндурувалди. Француз абсолютиз-мини техиму тәрәққий әткүзгән Людовик ХІV (1643—1715) вә униң кардинали Мазарини король һакимийитини техиму мус-тәһкәмлиди. Король ХІV әлни “дөләт — бу мән” дегән қаидә асасида башқурди. Король сарийини Париж йенидики Версаль шәһиригә көчирип, һашамәтлик сарайларни салдурди. Людовик XIV тәхткә 1643-жили келип, 1715-жилғичә дөләт башқурди. Король өз мәйличә селиқ тайинлап, қанунлар чиқарди. Король Европида дәсләпки турақлиқ, мунтәзим армияниң асасини салди. Людовик XIV 

				абсолют һөкүмранлиғиниң гүлләш дәвридә уни “Қуяш короли” дәп атиди. 

				ХVІ—ХVІІ әсирниң биринчи йеримида Франция Европа әллириниң арисидики әң қувәтлик дөләтләрниң биригә айланди. 

				Россиядики абсолютизм. ХVІ әсирниң ахири вә ХVІІ әсирниң беши Россия та-рихидики әң мурәккәп дәвир болди. Россия җәмийити үч иҗтимаий топтин тәркип тапти. Биринчиси — һакимийәт бешидикиләр, иккинчиси — сода-санаәт хизмәтчилири, үчинчиси — деханлар. Жуқарқи топқа — Москва Улуқ князи, сарай хизмәткарлири, боярлар вә һәрбийләр тәәллуқ болди. Иҗтимаий топлар арисидики зиддийәтләр вә һакимийәт үчүн күрәш ХVІІ әсирдә Россиядә қалаймиқанчилиқ пәйда қилди. Бу дәвир 1584—1613-жиллар арилиғида йүз бәрди. Қалаймиқанчилиқ дәвриниң башлинишиға 1584-жили Россия падишаси Иван ІV ниң вапат болуши асасий сәвәп болди. Шу жилдин башлап Иван Грозныйниң оғли Федор падишалиқ қилди. Униң кәйнидә мирасхори болмиғанлиқтин, сарай әтрапидикиләрдин тәхткә үмүткар адәм Борис Годунов болди. У 1598-жили тәхткә олтарди. Борис Годунов — өз заманиниң жирик сәясий вә дөләт әрбаби болди. У Россияниң Европа әллиридин хелә арқида қалғанлиғини чүшинип, чәт әлләрдин билимлик кадрларни тәклип қилди вә шундақла дворян балилирини чәт әлләргә оқушқа әвәтти. Россияниң диний мустәқиллигини мустәһкәмләш, мәнивий җәһәттин күчәйтиш үчүн Россия җәмийитидә патриархниң ролини ашурди.

				Борис Годуновниң падиша болушиға әлдики боярлар топи қарши болди. Россиядин қечип, Польшиға барған Чудов монастыриниң монахи өзини Дмитрий дәп тонуштурди. Иван ІV Грозныйниң өз вақтида 9 йешида вапат болған Дмитрий исимлиқ балиси болған еди. 

				Польшиниң қоллиши билән әскәр топлиған Лжедмитрий (“ялған” Дмитрий) Москваға қарши жүрүшкә атлиниду. Бу Россия падишалиғида тәхт үчүн риқабәтчиликниң раса овҗ алған пәйти еди. Шуңлашқа Лжедмитрий өзини падиша дәп җакалиди. 1606-жили Лжедмитрий өлтүрүлди вә һакимийәтни боярлар бесивелип, тәхткә Василий Шуйский (1606—1610) олтарди. 1608-жили поляк 

				
					
						[image: ]
					

					
						
							[image: ]
						

						
							
								Ойлан

							

						

					

					
						
							Россия абсолютизминиң алаһидилиги қандақ болди?

						

					

				

			

		

	
		
			
				86

			

		

		
			
				шляхтиси падиша тәхтигә йеңи адәм тайинлап, Москваға иккинчи мәртә жүрүш уюштуриду. Лжедмитрий ІІ Москва шәһириниң йенидики Тушино йезисиға келип, шу йәрдин өз һөкүмранлиғини жүргүзүшкә башлайду. В.Шуйскийни боярлар қоллимайду. 

				1609-жили Польша короли Россиягә бесип кирди. Шуйский һакимийәттин кетишкә мәҗбур болди вә әлдики һөкүмранлиқни 7 боярдин тәшкил тапқан топ өз қолиға алди. Польша басқунчилиғидин Россияни қоғдаш йолида Кузьма Минин вә Дмитрий Пожарскийлар алаһидә көзгә чүшти. Уларниң йетәкчилигидики хәлиқ наразилиғи 1612-жили октябрь ейида чәтәллик басқунчиларни тәслим қилди. 

				Романовларниң һакимийәткә келиши. Москвани азат қилғандин кейин әлдә йеңи һөкүмәт тәшкилләш зөрүрийити пәйда болди. 1613-жили февраль ейида Москвада 700 адәм қатнашқан “Земский собор” жиғини чақирилди. Бу собор Россия падишаси сүпитидә 16 яштики Михаил Федорович Романовни таллайду. Шундақ қилип, Россия тарихида Романовлар сулалиси тәхткә чиқиду. М.Ф.Романов 1613—1645-жиллири һөкүмранлиқ қилди. Умумән, Романовлар сулалисиниң һөкүмранлиғи үч әсиргә созулуп, 1917-жилғичә давамлашти. 1649-жили Собор қанунлириниң топлими қобул қилинди. Бу қанун Россиядики деханларниң беқиндилиғини, йәни крепостнойлуқни, түп-асасидин бәкитти. 

				Рус абсолютизминиң муқум шәкиллиниши ХVІІ әсирниң ахири вә ХVІІІ әсирниң бешиға тоғра келиду. У беваситә Петр І ниң исми билән бағлинишлиқ. Петр І тунҗа қетим йеңичә идеология вә тәртипләрни қелиплаштуриду. Бу хил өзгиришләр пүткүл һакимийәтниң бир адәмниң қол астиға топлинишини тәләп қилиду. Улуқ Петр һакимийәт органлирини қайта қурди. Падишадин кейинки алий һакимийәт Сенат болди. Тәбәқилик вакаләтлик тәшкилләр — Земский Собор вә Боярлар Думисиниң паалийити тохтитилди. 

							1. Абсолютлуқ монархияниң асасий бәлгүлири қандақ?

							2. Инглиз абсолютизмини күчәйткән қайси сулалә?

							3. Тюдорлар инглиз чиркосини қандақ беқиндурди?

							4. Ришелье дегән ким?

							5. Людовик ХІV вә Петр І тоғрилиқ немиләрни билисиләр?

							6. Баш штатлар, Парламент, Дума һәққидә ейтип бериңлар.

							Топта инглиз, француз, рус абсолютизмлирини селиштуруп, җәдвәл түзүңлар

					Таң империясиниң асасини салғучи Ли Юань

					Бу дәристә:

					• Шәриқ әллиридики монархияниң түрлирини тәрипләймиз;

					• Хитайдики Юнлэ һөкүмранлиғиниң тәрипини ениқлаймиз;

					• Япониядики Токугава һакимийитиниң маһи-йитини ениқлаймиз.

						Тирәк сөзләр

					

				

			

		

		
			
				§ 20. Хитай вә Япониядики монархияниң алаһидиликлири

				Оттура әсирләрдики Хитайниң сәясий әһвали. Оттура әсирләрдики Хитайниң сәясий әһвалиниң алаһидилиги — у бирдә қувәтлик империягә айлинип, хошнилириға нисбәтән басқунчилиқ урушларни жүргүзсә, йәнә бирдәвирдә аҗизлап, шималдики хошнилири —көчмән хәлиқләрниң басқунчилиғиға уч-рап турди. Балдурқи оттура әсирләрдә шә-килләнгән әң дәсләпки мәркәзләштүрүлгән дөләт Суй империяси (581—617) болди.

				618—907-жж. арилиғида моҗут болған Таң империяси оттураәсирлик Хитайдики әң қувәтлик дөләт болди. Мошу сулалә вақтида оттураәсирлик Хитайға хас монархиялик идарә қилиш типи шәкилләнди.

				Дөләт бешида турған монархниң һө-күмранлиғи чәксиз болди вә мирасхорлуқ йол билән әвлаттин әвлатқа өтүп турди. У рәсмий түрдә “Асман оғли”, йәни император дәп аталди. Императорниң шәхси муқәддәс дәп һесапланди. 

				Дөләтни идарә қилиш тармақланған әмәлдарлиқ-бюрократиялик аппарат арқилиқ жүргүзүлди. Хизмәткарлардин емтиһан елиш системиси җарий қилинди. Оттура әсирлик Хитайда йәр дөләтниң илкидә болди. Дөләт йәрни үлүшлүк система асасида пайдиланди. 

				ІХ—Х әә. Хитайда дөләтлик мүлүк билән биллә жирик йәр мүлүкчилигиму өсүшкә башлайду. Мундақ жирик йәр егилирини күчлүк өйләр дәп атиди. Жирик йәр егилири өз йәрлиридә толуқ үстәмлик қилди. Күчлүк өйләрни оттура әсирлик Европа әллиридики феодаллиқ вотчина вә қәлъә-замоклар билән селиштурушқа болиду. Жирик йәр егилири мәркизий һакимийәткә беқинғуси кәлмәй, әлдә исиянлар пәйда бо-лушқа башлиди. Шуниң билән биллә деханлар қозғилаңлириму көпийип кәтти. Х ә. бешида деханлар қозғилиңи вә ғулғулилириниң ақи-

				ветидин Таң империяси ғулайду. Әл қайтидин ушшақ дөләтләргә парчилинип кетиду.

				Х ә. оттурисидин башлап Хитайниң сәясий әһвали турақлинишқа башлайду. 960-ж. һакимийәт бешиға кәлгән Сун сулалиси пүткүл Хитайни қайтидин бирләштүриду. Бирақ башқуруш аппаратиниң һәддидин ташқири көпийип кетиши, аһалидин жиғилидиған селиқларниң өсүши әлниң ички әһвалиға сәлбий тәсир йәткүзиду. Мошу әһвални пайдилинип, әлниң шималиға көчмән қәбилиләр һуҗум ясашқа башлайду. Шуларниң бири — чжурчженлар ХІІ ә. оттурида Цзинь намлиқ дөләт қуруп, Хитайға ховуп төнүрди. 1127-ж. улар Сун империясиниң пайтәхти Кайфынни бесивалди. Сун империясиниң қол астида пәқәт җәнуптики йәрләрла қалди. 

				ХІІІ ә. бешида Хитайға моңғоллар бесип киргәндә әл мошундақ иккигә бөлүнүп турған еди. Шималий Хитай Чин империясигә қариса, җәнупта Сун сулалиси һакимийәт қурди. 

				ХІV ә. қәдәр моңғол басқунчилириниң Хитайдики һакимийити һалсирашқа башлиди. Хитай хәлқиниң басқунчиларға қарши наразилиғи күндин-күнгә күчәйди. Чүнки пүткүл еғирчилиқ авам хәлиқ — деханларниң зиммисигә чүшкән еди. Шуңлашқиму чәт әллик басқунчиларға қарши наразилиқ деханлар қозғилиңи түридә йүз бәрди. Қозғилаңчилар арисида Чжу Юаньчжан йетәкчилигидики отряд зор утуқлар қазанди. У көплигән муһим шәһәрләрни арқа-арқисидин бесивалди. Чжу Юаньчжан йетәкчилигидики деханлар қозғилиңи ғәлибә қазинип, моңғоллар әлдин толуқ қоғлап чи-қирилди. 

							Хитай тарихиниң моңғоллар һакимийәт қурған дәври һәққидә мошу дәрисликниң бешида оқудуқ. Моңғол-ларниң Хитайдики дөлитиниң қандақ аталғанлиғини ядиңларға елиңлар, униң асасини ким салған? Дөләтниң сәясий системиси қандақ еди?

							Өз вақтида пүткүл аләмни дәрлик дүр силкиндүргән моң-ғолларниң деханлар қолидин мәғлуп болушиниң сәвәп-лирини қандақ чүшәндүрисиләр? Бу соалға муәллим билән биллә җавап издәңлар.

					Мин империясиниң императори Чжу Юаньчжан

				

			

			
				[image: ]
			

		

		
			
				1368-ж. январьда Чжу Юаньчжан өзини император дәп җакалап, йеңи Мин империясиниң қурулғанлиғини елан қилиду. Шу жили сентябрьдә униң әскәрлири моңғоллар вақтидики әлниң пайтәхти Дадуға (Беҗин) кириду. Шундақ қилип, моңғолларниң Юань империяси ғулитилди.

				Һакимийәткә кәлгәндин кейин Чжу Юаньчжан монархиялик башқуруш системисини әслигә кәлтүриду. У дәсләп әлниң егилигини әслигә кәлтүрүш мәхситидә, деханларға шараит яратти. Қозғилаң вақтида бесивелинған йәрләрни дехан-ларға бөлүп бәрди. Мин империясиниң әң қувәтлик императори Чжу Юаньчжанниң төртинчи оғли Чжу Ди болди. У 1403—1424-жж. һакимийәт қурди. Өз һөкүмранлиғиниң шиари сүпитидә “Юнлэ — Мәңгүлүк хошаллиқ” шиарини җакалиди, шуңлашқа Чжу Дини император Юнлэ дәп атиди. Юнлэ баричә қаттиқ мәркәзләшкән һөкүмранлиқ жүргүзүшкә тиришти. У әлни тармақланған әмәлдарлиқ аппаратниң ярдимидә башқурди. Әмәлдарлар бурунқидәкла емтиһан системиси арқилиқ таллавелинди. Император әмәлдар арисидики парихорлуққа қарши қаттиқ күрәш жүргүзди. Юнлэ вақтида Хитай ихтисади алаһидә гүлләнди. Ички сода алақилирини тәрәққий әткүзүш мәхситидә Улуқ Хитай канали әслигә кәлтүрүлди. Бу чарә йеза егилигиниң асаси болған — суғириш системисиниң тәрәққиятиғиму иҗабий тәсир көрсәтти. Юнлэ тарихқа “ақартқучи император” нами билән кирди. Униң пәрмани бойичә Хитай тарихиниң энциклопедияси тәйярланди. Топламға ахирқи 500 жилдики Хитайниң классикилиқ әсәрлири кирди. Юнлэ энциклопедияси 11095 томдин тәркип тапти.

				ХVІ ә. бешида Мин империясиниң башқуруш системиси чоңқур боһранға учриди. Император дөләтлик ишларни жүргүзүшниң орниға көп вақтини әйши-ишрәткә беғишлиди. Дөләт аҗизлап, Хитайни XVII ә. оттурисида манҗурлар бесивалди.

				Япониядә қелиплашқан оттура әсирлик дөләтниң алаһидилик-лири. Японлуқларниң ата-бовилири — ямото қәбилилири ІІІ—V әә. Япон аралиниң барлиқ қәбилилирини өзигә беқиндуруп, дәсләпки дөләтниң асасини салди. Дөләтни тэнно, йәни император башқурди. Бирақ ХІ—ХІІІ әә. арилиғида императорлуқ һакимийәт һалсирап, сёгунларниң һөкүмранлиғи күчәйди. 

				Сёгунлар қол астида қувәтлик һәрбий отрядлири бар жирик феодаллар еди. Сёгунларниң қозғилаң көтириш сәвәплири төвәндикичә: Х әсирниң иккинчи йеримидин башлап Япониядә феодаллиқ хусусий 

				йәр егиликлири — сёэн пәйда болди. Йәр егилири — даймёлар туюқ, йәккиләнгән егилик жүргүзди. 

				Х—ХІІ әә. жирик йәр егилиригә айланған феодаллар күчийип, мәркәзгә беқиништин баш тартти. Әлдә сәясий чечилаңғулуқ йүз бәрди. Провинцияләрдики жирик йәр егилири хусусий һөкүм-ранлиққа интилип, өз ара феодаллиқ урушлар болуп турди. Жирик феодалларниң өз ара тоқунушлири вақтида һәрбийләрниң роли хелә өсти. Мошу асаста Япониядә “шәмшәргә сиғиниш” овҗ елип, җәңгиварлиқ хисләтләр алаһидә тәрипләнди. Алаһидә һәрбий-феодаллиқ тәбәқә — самурайлар қелиплашти. 

							Тонуп-билиш

							Самурайлар — оттура әсирлик япон җәмийитидә муһим роль атқурди. “Самурай” сөзи японниң saberu — “хизмәт қилиш” сөзидин чиққан. Самурайлар һәрбий хизмәтчиләр болди, улар өзлириниң ғоҗайинлириға адил, садиқ хизмәт қилишқа тегиш болди. 

						

					

				

			

		

		
			
				ХІ—ХІІІ әсирләрдики Япония

					Самурай

				1180—1185-жж. арилиғида йүз бәргән феодаллар арисидики күрәштә сёгун Минамото ғәлибә қазанди вә Миномото сёгунати қелиплашти. Сёгунат — самурайларға таянған феодаллиқ дөләт болди. Сёгунат императорниң сәясий тәсирини аҗизлитиш мәхситидә әл пайтәхтини Камакура шәһиригә йөткиди. Әнди император пәқәт диний башчила болуп қалди. Япониядики сёгунат системиси йеңи дәвиргичә сақланди.

				1603—1868-жж. арилиғида Токугава сёгунати һөкүмранлиқ қилди. Пайтәхти Эдо (һазирқи Токио) шәһири болди. Әлни биртуташ өз назаритидә тутушқа тиришқан Токугавилиқлар аһалини төрт иҗтимаий топқа бөлди. Бу: самурайлар, деханлар, қол һүнәрвәнләр вә содигәрләр. Буларниң арисидики әң жуқарқи топ ақсүйәк самурайлар болди. Токугава сёгунатиниң муһим вәзипилириниң бири — европилиқларни әлдин қоғлап, христиан динини тәқипләш болди. Бу “йепиқ ишик” сәясити дәп аталди. Бу сәясәт бойичә әлгә чәт әлликләрниң келиши мәнъий қилинди. Бу сәясәт дәвридә пәқәт Хитай вә Голландия биләнла алақилар сақланди. Чәт әлликләр билән мунасивәтниң үзүлүши ички ишләп чиқиришниң риваҗлинишиға иҗабий тәсир қилди. Капиталистик санаәт (өй ишләп чиқириши вә мануфактурилар) пәйда болушқа башлиди. 

								Билимиңни тәкшүр

							

						

					

					
						
							1.	Хитай вә Японияниң дөләт башқуруш системисини өз ара селиштуруңлар.

							2.	Самурайлар дегән кимләр?

							3.	Сёгунат системисиниң алаһидилиги немидә?

							4.	Юнлэ вә Токугава һакимийити Ғәрип һөкүмранлириниң һакимийитидәк чәксиз болдиму?

						

					

				

				
					
						
							Асман оғли — Хитай императори, “Мәңгүлүк хошаллиқ” дегән мәнани билдүриду.

							Юнлэ — император Чжу Диниң һөкүмранлиқ қилған дәвриниң шиари.

							Самурай — Япониядики һәрбий хизмәтчиләр.

							Сёгунат — самурайларға таянған феодаллиқ дөләт.

									Ядиңда сақла!

							Ениқла 

							Хәритигә қарап Японияниң географиялик алаһидиликлирини ениқлаңлар.

					Бу дәристә:

					• Осман империясиниң шәкиллиниш тарихи билән тонушимиз;

					• Осман империясидики монархиялик һакими-йәт шәклиниң ала-һидиликлирини ениқ-лаймиз.

					Селҗуқ

					Осман

					Бейлик (әмирлик)

					Империя

						Тирәк сөзләр

					

				

			

		

		
			
				§ 21. Осман империясидики монархияниң алаһидиликлири

				Селҗуқлар дөлитиниң шәкиллиниши. Түрк дөлитиниң дәсләпки очиғи ХІ ә. ахириға қәдәр Кичик Азия йеридә қурулди. Уни қурған Мәркизий Азиядин чиққан түркий тиллиқ көчмән қәбилиләр — селҗуқлар еди.Селҗуқлар оғуз қәбилилиригә тәәллуқ еди. ХІ ә. бешида түркий қәбилиләрниң бири болған қипчақлар күчийип, оғузларни қисип чиқиришқа башлайду. Селҗуқлар йетәкчилигидики оғузларниң бир бөлиги ғәрипкә қарап силҗийду. Мәркизий Азия йеридә турақлишалмиған улар, нери қарап силҗип, Иран йеридики Ғәзнәвийләр дөли-тиниң йерини бесивалиду. Улар бу йәрдә Улуқ Селҗуқ дөлитини тәшкилләп, басқунчилиқ жүрүшлирини техиму давамлаштуриду. Селҗуқлар ХІ ә. оттурисида Кичик Азиягә басқунчилиқ жүрүшлирини башлайду. Кичик Азия бу кәмдә Византия империясигә беқинатти. 1071-ж. селҗуқ султани Алп Арсланниң әскири Манцикерт йенида Византия әскирини вәйран қилиду. Мошу вақиттин башлап селҗуқлар Кичик Азия йерини пәйдин-пәй бесивелишқа киришиду.

				Осман дөлитиниң шәкиллиниши вә империягә айлиниши. Кичик Азия йеригә Мәркизий Азиядин түрк қәбилилириниң қонуш йөткиши моңғол басқунчилиқлири вақтида қайтидин җанланди. 1219—1221-жж. моңғолларниң Оттура Азиягә жүрүши вақтида, Ертоғрыл йетәкчилигидики түркмәнниң қайы қәбилиси түркмән даласидин ғәрипкә қарап силҗиған еди. Улар ХІІІ ә. 30-жж. Кичик Азиягә йәтти. Ертоғрыл чегарилиқ азғина йәрни Селҗуқ султанидин икта сүпитидә алди, шуниң үчүн чегарини күзитишкә мәҗбур болди. ХІІІ ә. ахирида селҗуқларниң аҗизлишиши шараитида Кичик Азияниң ғәрбидики йәрләр мустәқил бейликләргә (кичик 

							Немишкә селҗуқлар Мәркизий Азия йеридин кетишкә мәҗбур болди?

					Мехмед II Фатих

				әмирликләр) бөлүнүп кәтти. Осман дөлити мо-шундақ бейликләрниң асасида қелиплашти. 1281-ж. Ертоғрыл вапат болғандин кейин, униң оғли Осман йеңи бейликниң асасини салди вә у Осман бейлиги дәп аталди. Мошу бейликниң асасида 1299-ж. Осман дөлити қурулиду. 

				Османниң оғли Орхан бей 1326-жили Мәрмәр деңизи вә Қара деңизғичә болған Кичик Азияниң шималий-ғәрип бөлигини толуқ өзигә беқиндурди. Османлар өзлириниң жүрүшлирини ғазават—муқәддәс уруш дәп елан қилди. Чүнки улар асасән христианлиқ Византиягә қарши қаритилди. Бу дәвирдә крест жүрүшлири бираз пәсийип, крестчиларни өз йәрлиридин қоғлап чиққан мусулманлар, әндиликтә өзлири христиан әллиригә қарши дин-етиқат йолидики муқәддәс урушқа көтирилгән еди. Мана шуңлашқиму ғазават урушлири мусулманлар арисида аммивий қоллашқа еришти. Дин йолидики күрәшчиләр ғази дәп аталди. 1453-ж. әтиязда султан Мехмед ІІ Фатих өзиниң 10 миңлиқ талланма әскәрлирини Византияниң пайтәхти Константинопольға қарши әвәтти. 50 күн мабайнида қоршавда болған шәһәр 1453-ж. 29-майда, тәслим болди, император өлтүрүлди. Мехмед ІІ шәһәр намини Стамбул дәп өзгәртип, өз империясиниң пайтәхти дәп җакалиди. Қедимдин Ғәрип вә Шәриқни өз ара бағлаштурғучи “алтун көрүк” дәп аталған Константинополь шәһириниң елиниши Осман дөлитиниң күч-қувитини ейтарлиқ дәриҗидә ашуруп, даңқини чиқарди.

				Осман һөкүмранлириниң күч-җигәри билән қурулған мунтәзим армия Европа вә Азиядә басқунчилиқ жүрүшлирини техиму давам-лаштурушқа мүмкинчилик яратти. Йеңи қелиплашқан империя, мусулманлиқ Шәриқтә йетәкчи держава болуш һоқуқи үчүн талашти. 

				Түркләрниң мәмлүклик Мисирни беқиндуруши. Бир чағларда қудрәтлик дөләт болған мәмлүклик Мисир XVI ә. бешиға қәдәр хелила аҗизлишип кәтти. Ички сәясий боһран вә һәрбий қувитиниң кемийиши бу әлниң мусулманлиқ Шәриқтики абройини чүшәрди. У мусулман дуниясида адаләтлик орнитишқа, ташқи дүшмәнләрдин қоғдашқа қабилийәтлик күч болалмай қалди. Бу рольға әнди Осман империяси талашти. Мошу сәвәптин икки дөләт арисида 

							Константинопольни елишниң Осман дөлити үчүн әһмийити қандақ?

				уруш башланди. 1516—1517-жж. болған җәңләрдә түркләр толуқ ғалибийәт қазанди. Мәмлүк султанлириниң ғоҗилиқлири Осман империясиниң қол астиға өтти.

				Түрк-Иран мунасивәтлири. Кейинки оттура әсирләрдә Иран йеридә Сефеви сулалиси һөкүмранлиқ орнатти. Сулалиниң тириги көчмән түрк қәбилилири болди. Шуңлашқа дөләттә түркий қәбилиләр йетәкчи орунда болди. Йәрлик хәлиқ — парслар беқиндилиқ һаләттә болди. Вақит өтүп, Сефевилар йәрлик аһалиниң қоллишиға егә болуш мәхситидә исламни дөләтлик дин дәп җакалиди. Сефевилик Иран мусулманлиқ Шәриқтики интайин қудрәтлик дөләтләрниң бири болди. Мәмлүклик Мисир тар-мар қилинғандин кейин у Османлиқ Түркийәниң асасий рәқивигә айланди. Икки дөләт узаққа созулған уруш жүргүзди. Урушниң асасий сәвәви — чегарилиқ йәрләр үчүн талаш (Әрмәнстан, Грузия, Ирақ йәрлири) еди. Урушниң баниси — диний аразлиқлар болди: Осман дөлитидә исламниң сүннә йөнилиши дөләтлик дин болса, Иран шиәлик мәзһәпни дөләтлик дин дәп җакалиди. Узаққа созулған уруш давамида икки тәрәп новәтму-новәт ғалибийәт қазинип турди. Бирақ ахирқи нәтиҗидә Түркийә тәрәп бесим болуп Ирақ, Ғәрбий Грузия вә Ғәрбий Әрмәнстан йәрлири Осман империясиниң қол астиға өтти.

				Осман империясиниң Ғәриптики басқунчилиқлири. Шәриқтики дүшмәнлири мәмлүклик Мисирни бесивелип, Сефевилик Иранни беқиндурғандин кейин, Осман империяси техиму күчийип, Ғәрипкә басқунчилиқ жүрүшлирини башлиди. Осман султани Сулайман І 1521-ж. Белград шәһирини бесивалди. Бу ғәлибә Османларниң Европиға ичкириләп киришигә йол ачти. Османларниң Европидики асасий рәқиви — Рим Паписиниң йетәкчилигидә крест жүрүшлирини әмәлгә ашуруп кәлгән Италия, Испания, Португалия, Австрия, Германия, Венгрия, Польша дөләтлири болди. Европидики 

							Интернет яки тарихий китаплардин пайдилинип, оттура әсирлик Ирандики Сефевилар сулалисиниң һөкүмранлиғи тоғрилиқ ейтип бериңлар.

							Мәмлүк султанлириниң ғоҗилиқлириға Мисирдин башқа йәнә қандақ йәрләр кирди? Қошумчә мәлумат мәнбәлиридин издәңлар.

				уруш һәрикәтлири түркләр үчүн утуқлуқ башланди. Бу дәвирдә Европида Реформация, Германиядә деханлар уруши жүрмәктә еди. Европиниң езилгүчи хәлиқлириниң бир бөлиги түркләрни өзлирини өз ғоҗайинлириниң езишидин қутқазғучилар ретидә қобул қилди. Муқәддәс Рим империяси (Германия) бу кәмдә Франция билән уруш жүргүзүватқанлиқтин, Франция түркләрни өзиниң иттипақдиши дәп һесаплиди. Франция түркләргә қолидин келишичә ярдәмләшти. Бу хил вәзийәт түркләрниң Европидики ғәлибилиригә иҗабий тәсир көрсәтти.

				1526-ж. түркләр Венгрияниң бир бөлигини бесивелип, венгр тәхтигә өз адимини олтарғузди. Түркийә Кипр арили үчүн Венеция билән урушти. Урушниң беришида Түркийә Кипрниң чоң бөлигини бесивалди. Бирақ Йәроттура деңизи үчүн Венеция, Австрия, Испания, Генуя вә башқа дөләтләр Түркийәгә қарши иттипаққа бирләшти. Һәл қилғучи җәң Лепанто шәһиридә (Патраикос қолтуғида) болди. Бу җәңдә түрк флоти мәғлуп болуп, 224 кемисидин айрилди. Бирақ бу җәң урушниң беришиға тәсир қилалмиди. Иттипақдашлар арисидики зиддийәтләрни түркләр өзи үчүн оңушлуқ пайдиланди. Улар тез арида йеңи флот тәшкилләп, урушни муваппәқийәтлик тамамлиди. 1573-ж. шәртнамә бойичә Венеция Кипрни Түркийәгә беришкә мәҗбур болди. Умумән, бу кәмдә Осман империяси вә Европа державилири арисида мәлум стратегиялик тәңпуңлуқ орниди.

				Осман империясиниң мәмурий-башқуруш системиси. Осман империяси феодаллиқ монархия түридики, бир мәркәзгә беқинған дөләт болди. Дөләтниң алий һөкүмрани султан болди. У дөләтниң зайирлиқ һәм диний рәһбири еди. Европиниң мутлақ монархлиридин алаһидилиги — Осман султанлириниң һакимийити мәлум дәриҗидә чәклик болди. Улар дөләттә җакаланған диний қәдрийәтләрниң даирисидин чиқалмиди. ХVІ—ХVІІ әә. 15 султанниң 6 си шәриәт қаидилирини бузғанлиғи үчүн тәхттин чүширилип, уларниң иккиси өлүм җазасиға кесилди. Султан өз һакимийитини әң алий дин башчилири вә жирик қоманданлардин ибарәт империялик кеңәш (диван) билән бирлишип жүргүзди. Империяниң һәрбий-мәмурий системисини Улуқ вәзир башқурди.

				Сулайман І Қануний вақтида империя өзиниң әң гүлләнгән “алтун дәврини” баштин өткүзди. Һакимийәт сода вә шәһәрләрниң 

							Осман империясиниң мәмурий системисини тәрипләп бериңлар. Униң Европа әллиридики мутлақ монархияләрдин пәрқини ениқлаңлар.

				тәрәққиятини қоллиди. Аһали сани тез өсти. Ички вә ташқи сода җанланди. Бирақ мошуниңдин кейин көп узимайла Осман империяси чүшкүнлүк дәвригә қәдәм ташлиди. ХVІ әсирниң ахиридин башлап османларниң басқунчилиқ урушлири пәсийишкә башлиди. Уруштин чүшидиған олҗиниң азийиши сәвәвидин дөләт ғәзниси кемиди. Селиқ вә мәҗбурийәтләр өсти. Һәрбий феодаллар армиядики хизмити үчүн алған ғоҗилиқлирини өзиниң хусусий мүлкигә айландурушқа башлиди. Әнди уларниң көпчилиги һәрбий жүрүшләргә қатнишиштин ваз кәчти. Әскәр сани җиддий кемип кәтти. Осман дөлитиниң боһрани, ички зиддийәтләр түркләрниң басқунчилиқ пааллиғини сезиләрлик һалсиратти. 

				Осман империясидики бу боһран 1618—1622-ж. һөкүмран-лиқ қилған султан Осман ІІ ниң вақтида очуқ ипадиләнди. Һаки-мийәт бешиға 14 йешида кәлгинигә қаримай, Осман ІІ дөләттики келәңсизликләрни рәтләп, султан һакимийитини күчәйтишкә бар күчини салди. У, әң авал, султанға қарши дайим ғулғула уюштуридиған янычарларни тарқитип, армиядә ислаһат жүргүзмәкчи болди. Бирақ униң бу һәрикити әмәлгә ашмиди. Әксичә, янычарлар султанға қарши новәттики исиянини уюштуруп, султанни тутқунға елип, өлтәрди. Умумән, Осман империяси тарихиниң 1579—1683-ж. арилиғидики дәври илмий тарихнамидә “теввкуф”, йәни чүшкүнлүк дәври дәп аталди.

								Билимиңни тәкшүр

							

						

					

					
						
							1. Осман империясиниң шәкиллинишидики селҗуқларниң роли тоғрилиқ сөзләп бериңлар.

							2. Османларниң Иран билән урушлириниң сәвәвини ениқлаңлар.

							3. Түркләрниң Европидики басқунчилиқ урушлири һәққидә немиләрни били-силәр?

							4. Осман империясидики боһранниң сәвәплирини ениқлаңлар.

							5. “Түркләрниң Константинопольни елиши” мавзусида эссе йезиңлар.

						

					

				

				
					
						
							Селҗуқ — Мәркизий Азиядин чиққан түркий тиллиқ көчмән қәбилиләр.

							Қайы қәбилиси — Түркмән даласидин Кичик Азиягә кәлгән көчмән қәбилә.

							Осман бейлиги (һөкүмранлиғи) — Осман бей асасини салған Кичик Азияниң шималий-ғәрбидики кичик әмирлик.

							Кичик Азия — Азияниң ғәрбидики йерим арал, һазирқи Түркийә территориясиниң мәркизий бөлиги.

							Янычарлар — Осман империясиниң турақлиқ пиядә әскири, улар шундақла полиция, күзәт, зөрүр болғанда һәтта җазалаш хизмәтлириниму атқурған.

							Иқта — Һәрбий хизмити үчүн берилидиған йәр үлүши.

									Ядиңда сақла!

				Сода, қол һүнәрвәнлик вә аләмни өзләштүрүш

					Бу дәристә:

					• Улуқ Ипәк йолиниң хәлиқара сода вә сәяһәттики ролини ениқлаймиз;

					• Улуқ Ипәк йолиниң һәрхил тарихий дәвирләрдики әһвалини билимиз.

					Улуқ Ипәк йоли

					Сода

					Карван

					Товар

					Мәдәнийәт

						Тирәк сөзләр

					

				

			

		

		
			
				§ 22. Улуқ Ипәк йоли

				Улуқ Ипәк йоли — Ғәрип вә Шәриқ арисидики көрүк. Қедимий дәвирләрдин башлапла һәрқандақ дөләтниң тәрәққиятида сода вә һүнәрвәнчилик алаһидә муһим роль ойнайду. Бирақ оттура әсирләрниң бешида Ғәрбий Европа әллиридә сода вә һүнәрвәнчиликниң, умумән шәһәрлик һаятниң тәрәққиятида чүшкүнлүк — тохтап қелиш йүз бәрди. Бу Европидики феодаллиқ түзүмниң алаһидиликлиригә бағлиқ еди. Балдурқи оттура әсирләрдә жирик йәр мү-лүкдарлиғиниң өсүшигә бағлиқ, Европида сәясий вә ихтисадий һаят шәһәрләрдин — вотчиниларға авушти. Бу егиликниң нату-раллишишиға елип кәлди. 

				Шәриқ әллиридә болса мәйли шәһәрләр-ниң, мәйли сода вә һүнәрвәнчиликниң тәрәққиятида болсун, чүшкүнлүк йүз бәрми-ди. Әксинчә оттура әсирләрдә Шәриқтә хә-лиқарилиқ сода баричә қизғин жүрди. Бу шәриқлиқ феодализм алаһидиликлириниң бири болди. Хәлиқарилиқ содиниң қизғин жүрүшигә, шундақла қедим дәвирдә қелиплашқан Улуқ Ипәк йолиму зор тәсир йәткүзди.  

				Оттура әсирләрдә Ипәк йолиниң ролиниң наһайити муһим болғанлиғи шунчилик, барлиқ жирик дөләтләр униңға өз назаритини орнитишқа тиришиду. Умумән, Ипәк йолиниң тарихида, пүткүл йолни бирла дөләт өз назаритидә тутқан бирнәччә дәвирләр болди. Булар: VІ әсирдики Түрк хақанлиғи, VІІІ—ХІІ әсирләрдики Әрәп 

							Оттура әсирлик Европа тарихини ядиңларға елип, егиликниң нату-рал түригә көчишиниң сәвәплирини ениқлаңлар.

				хәлипилиги, ХІІІ әсирдики Чиңгиз хан империяси вә ХІV әсирниң ахиридики Әмир Төмүр дөлити дәвирлири.

				Түрк хақанлиғи дәвридики Улуқ Ипәк йоли. VІ—VІІІ әсирләрдә Улуқ Ипәк йоли өзиниң әң гүлләнгән дәврини бешидин өткүзди. Бу кәмдә Алтайниң түркий тиллиқ хәлиқлири Йәттису вә Мәркизий Азия йеридә Түрк хақанлиғини тәшкиллигән еди. Түрк хақанлиғи тарихта дәсләп Евразия далалирини вә қедимий олтиришлиқ цивилизациялик тәвәләр — Соғда вә Бухарини бир дөләтниң қол астиға бирләштүрди. Бу тәвәләр болса Улуқ Ипәк йолиниң бойидики муһим, нуқтилиқ зиминлар болуп һесаплинатти. Түркләр Хитай-дин — Йәроттура деңизиғичә болған сода-сетиқниң тосалғусиз жүрүшигә мәнпийәтдар болған Византия билән сода мунасивәтлирини яхшилашқа интилди. Түркләрниң бу сәясәтни әмәлгә ашурушиға соғда содигәрлири ярдәмләшти. 567-ж. Соғдилиқ содигәр Маниах түрк әлчилирини Византияниң пайтәхти — Константинопольға башлап барди. Түрк әлчилирини Византия императори һөрмәт билән қарши алди. Маниах билән биллә Түрк хақаниниң ордисиға Византия әлчиси Земарх кәлди. Икки әл арисида сода мунасивәтлирини тәрәққий әткүзүш тоғрилиқ шәртнамә түзүлди.

							Сүрәткә қарап, Улуқ Ипәк йоли бойидики сода қатниши тоғрисида сөзләп бериңлар.

						

					

				

			

		

		
			
				Улуқ Ипәк йоли

			

		

		
			[image: ]
		

	
		
			
				99

			

		

		
			
				Улуқ Ипәк йолиниң вәйран болуши. Улуқ Ипәк йолиниң чоң қисмиға назарәт орнатқан қувәтлик империяләр парчиланғандин кейин бу йол билән маңидиған сода карванлириниң бехәтәрлиги төвәнләп кәтти. Шуңлашқиму бу сода йоли пәйдин-пәй вәйран болушқа башлайду. Униң үстигә ХV әсирниң ахири вә ХVІ әсирниң бешидики Улуқ географиялик кәшпиятлар вә йеңи йәрләрниң ечилишидин кейин, қуруқлуқтики сода йоллириниң әһмийити пәйдин-пәй пәсийишкә башлиди. Әксинчә әндиликтә деңиз қатниши вә су йоли арқилиқ жүк тошуш тез тәрәққий әткәнликтин, Ипәк йолиниң әһмийити кемип, иккинчи орунға чүшүп қалиду. Деңизда үзүшниң тезлиги, кемиләргә бесилидиған товар көләминиң көплиги, товар тошушниң селиштурма һалда әрзән болуши — ХV ә. ахиридин башлап қуруқлуқ арқилиқ өтидиған сода йоллирини вәйранчилиққа әкәлди. Бирақ Улуқ Ипәк йолиниң бәзи тармақлири хелә вақитқичә өз әһмийитини йоқатмиди. Таҗикстан, Авғанстан, Пакстан, Һиндстан вә Хитайни бағлаштуридиған тармақ арқилиқ ХХ ә. бешиғичә жүк тошуш турақлиқ давамлашти. 

				Шуниң билән Улуқ Ипәк йоли та ХVІ әсиргичә Шәриқ вә Ғәрип оттурисидики өз ара мунасивәтләрни тәминлигән муһим йол болди. Хитайниң көплигән товар-мәһсулатлири мошу йол арқилиқ Оттура вә Ғәрбий Азиягә һәм Европиға үзлүксиз тошулди. У яқтин яқут, сапал, йеза егилик зираәтлири вә хуш пурақлиқ буюмлар, дора- дәрмәкләр Хитайға тошулди.

				Шәриқ вә Ғәриптики хәлиқләр Ипәк йоли арқилиқ өз ара мәдәний тәсирлинишкә чүшүп, йеңи илғар мәдәнийәтни қелиплаштурди. Улуқ Ипәк йоли пәқәт сода йолила болуп қалмай, бәлки дуния мәдәнийитини (цивилизация) өз ара бағлаштуруп, инсанийәт җәмийитиниң тәрәққиятиға өчмәс үлүш қошти.

				Чжен Хэ экспедициялири. Хитай тарихида Мин империясиниң (1368—1644) императори Чжу Ди (Юнлэ) (1403—1424) һөкүмранлиқ қилған дәвир алаһидә муһим дәвир болди. Униң дәвридә Мин 

				
					
						
							Ениқла 

							1. Түрк хақанлиғиниң Улуқ Ипәк йолиниң тәрәққиятидики әһмийити қандақ? 

							2. Улуқ Ипәк йолиниң вәйран болушиға қандақ әһваллар сәвәп болди?

							Ениқла 

							Немә сәвәптин оттура әсирлик Шәриқтә содиниң роли төвәнлимиди? Немишкә хәлиқара сода йоллири өз паалийитини тохтатмиди?

					Чжэн Хэ флотиниң кемиси

				

			

		

		
			
				империяси алаһидә гүлләнди. Өзидин бурунқи һөкүмранлар билән селиштурғанда у Мин импе-риясини дунияниң төрт бурушиға етирап қилдурушқа тиришти. Униң әлчилири Хитайниң барлиқ жирақ-йеқин хошна әллиригә берип, уларниң Хитайға болған беқиндилиғини шәртлик һалда болсиму етирап қилдурушқа ти-ришқан. Чжу Диниң миқияслиқ деңиз экспедицияләрни уюштурушиниң асасий сәвәви — Хитайниң ташқи содисини җанландуруш еди. 

				ХV әсирдә Хитай кемилири Һинд океани арқилиқ йәттә мәртә деңиз сәяһитини әмәлгә ашуриду. Бу сәяһәтләр вақтида Хитай эскадрильясини бир адәм — хитай әлчиси вә флот адмирали Чжен Хэ башқурди. Униң йетәкчилигидики флотниң деңиз сәяһәтлири Минлиқ Хитай тарихидила әмәс, шундақла дуния тарихидиму алаһидә әһмийәткә егә болди. Бу экспедиция өз миқияси бойичә Колумбниң деңиз сәяһитидин кам болмиди. Экспедицияниң илмий нәтиҗиси ейтарлиқ зор болди: экспедиция әзалири барған йәрлирини хәритигә чүшәрди; медицина үчүн әһмийити бар шипалиқ гияларни издәп, таллаш билән шуғулланди. Чжу Ди һөкүмранлиғиниң дәсләпки жиллири җабдулушқа башлиған Чжен Хэ флоти 250 кемидин ибарәт болди. Униң 40—60-и наһайити чоң кемиләр еди, мундақ кемиләрни “ғәзинә кемиләр” дәп аташти. Экспедиция тәркиви 27—28 миң адәмдин ибарәт болди.

				Флот кемилири шу замандики Европа кемилиридин бирнәччә һәссә көләмлик болди. Кемиләрниң көләмидики пәриқтин бөләк, 

							Хрестоматиядики җәдвәлгә қарап Чжен Хэ сәяһәтлириниң тәрәққият диаграммисини ясаңлар.

						

					

				

				
					
						
							Ениқла 

							Чжу Ди сәяситиниң алаһидиликлири немидә? 20-параграфниң материалини оқуп, билимиңларни толуқтуруңлар.

				Хитай вә Европа экспедициялириниң башқиму алаһидиликлири бар еди. Атап ейтқанда, европилиқларға қариғанда хитайлиқлар йеңи йәрләрни бесивелишқа мәнпийәтдар болмиди. Улар барған йәрләрниң хәлқидин Хитай императорини пәқәт шәртлик рәвиштила етирап қилдуруп, Нанкинға соға-саламлири билән әлчиликләрни әвәтишини тәләп қилди. Мин сарийи бу әлчиликләрни униңдинму зор һөрмәт вә соғилар билән қобул қилип, узитип турди. Шундақла, европилиқлардин пәриқләнгән һалда, хитайлиқлар өзлири барған йәрләрдә фактория яки сода базарлирини ечишқа тиришмиди. Хитай деңизчилириниң асасий мәхсити жирақ-йеқин әлләр билән достлуқ вә әлчилик мунасивәтләрни орнитиш болди. Хитай деңизчилири өзигә дүшмәнлик нийәт билдүргән әлләргила оқ атти. 

				
					
						
							
								Улуқ Ипәк йоли — Шәриқ вә Ғәрип әллирини бағлаштурған сода йоли.

								Маниах — түрк әлчилигини Византиягә башлап барған соғдилиқ содигәр.

								Земарх — Түрк хақанлиғи ордисиға кәлгән Византия әлчиси.

								“Ғәзинә кемиләр” — Чжэн Хэ флотидики жирик кемиләр.

										Ядиңда сақла !

									Билимиңни тәкшүр

								

							

						

						
							
								1. Содиниң тәрәққий етишидә Улуқ Ипәк йоли қандақ роль ойниди?

								2. Түрк хақанлиғиниң Улуқ Ипәк йоли бойичә сода-сетиқниң риваҗлинишиға тәсири тоғрилиқ сөзләп бериңлар.

								3. Улуқ Ипәк йоли арқилиқ қандақ мәдәний алақиләр әмәлгә ашурулди?

								4. Улуқ Ипәк йолиниң чүшкүнлүккә учраш сәвәплири немидә?

								5. Чжэн Хэ экспедициясиниң асасий мәхсити қандақ еди?

							

						

					

				

				
					
						
							Ениқла 

							Чжен Хэ йетәкчилигидики Хитай деңиз экспедициялирини Европа экаспедициялири билән селиштуруп, алаһидиликлирини ениқла.

					Бу дәристә:

					• Улуқ географиялик кәшпиятлар вә йеңи йәрләрни ечишниң шәрт-шараитлири һәм нәтиҗилирини;

					• Улуқ географиялик кәшпиятлар вә йеңи йәрләрни ечишниң Америка хәлиқлиригә тәсирини ениқлаймиз.

				§ 23. улуқ географиялик кәшпиятлар вә йеңи йәрләрни ечиш дәври

				Географиялик кәшпиятлар вә йеңи йәр-ләрни ечишниң шәрт-шараитлири. ХV әсир вә ХVІ әсирниң биринчи йеримида йеңи сода йоллири ечилди. ХV әсирдики географиялик кәшпиятлар илим вә техникиниң тәрәққияти билән зич бағлинишлиқ болди. Йеңидин ечилған йәрләрни хәритигә чүшириш карто-графияниң риваҗлинишиға тәсир қилди. ХV әсирниң ахириға қәдәр очуқ деңизда кеминиң турған җайини дәл ениқлайдиған навигациялик қураллар (компас, астролябия) йетилди. Каравелла дәп атилидиған кеминиң йеңи түри пәйда болди. У йәлкән арқилиқ шамалға қарши саатиға 22 км илдамлиқ билән үзди. ХVІ әсирниң бешида экватор сизиғи көрситилгән дәсләпки хәритиләр пәйда болди. 

				Х.Колумбниң Америкини ечиши. ХV әсирниң ахирида йеңи йәрләрни ечишқа испанлиқларму арилишишқа башлиди. 1492-жили испан корольлири Фернандо ІІ вә королева Изабелла І ниң ярдимидә Генуялик деңизчи Христофор Колумб (1451—1506) сәяһәткә чиқиду. Испан короли вә Колумбниң оттурисидики өз ара келишим бойичә, Х.Колумб йеңидин ечилған йәрниң вице-короли вә адмирал унванини һәм у йәрдин чүшкән дарамәтниң ондин бир бөлигини алидиған болди. 

				1492-жили 3-августта Палостин чиққан 3 каравелла җәнубий- ғәрипкә қарап йолға чиқти. Канар араллири арқилиқ өткән Колумб бирнәччә күндин кейин Сарагоса деңизиға йетиду. 1492-жили 12-октябрьдә Багам араллириниң биригә йетип келиду. Өзиниң дәсләпки сәяһити беришида Колумб Куба аралини ечип, униң шималий қирғақлирини тәтқиқләйду. Кубани Япон араллириниң 

							Улуқ географиялик кәшпиятлар вә йеңи йәрләрни ечиш-ниң сәвәплири немидә?

				бири дәп һесаплиған Колумб Ғәрипкә қарап үзүп, Гаити (Эспаньола) арилини ачиду. Гаитидин алтунниң әң көп еһтиятини тапиду. Эспаньолида өз экипажиниң бир қисмини қалдуруп, форт салдуриду. Бу бәкиниш Йеңи йәрләрдики дәсләпки истеһкамларниң бири болди. 

				Шуниңдин кейин Колумб Америкиға бирнәччә сәяһәтни әмәлгә ашуриду. Бу сәяһәтләр беришида Кичик Антилья, Пуэрто-Рико, Ямайка, Тринидад араллири ечилип, Мәркизий Америкиниң яқи-лири тәтқиқ қилиниду. 

				1502—1504-жиллири Колумб төртинчи қетим сәяһәткә чиқип, дунияни айлинип чиқмақчи болди. Бу мәртә Колумб Кубаниң җәнуп тәрипидә йеңи материкни тепип, Кариб деңизиниң җәнубий-ғәрип қирғақлирини тәтқиқ қилди. У Атлант океанини қуруқлуқтин Җәнубий деңиз вә Азия қирғақлири бөлүп ятқанлиғини испатлиди. Бирақ адмирал Атлант океанидин Һинд океаниға чиқидиған йолни тапалмиди. Юкатан яқилири арқилиқ үзгәндә Колумб тәрәққият дәриҗиси хелә жуқури қәбилиләр билән учрашти. Бу Колумбқичә болған Америка цивилизациясиниң егилири — майя қәбилилири еди. Х.Колумб 1506-жили вапат болди.

				Васко да Гама. 1497-жили Васко да Гама сәяһәткә чиқиду. У Африка яқилири билән Һиндстанға апиридиған йолни ачмақчи болиду. Изгү үмүт тумшуғини айлинип өтүп, португаллиқлар Һинд океаниға чиқип, Замбези дәриясиниң вадисини ачиду. Африка яқилири билән шималға қарап үзүп, Васко да Гама Мозамбикниң әрәпләр билән сода қилишидиған шәһәрлири — Момбас вә Малиндини ачиду. 1498-жили Васко да Гама башқурған сәяһәтчиләр кемиси Калькутта портиға келиду. Һиндстанға деңиз арқилиқ ясалған сәяһәт 10 айға созулди. У йәрдин таамға дәм беридиған һәрхил нәрсиләр қачиланған кемиләр Европиға бир жил мабайнида үзүп, йетип келиду. Йолда экипажниң үчтин иккиси қаза болиду. Васко да Гама экспедициясиниң утуғи Европиға наһайити зор тәсир йәткүзди. Әндиликтә португаллиқларға Һиндстанни езишкә зор мүмкинчиликләр ечилди. Португаллиқлар Һинд океанидин әрәпләрни қисип чиқирип, деңиз содисини өз қолиға алди. 

							Тонуп-билиш

							Америка қитъәсини дәсләп ачқан Христофор Колумб еди, бирақ у һаятиниң ахириғичә өзиниң йеңи материкни ачқанлиғини билмиди. У йәрниң йеңи қитъә-материк екәнлигини тунҗа мәртә испатлиған Америго Веспуччи болди. 

				Фернан Магеллан (1480—1521) — Португалияниң деңиз сәяһәтчиси. Магеллан дәсләпки қетим Йәрниң шартәхлит екәнлигини, Дуниявий океанниң биртуташлиғини испатлиди. 1519—1521-жиллири Молукк (Индонезия) араллириға апиридиған ғәрип йоллирини издәшкә чиққан экспедицияни башқурди. Африкиниң ғәрби билән үзүп, Атлант океани арқилиқ Җәнубий Америкиниң шәрқий қирғиғиға йәтти. Қитьәниң җәнубини тәтқиқ қилип, 1520-жили қуруқлуқ билән Отлуқ Йәр тақим араллири арисидики боғаз (һазирқи Магеллан боғизи) арқилиқ Җәнубий Америкини айлинип өтти. Теч океан арқилиқ ғәрипкә қарап үзүп, Азиядики Филиппин араллириға йәтти. 

				Магеллан — астрономия вә навигация (кемә жүргүзүш пәни вә сәнъити) бойичә яхши билим алған, 20 йешида дәсләп қетим деңизда үзгән сәяһәтчи. У Испания короли Карлос І ни Молукк араллири Португалиягә әмәс, Испаниягә тәәллуқ болуши керәк дәп ишәндүрди. Униңға йетиш үчүн өзигә яхши тонуш шәрқий боғаз йолини тәклип қилди.

				1519-жили сентябрьдә 5 кемидин тәшкил тапқан флотилия йолға чиқти. Флотилия Җәнубий Америка қирғақлириғичә йәтти, боғуз издәш һәрикити мартниң ахириғичә созулди. Қаттиқ соғ вә боран башланғандин кейин, җасур деңизчилар Патагониядә тохташқа мәҗбур болди. 

				1520-жили октябрьдә кемиләр араллар арисидики әгир вә ховуплуқ йол арқилиқ көптин күткән боғазға йетип кәлди. Деңизчилар бу җайда йәрниң төрт булуңидин соғ шимал шамили чиқип туридиғанлиғини ениқлиди. Әтраптики араллар үнүмсиз вә аһалисиз җай болуп көрүнди, бирақ түнгә қәдәр деңизчилар миңлиған отларни көрди вә шуңлашқа у йәрни Отлуқ йәр дәп атиди. Магеллан ачқан боғаз кейинәрәк униң исми билән аталди.

				Магеллан Молукка араллиридин уларни 3-4 күнлүкла йол тосап туриду дейиштин қайтмиди. Бу океанни Магеллан тинич һава райи үчүн Теч океан дәп атайду, чүнки деңизчилар бу йәргә һава райи хелә теч вақтида дуч кәлгән. 

				Теч океан бойичә үзүш төрт айға созулди вә адәм ейтқусиз еғирчилиқларни бешидин өткәзди. Ахирида көптин күткән “Йәр!” дегән аваз аңланди. Көп кечикмәй сәяһәтчиләрниң алдида Филиппин арали пәйда болди. Мошу қирғақниң бир тәрипидә намәлум турғунлар яшайдекән. Шу турғунлар билән тоқунушта 1521-жили 41 йешида Фернан Магеллан вә 247 адәм қаза болди. Шундақ қилип, экспедицияниң барлиқ тәркивидин 1 кемидә 18 адәмла елигә аман қайтиду. 

				Географиялик кәшпиятлар вә йеңи йәрләрни ечишниң нә-тиҗилири. Конкистаниң дәсләпки басқучида европилиқлар қиммәт металлар канлирини бесивалса, униң иккинчи басқучидин башлап кан орунлирини системилиқ рәвиштә булашқа киришиду. Мустәмликиләшниң түси кәскин өзгириду. Басқунчилар йеңи йәрләрниң егилигини өзләштүрмиди, Европидин әкелингән нәрсиләрни алтун вә күмүчкә авуштуруп турди. Улар Америкидики мустәмликиләргә пәқәт бейиш мәхситидила кәлди. 1503—1565-жиллар арилиғида Испаниягә Америка мустәмликилиридин 181,3 миң тонна алтун, 16,8 миң тонна күмүч в.б. байлиқлар тошуп әкетилди.

							Ф.Магелланниң Йәр шарини айлинип чиқиш йолини хәритидин көрситиңлар.

				Улуқ географиялик ечишлар

				ХV—ХVІІ әсирләр арилиғидики географиялик кәшпиятлар вә йеңи йәрләрни ечиш, умумән алғанда, аләмниң кәлгүси тәрәққиятиға зор тәсир көрсәтти.

								Билимиңни тәкшүр

							

						

					

					
						
							1.	Колумбниң деңиз сәяһитини әтраплиқ қоллиған испан корольлири қандақ мәхсәтләрни көзлиди?

							2.	Улуқ географиялик кәшпиятлар вә йеңи йәрләрни ечишниң шәрт-шараитлири қандақ болди?

							3.	Америкиниң қедимий турғунлири цивилизациясиниң алаһидиликлирини тәһлил қилип, ейтип бериңлар.

							4.	Васко да Гама, Фернан Магеллан тоғрилиқ немиләрни билисиләр?

							Географиялик кәшпиятлар вә йеңи йәрләрни ечиш бол-миса, Америкиниң қедимий мәдәнийити қандақ бо-латти? Бу җәриянни пәқәт прогрессив һадисә сүпитидә қараштурушқа боламду?

							Европа вә мустәмликә әлләр үчүн Улуқ географиялик кәшпиятлар вә йеңи йәрләрни ечишниң мәхсити вә нәтиҗиси қандақ болди?

					Бу дәристә:

					• Америкиниң йәрлик аһалисиниң “индуслар, (индеецлар)” дәп атилиш сәвәвини ениқлаймиз;

					•йеңи қитъәниң ахирқи дөләтлириниң тарихи билән тонушимиз;

					• дәсләпки мустәмликә империяләрниң қурулуш әһвалини ениқлаймиз.

					Индеецлар

					Йеңи дуния

					Тепанеклар

					Ацтеклар

					Теночтитлан

					Инклар

					Конкистадор

					Мустәмликә империя

				§ 24. ХV әсирдики Америка хәлиқлири. Дәсләпки мустәмликә империяләр (Португалия, Испания)

				Х. Колумбниң ачқан йери Америка яқилириға йеқин орунлашқан тақим араллар еди. Колумб вә униң адәмлири “Һиндстанға кәлдуқ” дәп ойлиди вә шуңлашқиму улар йәрлик хәлиқни индуслар яки индеецлар дәп аташти. Бу нам та һазирғичә сақланмақта. 

				Бирнәччә жилдин кейин итальянлик содигәр Америго Веспуччи Колумб тапқан йәр Һиндстан әмәс, бәлки тамамән йеңи йәр екәнлигини дәлилләп, уни “Йеңи дуния” дәп атиди. 1507-жили Мартин Вальдземюллерниң “Космографиягә киришмә” намлиқ китави йоруқ көрди. Китапта Америго Веспуччиниң бирнәччә хәтлириниң мәтини берилди. Китапниң муәллипи йеңи ечилған қитъәни Америго Веспуччиниң һөрмитигә “Америка” дәп аташни тәклип қилди. Мошуниңдин кейин “Америка” нами Европида бесилған хәритиләргә киргүзүлди. Шундақ қилип, йеңи йәргә уни дәсләп ачқан Х.Колумбниң әмәс, бәлки кейин кәлгән А.Веспуччиниң нами берилди. 

				Америкиға адәмләр миладидин авалқи 35 миң жил бурун һазирқи Сибирьдин кәлгән. Улар Америкиниң икки бөлигигә топ-топқа бөлүнүп орунлашқан. Уларниң бәзилири овчилиқ, бәзилири белиқ овлаш, башқилири болса деханчилиқ билән шуғулланди. Пәйдин-пәй уларниң ариси жирақлап, өзлириниң өз ара уруқ-туққанчилиғи унтулуп, һәрқайси айрим қәбилиләргә айланди. Уларниң һәрқайсиниң өз тили вә урпи-адәтлири моҗут болсима, бирақ сиртқи түри охшаш болди. Европилиқлар кәлгичә Америкида 300 дин көп индеец қәбилилири яшиди. Европилиқлар Америкиниң йәрлик хәлиқлирини терисиниң рәңги қизил-қоңур болушиға бағлиқ “қизил тәнликләр” дәп атиди. Индеец қәбилилириниң 

							Америкиниң йәрлик хәлқи немә сәвәптин “индуслар” яки “инде-ецлар” дәп аталди?

				Х.Колумбниң Йеңи Йәргә дәсләп келиши. Рәссам Дж. Вандерлин 

				әҗдатлири бир болғини билән, уларниң Америкиниң тағлиқ, орманлиқ яки түзләңлик йәрлиригә орунлишишиға, йәни шу йәрләрниң географиялик вә климатлиқ шараитлириға бағлиқ, мувапиқ һалда, тәрәққият басқучлириму һәрхил болди. Җәнубий вә Мәркизий Америкиниң бәзи наһийәлиридә индеецларниң әҗайип мемарчилиққа егә жирик шәһәрлири, тәрәққий әткән цивилизацияси моҗут болди. Дәсләпки шәһәрләр бу йәрләрдә техи миладиғичә Х әсирдә пәйда болған еди.

				Ацтек дөлити. Шималий чөллүк тәвәдин ацтеклар ХІV әсирдә һазирқи Мексикиниң мәркизий наһийәлиригә, заманивий Мексика шәһири орунлашқан түзләңликкә келип, 1325-жили шу йәрдә Теночтитлан шәһирини салди. Теночтитлан нами “Бүркүт қонған кактус” яки “Таш кактус шәһири” дәп тәрҗимә қилиниду.

							Америка нами қандақ чиқти? У нам башқичә болуши мүмкинмеди?

							Тонуп-билиш

							Мексикиниң дөләтлик гербида тиймиғида иланни иливелип, кактус үстидә олтарған бүркүтниң тәсвири селинған. 

				ХІV әсирдә Мексика түзләңлигидә тепанек қәбиләвий иттипақи күчийип, ацтеклар уларға беқинда болуп, елим-селиқ төләп турди. Ацтеклар башқа қәбилиләр билән иттипақ қуруп, тепанекларға қарши дайим күришип кәлди. Нәтиҗидә 1429-жили тепанекларға еғир зәрбә берип, ацтек дөлити Мексика түзләңлигидики қувәтлик күчкә айланди. ХV әсирниң оттурисида Монтесум І һөкүмранлиғи вақтида ацтеклар йәрлик қәбилиләрниң көпчилигини бесивелип, өз дөлитини жирик империягә айландурди. Ацтек дөлитиниң ахирқи һөкүмрани Монтесум ІІ 1503-жили һакимийәт бешиға кәлди.

				Инклар дөлити — Җәнубий Америкида моҗут болған дөләт. Инклар ХІІ—ХІІІ әә. Урумбамба дәрияси борйида Куско шәһирини салди. Бу тәвәдә 200 дин көп ушшақ шәһәр-дөләтләр болди. Инк дөлити хошна қәбилиләрдин қоғдиниш үчүн Куско шәһириниң әтрапиға бирләшти. Инклар өз дүшмәнлирини вәйран қилип, 1438-жили “Тау-ан тинсуйу” (Дунияниң төрт ели) дөлитини қурди. Куско шәһири мошу дөләтниң пайтәхтигә айланди. ХV әсирниң ахирқи чаригидә Инк һөкүмранлириниң басқунчилиқ жүрүшлири нәтиҗисидә Инклар дөлитиниң территорияси һазирқи Перу, Боливия, Эквадор, Аргентина йәрлирини өз ичигә алди.

				Х.Колумбниң наһайити мунбәт вә тәбиий байлиқлири мол йеңи йәрни тапқини тоғрилиқ йеңилиқ тез арида пүткүл Европиға тариди. Йеңи қитъәдин өзигә йәр елишни көзлигән европилиқлар Америкиға үмүт билән көз салди. Колумб итальянлиқ болсиму, униң экспедициясини испанлиқлар дөлити җабдуғанлиқтин, Испания һөкүмранлири өзлирини Америкини беқиндурушқа һәқлиқ дәп һесаплиди. Португалия һөкүмранлириму йеңи қитъәниң байлиқлиридин өз үлүшини елишқа тиришти. 1494-жили икки әл өз ара шәртнамә түзүп, Португалия һазирқи Бразилия йәрлирини, әнди Испания болса Америкиниң башқа йәрлирини егәлләйдиған болуп келишишти. 

				Америкини Испаниягә беқиндуруш үчүн кәлгән қураллиқ топлар конкистадорлар (бесивалғучилар) дәп аталди. 1518-жили 

							Қошумчә мәнбәләрдин ацтек вә инклар мәдәнийитини өз ара се-лиштуруп, қисқичә эссе йезиңлар.

							Йеңи қитъәдә Ацтек вә Инк дөләтлири қандақ қурулди?

				кәмбәғәлләшкән дворян Эрнан Кортес Мексикини бесивелишқа Испания королидин рухсәт алди. 508 қураллиқ адәмни 11 кемигә олтарғузған Кортес Мексикиға йетип келиду. Ацтеклар дөлитиниң қол астиға күчәп киргүзүлгән бәзи индеец қәбилилириниң наразилиғини пайдилинип, Кортес уларни бир-биригә қарши һайдаққа селип, бир қәбилини иккинчисиниң қоли арқилиқ қиришқа башлиди. 

				1520-жили Отумбадики җәңдә Кортес Ацтек дөлитиниң асасий күчлирини вәйранә мәғлубийәткә учратти. 1521-жили болса конкистадорлар Теночтитланни бесивалди, йәрлик турғунларниң көпчилигини қиривәтти. Ацтеклар дөлити вәйран қилинип, униң пайтәхтиниң орниға Мехико шәһири селинди. Мустәмликә дәвридә Мексикиниң йәрлик аһалисиниң бир бөлиги һәрхил ағриқлардин вә еғир иштин қаза тапти.

				
					Мексикиниң йәрлик аһалисиниң нопус сани

				

				
					1519-ж. 

					21 миллион адәм

				

				
					1565-ж.

					2,5 миллион адәм

				

				Испанларниң Америкидики иккинчи жирик ғәлибиси — кон-кистадорларниң Инклар дөлитини тар-мар қилиши. ХVІ әсирдә инклар бесивалған йәрләрниң барлиғида Инк һөкүмранлириға қарши наразилиқ күчийип, 1525-жили пухралар уруши башлинип кәткән еди. Мошу әһвални пайдилинип, Франциско Писарро 1531-жили 180 адәмдин ибарәт қураллиқ топ билән Инклар дөлитини беқиндурушқа атлиниду. Испанлиқлар әң үнүмлүк, мунбәт йәрләргә чирко вә өйләрни селип, аһалилиқ маканларға айландурушқа башлайду. Конкистадорлар йәрлик хәлиқниң қонуш, турақ-җайлирини вәйран қилип, көйдүрүп, йәрлик аһалини еғир қара ишларға мәҗбурлап, униңға көнмигәнләрни уруп-соқуп, рәһимсиз җазалиди. Йәрлик хәлиқни христиан диниға күч билән етиқат қилдуруп киргүзди. Европилиқлар Америкидики индеец цивилизациясини вәйран-чилиққа учратти. Индеецлар қаттиқ наразилиқ вә қаршилиқ көрсәтти. Улар ХVІІІ әсирниң ахириғичә басқунчиларға қарши қураллиқ күришини тохтатмиди. Европилиқлар уларни пәқәт милтиқ вә зәмбирәкниң күчи биләнла йәңди. Европилиқлар җисманий еғир ишларда пайдилиниш үчүн Африкидин адәмләрни көпләп әкелишкә башлиди вә уларни қулға айландурди. 

							Дәсләпки мустәмликә империяләр қандақ қурулди?

				Мәркизий вә Җәнубий Америкиға испанлиқлар вә португаллиқлар һөкүмранлиқ қилди. Кейин бу тәвәләрни Латин Америкиси дәп аташти. Бу нам мошу тәвәдә роман (латин) тили топиға ятидиған испан вә португал тиллириниң тарилишиға бағлиқ чиққан. Латин Америкисиниң һазирқи йәрлик хәлқи — бурунқи индеецлар, европилиқлар вә африкилиқ хәлиқләрниң арилишип кетишидин қелиплашти. Латин Америкисиниң барлиқ әллири испан тилида сөзлишиду, пәқәт Бразилиядә португал тили бесимлиққа егә. 

				Америкиниң ечилиши, деңизлар арқилиқ Азиягә баридиған йолниң тепилиши илим-пән үчүн улуқ йеңилиқ болди. Бирақ бу Азия, Африка, Америка хәлиқлириниң тарихида бирнәччә әсирләргә созулған дәһшәтлик мустәмликиләш дәвригә йол ачти. Европиниң тәрәққий әткән, күчлүк әллири Азия, Африка, Америка йәрлирини күч қоллинип бесивелип, өзлириниң мустәмликисигә айландурди. Мустәмликә дәп өз мустәқиллигидин айрилип, башқа дөләткә беқинда болған әлләрни ейтиду, әнди бу әлләрни бесивелип, өзигә беқиндурған дөләтни болса метрополия дәйду. 

				Қедимий Грекиядә чәт йәрләрни бесивалған жирик грек шәһәрлирини метрополия — Ана-шәһәр дәп атишатти. Бирақ метрополияләр мустәмликиләр үчүн ана ролини атқурмиди, әксинчә, уларниң тәбиий байлиқлирини булап-талап, йәрлик хәлиққә ят тил вә динни зорлуқчә теңип, киргүзүп, йәрлик хәлиқләр мәдәнийитиниң тәрәққиятиға зор тосалғулуқ вә қолайсизлиқларни пәйда қилди. Мустәмликә әзгүгә чүшкән хәлиқләр басқунчиларға қарши узақ вә еғир миллий-азатлиқ күрәш жүргүзди.

								Билимиңни тәкшүр

							

						

					

					
						
							1.	Хрестоматиядә берилгән материалларни пайдилинип, майя, ацтек вә инк мәдәнийәтлириниң жуқури дәриҗидә болғанлиғини испатлаңлар.

							2.	Ацтеклар вә Инклар дөләтлириниң сәясий тәрәққият дәриҗисини ениқлаңлар.

							3.	Америка нами қандақ пәйда болди?

							4.	“Конкистадорларниң Америкидики индеецлар дөләтлирини тар-мар қили-ши — мустәмликә сәясәтниң башланмиси” мавзусида эссе йезип көрүңлар.

							5.	Мустәмликә, метрополия дегән чүшәнчиләрниң мәнасини тәрипләңлар.

							6.	Хрестоматиядә берилгән Тордесильясс шәртнамисини пайдилинип, метрополия вә мустәмликә әлләр оттурисидики өз ара мунасивәтләрни чүшәндүрүңлар.

				ҚАЙТА ӨРләш дәври

					Бу дәристә:

					• Қайта өрләш дәвриниң мәдәнийитини;

					• Униң сәнъәт тәрәқ-қиятини қандақ өзгәрт-кәнлигини билимиз.

					Қайта өрләш

					гуманизм

					Ренессанс

						Тирәк сөзләр

					

				

			

		

		
			
				§ 25. ғәрбий Европидики қайта өрләш дәвриниң мәдәнийити

				Италиядики Қайта өрләш дәври. Ке-йинки оттура әсирләрдә Европиниң ро-һий-мәнивий тәрәққияти йеңи басқучқа көтирилди. Буржуазиялик мунасивәтләр аләмни зайирлиқ турғуда чүшинишкә йол ачти. ХVІ әсирдә мәдәнийәт гүллинип, Қай-та өрләш дәври башланди. Европидики Қайта өрләш дәври ХV ә. ахири вә ХVІІ ә.1-он жиллиғини өз ичигә алди. Қайта өрләш, дәсләп, Италиядә қелиплашти. Италияниң зайирлиқ, җәмийәт тәрәққиятиға җавап берәләйдиған, гүлләнгән бай шәһәрлири Қайта өрләш дәвриниң асасий мәркәзлири болди. Шәриқ әллири билән Ғәрипниң географиялик кәшпиятлар вә йеңи йәрләрни ечиш беришида мәдәний алмишишлирини Қайта өрләш дәвриниң шәрт-шараитлири сүпитидә қараштурушқа болиду. Қайта өрләш мәдәнийитиниң башланған макани — Флоренция шәһири. Уни Қайта өрләш мәдәнийитиниң “алтун бөшүги” дәп атайду.

				Қайта өрләш дәври сәнъәт тәрәққиятини қандақ өзгәртти? Қайта өрләш мәдәнийәтниң йеңи түрлиригә йол ечип, Европа әллиридики капитализмниң тәрәққиятиға шараит яратти. Бу дәвирниң мәдәни-йити бюргерлар — яш буржуазияни өзиниң паалийәт даирисигә җәлип қилди. ХVІ әсир — Қайта өрләш мәдәнийитиниң гүллиниш дәври болди. Бу дәвирниң асаси гуманизм, йәни адимийлик болди. ХVІ ә. биринчи йеримида гуманизм Ғәрип вә Мәркизий Европини 

							Италиядики Қайта өрләш дәври җәмийәткә қандақ өзги-ришләрни елип кәлди?

					Леонардо да Винчи.

					Мона Лиза

					(Джоконда)

				өз ичигә алған җәмийәтлик һәрикәткә айланди. Қайта өрләш мәдәнийити Нидерландия, Германия, Венгрия, Франция, Англия, Испаниядә өз әксини тапти. Адәм вә тәбиәт — Қайта өрләш дәвриниң көтәргән асасий мәсилиси болди. Бу гуманизмда натурфилософия дәп атилиду.

				Леонардо да Винчи (1452—1519-жж.) — итальянлиқ рәссам, мемарчи, алим, кәшпият-чи, язғучи. Леонардо да Винчи Флоренция-ға йеқин йәрдә нотариус аилисидә дунияға кәлгән. Математика, тәбиәтшунаслиқ илими, механика саһалирида ачқан көплигән кәшпият вә лайиһилири тәбиәтшунаслиқтики муһим тәҗрибә болди. У өзидин кейин түрлүк саһаларға беғишланған итальян тилида йезилған 7 миң бәттин ибарәт қол-язмиларни қалдурди. Аләмни аң вә сезим арқилиқ тонуп-билиш —ХVІ әсирниң илғар мутәпәккүрлириниң йетәкчи принципи еди. Бу хил дуния тонушни қелиплаштурғучиларниң бири — Леонардо да Винчи — илим вә һаятниң өз ара зич бағлинишини тәрғип қилди. У Йәрни асман җисимлириниң бири, дәп һесаплиди. Аләмниң яритилишини диний турғудин чүшәндүрүшни қобул қилмиди. Тәбиәтшунаслиқтики сәнъәтниң орни илим билән тәң дәп һесаплиди.

							Тонуп-билиш

							Леонардо да Винчиниң “Мона Лиза” яки “Джоконда”намлиқ әсәри пүткүл дунияға мәшһур. Джокондиниң билинәр-билинмәс күлүмси-риши — сирлиқ вә тәкрарланмас һадисә. Униң пүткүл қияпитидә қандақтур бир мәхпийәтлик йошурулғандәк әкис етилип, у гоя аллиқандақ бир сирниң ечилидиғанлиғини, дил арзусиниң рояпқа чиқидиғанлиғини билидиғандәк сирлиқ қарайду. Бу әсәр һазир Парижниң Лувр музейида сақланмақта.

						

					

				

				Леонардо да Винчи Милан шәһиридә инженер, гидротехник хизмитини атқурди. Архитектор сүпитидә “минсиз шәһәр” лайиһи-сини түзүп чиқти. Алим, инженер сүпитидә у тәҗрибигә, әмәлий ишқа көп көңүл бөлди. Дунияни тәҗрибә арқилиқ тонуп-билиш әң 

							Леонардо да Винчиниң рәссамчилиқ сәнъитидики йеңи-лиғи немидә әкис етилди?

					Микеланджело

				муһим дәп һесаплиди. Механика саһасиғиму көп көңүл бөлүп, “механика — математика илиминиң җәннити” дәп атиди. У тейилиш, сүркилиш коэффициентини ениқлиди. Гидравликини тәтқиқ қилип, каналлар вә ирригациялик системиларниң лайиһисини ясиди. 

				Леонардо да Винчи өз кәшпиятлири арқилиқ өзи яшиған замандин ейтарлиқ озуп кәтти: металлургиялик пәшләрниң, тоқума станок, яғачни қайта ишләш машинилириниң, су асти кемиси, танк, учуш аппаратлири вә парашютниң эскизлирини ясиди. Шуниң билән биллә Ленардо да Винчи медицина саһасидиму зор йеңилиқларни ачти. Адәм көзиниң түзүлүшини тәтқиқ қилип, адәм әзалириниң қурулмисини ениқлап, адәм устиханлириниң, нерв системилириниң орунлишишини тәрипләп язди. Шуңлашқиму Леонардо да Винчини Қайта өрләш дәвриниң “аммибап адими” дәп аташқа болиду. Униң рәссамчилиқ саһасиға қошқан үлүшиму интайин зор. Рәссамниң әмгәклири инсанийәт мәдәнийитиниң қиммәт, надир ғәзнисини қелиплаштуриду. Мәсилән, Леонардо да Винчи аял гөзәллигиниң гуманистик идеалини 1503-жили сизған Мона Лиза (Джоконда) портретида ярқин әкис әттүрәлигән. Һаллиқ шәһәр аялиниң қияпитини адәм бойидики пүткүл инсаний сезим-һиссиятларниң алаһидә бир назук, әйнән уйғунлуғида әкис әттүрүп берәлигән. Бу надир әсәр һазир Париж шәһириниң Лувр музейида сақланмақта. Шундақла униң “Мадонна Литта”, “Мадонна Бенуа”, “Джиневра де Бенчиниң портрети” намлиқ мәшһур карти-нилири бар.

				Микеланджело Буонарроти (1475—1564) — Италиялик улуқ һәйкәлтараш, рәссам, мемарчи, шаир вә мутәпәккүр. У 1475-жили Капрезе шәһиридә кәмбәғәлләшкән дворян аилисидә дунияға кәлгән. Дадиси уни өзгә адәмләрниң тәрбийисигә бәргән. У шу яқта жүрүп, йезиш вә сизиштин илгири, сапалдин нәрсиләрни ясашни үгиниду.1488-жили дадиси Микеланджелони рәссам Доменико Гирландайониң тәрбийисигә бериду. Бир жилдин кейин Микеланджело Флоренция шәһириниң һакими Лоренцо де Медичиниң қол астидики даңлиқ һәйкәлтараш Бертольдо ди Джованниниң мәктивигә авушиду. Медичи болғуси мәшһур иҗаткарниң бойидики қабилийәт вә интилишни қоллап, уни тоғра иҗадий йөнилишкә йетәкләйду. 1490—1492-жиллири Микеланджело Медичи сарийида хизмәт қилиду.

					Рафаэль Санти

				Микеланджелониң иҗадий паалийити Италияниң икки — Флоренция вә Рим шәһәрлири билән зич бағлинишлиқ. Өз бойидики тәбиий дит вә қабилийәт җәһәттин елип қариғанда Микеланджело, әң алди билән, һәйкәлтараш болди. Флоренциядә у өзиниң әң мәшһур әсәри — “Давид” скульптурисини ясиди. Бу әсәр шундин буян адәм бәдининиң, униң тәбиий гөзәллигиниң үлгә-эталони болди. Рим шәһиридә һәйкәлтараш “Пьета” мәшһур әсәрини бәрпа қилди. Рәссам өз замани үчүн тәңдиши йоқ илғар ой-тәпәккүрлирини бәдиий рәссамчилиқ сәнъитидә әйнән петичә әкис әттүрди. Рим Паписи Юлий ІІ ниң буйрутмиси бойичә Сикстин капеллисиниң төписигә библиялик мавзудики аләмниң яритилиши тоғрилиқ 300 тәсвирдин ибарәт рәсимләрни ясиди. Папа Павел ІІІниң мәслиһити бойичә “Тамуқ соти” намлиқ фрескини ясиди. Униң Ватикан вә Капитолийдики һәйкәлтарашлиқ ишлири өзиниң миқияслиқлиғи, бирпүтүнлүги, көркәмлиги вә улуғварлиғи билән кишини һәйран қалдуриду һәм һеликәм һаяҗанға салиду. 2007-жили Ватикан архивидин Микеланджело Буонарротиниң ахирқи әсәрлириниң бири —Әвлия Петр гүмбизини базилика өрнәкләш мавзусиға беғишланған иши тепилди. Микеланджело һәйкәлтараш, рәссам сүпитидә мәшһур. Шуниң билән биллә униң көпчилик арисиға таралған шеирлириму бар. Бизниң заманимизға униң 300 чә шеирлири йетип кәлди.

				Рафаэль Санти — улуқ рәссам, һәйкәлтараш, Умбрий мәкти-виниң көрнәклик вәкили. У 1504-жили Флоренциягә келиду. Бу йәрдә Рафаэль Ленардо да Винчи, Микеланджело, Бартоломео делла Порталар билән тонушиду. Леонардо да Винчи вә Микеланджелониң һүнири билән тонушуп, өз ара тәҗрибә алмаштуриду.Униң Флоренциядә ясиған дәсләпки әсәри “Мадонна Солли”. Рафаэль иҗадийитиниң тәтқиқатчилири бу портретни сизишта у “Джоконданиң” тәсиридә ишлигән дәп тәкитлимәктә. Флоренциядә Рафаэль жигирмичә мадонниларниң обризини яритиду. (“Грандук мадонниси”, “Чинигүл тутқан мадонна”, “Мадонна Иоанн Чоқундурғучи вә Барилиқ Николай билән” в.б.). Мадонниларниң мәзмуни бир-биригә охшаш болғини билән, уларниң һәрқайсисиниң өзигә хас алаһидиликлириму бар. Рәссамға уларниң сүритини сизиш тоғрилиқ буйрутмилар көпләп чүшиду.

							Микеланджело өз әсәрлиридә адәм бойидики қандақ инсаний хисләтләргә һөрмәт билдүрди?

					Леонардо да Винчи. Мәхпий баш қошуш

				Рафаэль Рим шәһиригә келип, Рим Паписиниң сарийиға рәссам сүпитидә рәсмий ишқа орунлишиду. Униңға Станца делла Сеньятура фрескисини ясаш тапшурулиду. У адәмниң интеллектуал һәрики-тиниң төрт түри — диний илим, қанун, поэзия, философияни әкис әттүридиған фрескини ясап чиқиду. Рәссамниң “Парнас” әсәридә тоққуз муза вә мәшһур он сәккиз грек, рим, итальян шаирлириниң оттурисида турған Аполлон тәсвирләнгән. Рафаэльниң “Сикстин Мадонниси” — униң әң тәңдашсиз әсәрлириниң биридур. Бу әсәргә буйрутма бәргүчи — Әвлия Сикст чиркосиниң монахлири еди. Көплигән диний мавзудики әсәрләр билән биллә Рафаэль түрлүк портретларниму сизди. 1512-жили у “Папа Юлий ІІ” вә “Кардинал Алессандро Фарнезе” намлиқ портретларни сизди. Рафаэльниң һәйкәлтараш сүпитидики әң карамәт әсәри — Әвлия Петр собори (ибадәтханиси). Рафаэль Санти 1520-жили 37 йешида Римда вапат болди. Бизниң заманимизғичә униң 400 чә әсәрлири йәтти.

								Билимиңни тәкшүр

							

						

					

					
						
							1. Леонардо да Винчиниң рәссамчилиқ сәнъитидики мәшһур әсәрлирини ата.

							2. Микеланджелониң һәйкәлтараш сүпитидики мәшһур әсәрини биләмсән?

							3. Қайта өрләш дәври сәнъәт тәрәққиятини қандақ өзгәртти?

							4. Төвәндә берилгән Лувр вә Эрмитаж сайтлириға виртуал сәяһәт жүргүзүп, Леонардо да Винчи, Рафаэль Санти, Микеланджело Буонарроти әсәрлири билән тонушуңлар.

								https://www.louvre.fr 

								http://hermitagemuseum.org

						

					

				

				
					
						
							Ениқла 

							Қошумчә мәлумат мәнбәлиридин пайдилинип, Рафаэльниң “Мадоннилирини” атап берәләмсиләр?

					Альбрехт Дюрер

					Рембрандт

					Диего Родригес де Сильва Веласкес

					Лувр

						Тирәк сөзләр

					

				

			

		

		
			
				
					Альбрехт Дюрер

					Бу дәристә:

					• гуманистлар ғайи-лириниң оттура әсирлик мәдәнийәт тәрәққиятиға тәсирини ениқлаймиз.

				

			

		

		
			
				§ 26. Гуманистлар ғайилириниң оттура әсирлик мәдәнийәт тәрәққиятиға тәсири

				Альбрехт Дюрер (1471—1528) — немис рәссами, яғачни оюп өрнәк-нәқиш селишниң (ксилография) маһири, ғәрбий европилиқ Ренессансниң көрнәклик вәкиллириниң бири. Балилиғидинла рәссам болушни арман қилған Дюрер тәсвирий сәнъәтни Италиядә үгиниду. “Апокалипсис” намлиқ гравюрилар серияси униңға рәссам сүпитидә шөһрәт әкелиду. 

				Шималий Европида автопортретниң мус-тәқил жанр сүпитидә қелиплишиши Дю-рерниң исми билән бағлинишлиқ. Бизниң заманимизға рәссамниң миңға йеқин әсәрлири келип йәтти. Уларниң ичидә пейзаж, портрет, һәрхил адәм, өсүмлүк вә һайванатларниң тәсвири бар. Дюрерниң исими да Винчи вә Рембрандтларниң қатарида туриду. Альбрехт Дюрер 374 ксилогравюра вә 83 мис гравюриларни ясиған. Дюрер библиялик сюжетлар билән биллә реал һаят, турмуш-мәишийәт көрүнүшлириниму маһиранә әкис әттүргән. Униң яғачтин оюп ясиған гравюрилириниң ичидики әң мәшһур әсәри “Адәм вә Ева” (1504). Мәшһур гравюрилириниң бири —“Төрт салт атлиқ” дәп атилиду. Бу сүрәттики салт атлиқлар — Эпидемия, Уруш, Ачарчилиқ вә Әҗәлни әкис әттүриду. Рәссам рәсимни яғачқа оюп ясиди вә уни мис пластинкиға көчәрди, андин уларни бояп, қәғәзгә басти. Гравюра мана шундақ пәйда болди. 

				Дюрер хәлиққә математик сүпитидиму кәң тонулди. У геометриялик фигуриларни қелиплаштуруш нәзәрийәси вә шрифтларни тәтқиқ қилди. ХІХ әсирдә Дюрерниң нәзә-рийәсигә илмий экспертиза ясалди. 

				Дюрер сизма геометрияниң асасини салди, “Меланхолия” намлиқ гравюрисида сехирлиқ квадратни әкис әттүрди вә 1 дин 16 ғичә болған санларни қайси тәрипидин һесаплиғандиму 34 сани чиқидиғандәк етип орунлаштурди. Униң “сехирлиқ” квадрати та бүгүнгичә тепишмақ болуп һесапланмақта. 

					Рембрандт

				1515-ж. у яғачқа ясалған дәсләпки үч гравюрисида асман алиминиң Шималий вә җәнубий йерим шарлирини, Йәрниң шәрқий йерим шарини көрсәткән. Аталмиш сәнъәт әсәри интайин баһалиқ илмий әсәр болуп һесаплиниду. Униң географиялик хәритисидә Европа, Азия вә Африка әкис әттүрүлгән. 

				Рембрандт Харменс ван Рейн (1606—1669) — голландиялик рәссам вә һәйкәлтараш, Голландия тәсвирий сәнъитиниң жирик вәкили. Рембрандтни 13 йешида рәссамчилиқ мәктивигә бериду. У 1623-ж. башлап Амстердам шәһиридә тарихий, мифологиялик, библиялик сюжетлар мавзусиға рәсим сизишқа мәшиқлиниду. Рембрандт — голландиялик бәдиий сүрәт мәктивиниң вәкили болғанлиқтин, униң иҗадийитидә мошу мәктәпниң стили очуқ әкис етилиду. Өзиниң дуния тонуши бойичә Рембрандт реалист болған. Униң һәрқандақ мавзудики әсәрлиридин реализмни һис қилишқа болиду. Һәтта рәссамниң әпсанивий-мифологиялик мавзудики сүрәтлириниң өзидин мәлум һәққанийлиқ көзгә уруп туриду. Грек вә аял худалириниң тәсвирини Рембрандт шу дәвирдики голландлиқларниң қияпитидә әкис әттүриду. Униң грек аял худасини әкис әттүргән әсәри “Даная” дәп атилиду. Диний мавзуларға йезилған сүрәтлиридики тәсвирләргә өз заманиниң кийимлирини кийдүриду. Рәссамниң диний мавзуларға беғишлиған әсәрлиригә: “Кресттин чүшириш”, “Эммаусқа кетиватқан Христос вә униң шагиртлири”, “Ағриқларни давалаватқан Христос” гравюрилири ятиду. Рембрандтниң мой қәлимигә тәәллуқ портретлар адәмниң қияпитидики алаһидиликләрни әйни петичә әкис әттүрүпла қоймай, бәлки униң мимикисини, дуния қаришини, шәхсий адәмгәрчилик хисләтлирини яққал әкис әттүриду. Рәссам өзи ясиған адәм-ләрниң хизмәт паалийәтлирини қошумчә штрихлар арқилиқ ениқ тәсвирләйду. Мәсилән, “Каллиграф”, “Анатомия дәриси”, “Тоқумичилар гильдияси” әсәрлири. Ярқин ипадиликтин истисна болуш Рембрандт әсәрлириниң фламанд мәктивигә нисбәтән пәриқлик алаһидилиги һесаплиниду. Рәссамниң алаһидә зор утуғи — униң йоруқ вә көләңгүни дадил пайдилиниш маһарити 

				
					
						[image: ]
					

					
						
							[image: ]
						

						
							
								Ойлан

							

						

					

					
						
							А Дюрерниң портрет сизиш маһарити тоғрилиқ пикириңлар қандақ?

					Рембрандт. Адашқан оғулниң қайтип келиши

				еди. У йоруқниң ярдими арқилиқ адәмниң җан-дуниясини ениқ әкис әттүриду. Мәшһур әсәрлириниң бири — “Адашқан оғулниң қайтип келиши”ни рәссам һаятиниң ахи-рида ясиған. Рәсимдә адәмгә хас сезим вә һиссиятлар, чүшкүнлүк һәм меһриванлиқ әкис етилгән. Униң әсәрлири Париждики Лувр мирасгаһида вә Санкт-Петербург-тики Эрмитажда сақланмақта. Рәс-самниң әсәрлири өз вақтида муна-сип баһаланмиди. Рембрандт намрат-чилиқта қайтиш болди, уни хәлиқ-ниң мәблиғиғә кәмбәғәлләр қәбир-станлиғиға йәрлиди. Һазир Ремб-рандтниң әсәрлири пәқәт Голлан-дияниңла әмәс, бәлки пүткүл инсани-йәтниң қиммәт ғәзнисигә айланди.

				Диего Родригес де Сильва-и-Веласкес (1599—1660) — ХVІІ ә. бүйүк һәйкәлтараш, рәссам, дипломат. У дуниявий рәссамчилиқ сәнъитигә төһпә болуп қошулған мәшһур әсәрләрниң муәллипи. Рәссамни Испания короли Филипп ІV көп җәһәттин қоллайду. Диего мәшһур рәссамлардин көп нәрсиләрни үгиниду. Рәссам яшиған шәһәр Се-вилья — өз заманиси үчүн яхши тәрәққий әткән портлуқ шәһәрла болуп қалмастин, шундақла пүткүл Испаниягә өз монастырьлири, ипиги, шаир-язғучилири вә рәссамлири билән мәшһур еди. Диего Веласкес 17 йешида Севилья рәссамлар корпорациясигә әза болиду. Шу вақиттин башлап Диегониң өзигә хас иҗадий йоли башлиниду. Веласкес Испания король сарийиниң рәссами болушни арман қилиду. Шу мәхсәттә у Мадридқа келип сарайдики даңлиқ шәхсләрниң диққитигә еришиш үчүн “Шаир Луис де Гонгора-и-Артте портретини” салиду. Яш рәссамниң бу интилиши утуқсиз болуп, Севильяға қайтип кетиду.

							Рембрандт әсәрлири қандақ һис-туйғуларға асасланған?

							Веласкес әсәрлириниң алаһидилиги немидә?

					Диего Родригес де Сильва-и-Веласкес

				Һаятни диққәт билән күзитишни билидиған адәм сүпитидә Диего өз иҗадийитиниң дәсләпки басқучида әсәрлирини аддий адәмләрниң һаятиға беғишлиди. У һүнәрвән, ашпәз, устиларни иш үстидә әкис әттүрди. Веласкес асасини салған жанр “бодегонес” дәп аталди (испан тилида “трактир”, “әрзән ашхана” мәнасида). Рәссамниң шу жанрға ятидиған әсәрлиригә: “Қери ашпәз аял”, “Дәстихан бешидики икки яш жигит”, “Деханниң наштиси” (1618-ж.) намлиқ әсәрлирини аташқа болиду. Бу рәсимләрдә аддий адәмләрниң күндилик һаяти, турмуш-мәишийити һәққаний ипадиләнгән. 1623-жили Мадридқа кәлгән Веласкес Испания королиниң сарийиға рәссам ретидә қобул қилиниду. Веласкес король Филипп ІV ниң портретини сизиду. Испанияниң гүллиниш дәври бир әсиргә йеқин давамлишиду вә бу дәвир дөләтниң “алтун әсири” дәп атилиду. Испаниядә сәнъәт әсәрлиригә асасий буйрутма бәргүчиләр король вә феодаллар, шундақла чирко йетәкчилири еди. Шу сәвәптин Диего Веласкесниң иҗадийитидә диний мавзуға селинған рәсимләр билән мәшһур шәхсләрниң портретлири бесим болди. “Инфанта Маргарита” — Веласкесниң тонулған рәссам вақтида сизған даңлиқ әсәри. Униңда рәссам адәмниң өзигә хас мүҗәз-хулқи вә ташқи қияпитиниң алаһидиликлирини әҗайип маһиранә әкис әттүриду.

							Тонуп-билиш

							Веласкес “Инфанта Маргарита” әсәридә адәмниң пәқәт өзигила хас алаһидә мүҗәз-хулқини мой қәләм арқилиқ маһиранә әкис әттүргән. Униң қәбридики ядикарлиқта “Һәқчил рәссам” дегән сөз йезилған.

							Издән

							ХVІІ ә. рәссамлири тәсвирий сәнъәттә қандақ йеңилиқ яратти?

								Билимиңни тәкшүр

							

						

					

					
						
							1. А.Дюрер, Рембрандт вә Веласкес иҗадийити һәққидә сөзләп бериңлар?

							2. Рембрандтниң “Адашқан оғулниң қайтип келиши” рәсимидин қандақ кәй-пиятни байқашқа болиду?

					Бу дәристә:

					• Оттура әсирлик Шәриқхәлиқлириниң мәдәни-йитигә динларниң тәсирини ениқлаймиз;

					• Буддизмниң Хитай йеригә келиши һәққидә билимиз;

					• Оттура әсирлик түр-кий мәдәнийитиниң алаһидиликлирини ениқлаймиз.

					Шәриқлиқ Ренессанс

						Тирәк сөзләр

					

				

			

		

		
			
				§ 27. Шәриқлиқ ренессанс

				Оттура әсирлик Шәриқ әллири мәдәнийи-тиниң алаһидиликлири. Оттура әсирләрдә Шәриқ әллири бирнәччә цивилизациялик тәвәләргә бөлүнди. Атап ейтқанда: мусулман, һинд вә Жирақ Шәриқ цивилизацияси. Бу цивилизацияләр мәлум бир динларниң асасида шәкилләнди. Мәсилән, VІІ әсирдә Әрәбийәдә пәйда болған ислам дини оттура әсирлик мусулман цивилизациясиниң шә-киллинишигә асас болди. Ислам-мусул-ман цивилизацияси өз заманиниң әң илғар цивилизацияси сүпитидә аләмниң барлиқ хәлиқлиригә дәрлик наһайити зор тәсир көрсәтти. У Шәриқниң барлиқ тәвәлиригә (Жирақ Шәриқ, Оттура Шәриқ вә Йеқин Шәриқ), шундақла Ғәрбий Европа мәдә-нийитигиму тәсирини йәткүзди. Мусулман мәдәнийити оттура әсирләрниң ахирида Евро-пида пәйда болған Ренессансниң қелипли-шишиға шәрт-шараитларни яратти. 

				Мусулман мутәпәккүрлири — әл-Фарабий, әл-Кинди, Ибн Рушд вә башқилар Қедимий грек философлириниң әмгәклирини әрәп тилиға тәрҗимә қилип, уларға чүшәндүрмә-изаһ язди. Мусулман дәвридә мәдәнийәт кәскин тәрәққийләнгәчкә, тарихчилар уни “мусулманлиқ Ренессанс” дәп атиди. Кейинәрәк, Европа алимлири грек философлириниң әмгәклири билән мошу әрәп тилидики нусқиси арқилиқ тонушти.

				Оттура әсирлик һинд цивилизацияси индуизм дининиң асасида қелиплашти. Һинд цивилизацияси Җәнубий Азияниң Һиндстандин башқиму көплигән әллиригә (Непал, Бирма, Индонезия, Малайзия в.б.) тариди. Әнди Жирақ Шәриқ цивилизацияси оттура әсирлик Хитай мәдәнийитиниң асасида шәкилләнди. Униңға шундақла Һиндстандин Хитайға келип орниққан буддизм диниму алаһидә тәсир қилди. Бу цивилизацияниң шәкиллинишигә Жирақ Шәриқ әллири — Япония вә Кореяләрму өз үлүшини қошти.

				Оттура әсирлик Шәриқ әллириниң динлири илим-пән вә маарип тәрәққиятиға тосалғу болуп, тәқиплимиди. Бу исламғиму, жирақ-шәриқлиқ динлар — конфуцийлик, буддизм, даосизм вә һинд динлириғиму тән болди. Шуңлашқиму Шәриқ әллиридә оттура әсирләрдә мәдәнийәт вә пән алаһидә риваҗлинип, көплигән илмий-

					Мэн Хаожан

				техникилиқ, технологиялик кәшпиятлар рояпқа чиқти. Алимлар оттура әсирләрдики Шәриқ мәдәнийитиниң алаһидә тәрәққиятиға бағлиқ бу дәвирни “Шәриқлиқ Ренессанс” дәп аташни киргүзди. 

				Оттура әсирләрдики Хитай мәдәнийити. ІV—V әсирләрдә Хи-тайда буддизм дини кәң тарқилишқа башлиди. Бу дин Хитайға Һиндстандин кәлгән еди. Қедимий дәвирдә қелиплашқан йәрлик конфуций вә даосизм динлири охшаш, бу динму, адәмләрни изгү-лүккә һәм төзүмлүккә үндиди. Оттура әсирләрдә Хитайда сәнъәт, әдәбият вә илим-пән алаһидә гүллинип, тәрәққий әтти. 

				Таң дәври Хитай поэзиясиниң “алтун әсири” болди. Мошу дәвирдә Хитайниң улуқ шаирлири Мэн Хаожан, Ван Вэй, Ли Бо, Ду Фу, Бо Цзюй-и в.б. яшап, өзлириниң даңлиқ әсәрлирини язди. Уларниң әсәрлири дуниявий классикиниң алтун фондиға қошулди. 

				Хитайда география илимиму яхши риваҗлинип, хитай сәйяһ-лири Һиндстанға, Оттура Азиягә сәпәргә чиқти. 645-жили Һинд йеригә сәяһәткә барған Сюань Цзянь һинд хәлиқлириниң тарихи һәққидә китап язди. 

				Оттура әсирләрдә Хитайда медицина, астрономия илими, қол һүнәрвәнчилик вә сода яхши тәрәққий әтти. Оттура әсирләрдә Япония Хитай мәдәнийитиниң тәсиридә болди. Бу дәвирдә, әң алди билән Хитайдин Япониягә буддизм дини тарқилиду. VІ әсирдә будда дини билән биллә кәлгән Хитай мәдәнийити япон мемарчилиқ вә тәсвирий сәнъитидә өз тамғисини қалдурди.

				Һинстан мәдәнийити. Оттура әсирлик Һинд-станда һәрхил диний етиқатлар қатар моҗут болди. Йәрлик хәлиқниң көпчилиги етиқат 

				
					
						
							Ениқла 

							Таң дәври Хитай мәдәнийитигә қандақ өзгиришләрни елип кәлди?

							Оттура әсирләрдә Шәриқ әллиридә мәдәнийәтниң тез сүръәттә тәрәққий етишиниң шәрт-шараитлири қандақ болди?

						

					

				

				
					
						
							Ениқла 

							Оттура әсирләрдә япон еғиз иҗадийити вә мифологиясидә қандақ ейтарлиқ өзгиришләр йүз бәрди? 

				Таҗ-Мәһәл мәқбәриси

				қилидиған асасий дин — индуизм дини болди. Балдурқи оттура әсирләрдә шәкилләнгән индуизм динида қедимий брахманизм дининиң асасий қаидилири сақланди. Һиндлиқларниң ишәнчә-етиқати бойичә адәмниң җени (роһи) бу һаятқа бирнәччә мәртә қай-тип келиду. Индуизм диниға етиқат қилғучилар асасий үч худа — Брахма, Вишну, Шива худалириға тавап қилди. 

				Мусулманлар һөкүмранлиғи вақтида Һиндстанниң мәдәнийити алаһидә гүллинип, тәрәққий әтти. Болупму, Улуқ Моғол һөкүм-рани Җаһаншаһ дәвридә селинған Таҗ-Мәһәл мәқбәриси дуния карамәтлириниң бири болуп һесаплиниду.

				Түркийәниң оттура әсирлик мәдәнийити. Оттураәсирлик Түркийәдә һәм еғиз әдәбиятидиму, һәм язма әдәбияттиму сопилиқ ғайиләр бесим болди. ХІІІ әсирдә йезилған дәсләпки язма әдәбият әсәрлириниң қатариға Ахмед Факихниң “Тәғдир китави”, Шейад Хамзаниң “Йүсүп вә Зүләйхә” қиссиси, Ашиқ пашаниң “Сәргәрданниң китави” намлиқ әсәрлирини ятқузушқа болиду. Сопилиқ әдәбиятниң әң көрнәклик вәкили Җалалидин Руми болди. У Түркийәдики дәсләпки сопилиқ тәшкилат — Мевлеви тәриқитиниң (тәриқәт яки сүлүк (әр. йол) — һәқиқәтни (һәқ) ғәйри-тәбиий тонуп-билиш вә мәнивий йүксилиш усули) асасини 

							Издән

							Оттура әсирлик Һиндстанда илим-пән қандақ тәрәққий әтти? Таҗ-Мәһәл мәқбәрисиниң селиниш тарихи тоғрилиқ немә билисиләр?

						

					

				

			

		

	
		
			
				124

			

		

		
			
				салди. Руминиң әң мәшһур әсәри “Мәснәвий-и-мәнәвий” — сопилиқ философияниң мәшһур өрниги, сопилиқниң өзигә хас қамус-энциклопедияси болуп һесаплиниду. 

				ХІV—ХV әсирләр поэзиясидә Низамий Гәнҗәвийниң иҗадийити алаһидә орунни егәлләйду. Униң мәшһур “Бәш дастани” (“Мәхпий ғәзнә”, “Хисрав вә Шерин”, “Ләйли вә Мәҗнун”, “Йәттә пәри”, “Искәндәрнамә”) түрк әдәбиятиниң тәрәққиятиға салмақлиқ тәсир йәткүзди, Ахмед, Йүсүп Нәби, Мимар Синан охшаш шаирларниң романтикилиқ поэзияси мәйданға кәлди. 

				Оттура әсирлик Түркийәдә тәбиәтшунаслиқ пәнлири яхши тәрәққий әтти. Математика, астрономия саһалирида тәтқиқатлар елип барған Лутпи Такади бирнәччә әмгәклирини елан қилиду. Географ һәмдә адмирал Пири-реис (Муһиддин Пири-бей) 1513-жили дуния йүзиниң хәритисини, 1523-жили болса деңиз атлисини түзүп чиқти. 

				ХV—ХVІІ әсирләрдә Түркийәдә мемарчилиқ сәнъити яхши риваҗланди. Шәһәрләрдә мәдрисә, мәқбәрә, гүмбәзлик мазар, монча, һаммам, һавузлар көпләп селинди. ХV—ХVІІ әсирләрдә әмәлий сәнъәт кәң риваҗ тепип, сапал-керамика, тоқумичилиқ, жип егириш, гиләм тоқуш саһалири тез риваҗланди.

				
					
						
							Жирақ Шәриқ — Шималий-Шәриқ, Шәриқ вә Җәнубий-Шәриқ Азияни өз ичигә алидиған тәвә-регион (Хитай, Япония, Корея).

							Оттура Шәриқ — Европа вә Пакстан арилиғидики Ғәрбий Азия йәрлири.

							Йеқин Шәриқ — Ғәрбий Азия вә Шималий Африка тәвәси.

							Шәриқлиқ Ренессанс — оттураәсирлик Шәриқтә мәдәнийәтниң гүллиниши.

							Сопилиқ — Исламниң бир йөнилиши, униңға әмәл қилғучилар алаһидә тәқвадар болушни тәрғипләйду.

									Ядиңда сақла!

							Ениқла 

							Оттура әсирлик Түркийәдә илим-пәнниң қайси саһалири алаһидә тәрәққий әтти?

								Билимиңни тәкшүр

							

						

					

					
						
							1. Оттура әсирләрдики Шәриқ әллириниң мәдәнийитидики алаһидиликләр тоғрилиқ сөзләп бериңлар.

							2. Хитай вә Японияниң оттураәсирлик мәдәнийитини тәрипләңлар.

							3. Силәр Һиндстан тарихи вә мәдәнийити тоғрилиқ немиләрни билдиңлар?

							4. Оттура әсирләрдики Түркийә мәдәнийити тоғрилиқ әтраплиқ тохтилиңлар.

					Реформация

					Мартин Лютер

					Католик чиркоси

					гуманизм

					протестантизм

					Лютер илими

						Тирәк сөзләр

					

				

			

		

		
			
				реформация

					Бу дәристә:

					• җәмийәтлик һаяттики, адәмниң дуния тонуши-дики динниң ролини ениқлаймиз.

				

			

		

		
			
				§ 28. Реформацияниң сәвәплири вә униң Европа әллиригә тарқилиши

				Оттура әсирлик Европидики һөкүмран дин католик дини вә чиркоси болди. Бу дин илим-пәнниң, маарипниң тәрәққиятиға тосалғу болди. Католик чиркосиниң башчиси —Рим Паписи еди. 

				ХVІ ә. католик чиркоси пәқәтла пайда тепишни ойлиди. Мәсилән, улар “гунасини кәчүрүшни ахчиға сетивелишни” ойлап тапти. Чирко вә диндики мошу хил чүш-күнлүк вә хурапатчилиқ қәлб көзи очуқ, билимлик адәмләрни жиркәндүрүп, уларниң наразилиғини пәйда қилди. Университет студентлири вә оқутқучилири җәмийәт-ниң нуқсанлирини, католик чиркосиниң ғәлитә пәтвалирини өз әсәрлиридә қаттиқ тәнқитлиди. Мундақ адәмләрни гуманистлар дәп атиди. 

				1517-ж. Мартин Лютер исимлиқ дин хизмәтчиси өзиниң “95 тезис” намлиқ әсәридә католик чиркосини қаттиқ тәнқитләйду. Бу вақиә католик чиркосиға, католик диниға қарши реформация дәп атилидиған һәрикәтниң башлинишиға түрткә болди. Сәвәви ХVІ ә. католик чиркоси боһранға учриди. Чиркони ички җәһәттин қайта қурушқа тиришқан интилишлар утуқсиз аяқлашти. М.Лютерниң йеңи диний ғайилириниң тәсири католик чиркосиға қарши һәрхил оппозициялик һәрикәтләргә зор қоллаш пәйда қилди. Мошундақ шараитта Германиядә Папаниң һөкүмранлиғини йоқитишни көз-лигән реформациялик һәрикәт башланди. Реформация — ХVІ ә. Ғәрбий вә Мәркизий Европида кәң қанат йейип, асасән католик диниға қарши күришиш түрини қобул қилған җәмийәтлик һәрикәт. Бу һәрикәт Германиядә М.Лютерниң тәшәббуси билән башланди. Реформация қоллиғучилириниң асасий шиари әрзән чиркони тәләп қилиш болди. 

			

		

	
		
			
				126

			

		

		
			
				
					[image: ]
				

				
					
						Джон Виклиф

						Ян Гус

					

				

			

			
				
					
						Жан Кальвин

				Реформация нәтиҗисидә христианлиқниң йеңи йөнилиши — протестантизм пәйда болди. Униң асасий еқимлири: лютеранлиқ вә кальвинизм. М.Лютерниң тәшвиқ қилиши билән Германиядә башланған реформациялик һәрикәт Европа миқиясидики зор вақиә болди вә Евро-пиниң башқа әллиригә, әң алди билән Швейцария вә Нидерландиягә тариди. 

				ХVІ ә. иккинчи йеримидин башлап Реформация Венгрия вә Чехиядә қанат яйди. Европидики реформаторлуқ һәрикәтниң мәшһур вәкиллири Джон Виклиф, Ян Гус, Жан Кальвинлар болди. 

				Реформация умумән прогрессивлиқ роль атқурди. У католик чиркосиниң мәнивий һөкүм-ранлиғиниң аҗизлиши, Римға беқинмайдиған диний җамаәләр вә чиркониң пәйда болуши вә бәзи әһвалларда миллий чиркоға айлинишидин әкис етилди. Зайирлиқ һакимийәтниң мустәһкәм-линиши вә миллий дөләтләрниң тәрәққиятиға шараит ясалди. 

				Реформация сәясәт вә һоқуқ мәсилилиригә йеңи турғудин яндишип, вақит өткәнчә бур-жуазиялик-демократиялик әркинликниң мәкти-вигә айланди. Дин қелиплишиватқан йеңи җәмийәт шараитиға маслишип, униң егилик, әмгәк этикисиниң шәкиллинишигә тәсир қилди. Мәдәнийәт әркин тәрәққий етип, рационалистик илим кәң тарқалди. 

				Реформациялик илимларниң ичидә шу дәвир-ниң тәләплиригә җавап берәлигән йөнилиш —кальвинизм болди. Кальвин илими бойичә дуния-байлиқ — әң еғир синақ, униңдин чүшидиған дарамәтни тоғра пайдиланмаслиқ техиму чоң гуна болди. Кальвинизм бойичә ахча һәрқачан айлинимда болушқа тегиш: санаәттә, содида, 

							Реформациялик һәрикәтниң асасий тәләплири қандақ болди?

						

					

				

			

		

	
		
			
				несийә саһасида вә өсүмхорлуқ арқилиқ бу ахчидин пайда тепишму әйип болуп һесапланмайду дейилди. Намратлиқ, кальвинистларниң ойичә, алий хисләт әмәс еди. Әмгәк адими униңға барлиқ күчини сәрип қилип һәптисигә алтә, һәтта һаҗәт болса йәттә күн ишләшкә тегиш болди. Йеңи динниң асасини Жан Кальвин салди. У аддийлиқ вә еғир бесиқлиққа үндиди.

								Билимиңни тәкшүр

							

						

					

					
						
							1. Реформация дегән немә?

							2. Реформацияниң асасий йөнилишлирини атаңлар.

							3.	Реформацияниң Германиядә башлинишиниң асасий сәвәви немидә?

							Немишкә Реформация Европида тез тариди?

					Мартин Лютер

					Бу дәристә:

					• Германиядики Рефор-мация йетәкчиси Мартин Лютер католик чиркосиға немишкә қарши чиққанлиғини, бу наразилиқниң қандақ ақивәтләргә елип кәлгәнлигини билимиз;

					• контрреформация чүшәнчисиниң пәйда болушини билимиз.

				

			

		

		
			
				[image: ]
			

			
				
					Гуманизм

					Реформация

					Мартин Лютер

					“95 тезис”

					Католик чиркоси

						Тирәк сөзләр

					

				

			

		

		
			
				§ 29. Мартин Лютер наразилиғиниң тарихий әһмийити. РЕФОРМАЦИЯНИҢ НӘТИҗИЛИРИ

				Католик дини адәмләрни гунадин пәқәт чиркола қутқузалайду дәп тәшвиқ қилди. Чирко гунани кәчүрүш тоғрилиқ грамоти-ларни сатти, аһалидин селиқ жиғди. Католик чиркосиниң әзгүсигә қарши һәрикәт Германия тарихиға Реформация нами билән кирди. Бу һәрикәтни дин саһасиниң мутәхәсси-си, профессор Мартин Лютер (1483—1456) башлиди. У: “Гунадин қутулушниң асасий йоли Муқәддәс китапни оқуш вә униңға толуқ ишиниш” деди. Лютер чирко рәһимсизлиги вә Папа индульгенциясигә қарши көзқарашлирини билдүридиған му-раҗиити — “95 тезисини” тарқатти. Лютер Папаниң зорлуғиға қарши күрәшни пүт-күл немис миллитиниң иши дәп җакалиди. Униң пикричә, чирко вә дин егилириниң мәҗбурийәтлири пәқәт муқәддәс китапниң мәзмунини чүшәндүрүш, христианларни шу арқилиқ “ишәнчә-етиқатқа” йетәкләш еди. 

				М.Лютер дин башчилириниң пүткүл җәмийәткә һөкүмранлиқ қилиш интилишиға қарши чиқти. У Папа чиркосиниң рәһимсизлиги-дин қутулмақчи болған бюргерларниң хаһиш-нийитини ипади-лиди. У дөләтлик мәһкимиләрниң һөкүмранлиғини күчәйтиш-кә чақирди, адаләтсизликкә қарши күч қоллинишни яқлимиди. Адаләтликкә пәқәт тәшвиқ-тәрғибат, чүшәндүрүш охшаш қануний йоллар биләнла йетиш зөрүрлиги-ни тәкитлиди, төзүмлүк-сәвирликкә үндиди. М. Лютерниң бу пикиригә дин тәшвиқатчиси Томас Мюнцер (1490—1525) қарши болди. У әзгүниң барлиқ түри вә зорлуқ-зомбилиқлар-ға чидиғанларғила худаниң кәчүрүмчан боли-диғанлиғи тоғрилиқ чүшәнчини инкар қилди. Мюнцерниң пикиричә, адәмләрниң өзидин сирт, уларниң һаяттики тирикчилигидин башқа һечқандақ һаят йоқ. Мюнцер монастырьлар, дворянлар вә князьларни, уларниң қәлъәлиригә 

				қошуп вәйран қилишқа үндиди. У иҗтимаий-ихтисадий тәңсизлик болмайдиған җәмийәтлик түзүмни тәрғип қилди. Уни қоллиған кәмбәғәл деханлар вә һүнәрвәнләр қозғилаң көтәрди. Қозғилаңчилар анабаптистлар, йәни “башқичә чоқунғучилар” дәп аталди. Улар чирко вә байларниң мал-дуниясини күч қоллиниш арқилиқ тарти-велип, йәрдә “җәннәт” орнатмақчи болушти. 

				Анабаптистлар һәрикити көплигән тоқунушлардин кейин 1525-ж. аран бесип ташланди. Мюнцер һакимийәт қолиға чүшүп, өлүм җазасиға кесилди. Деханлар уруши йеңилгәндин кейин Германиядә князьлик һакимийәт күчәйди. 1530-ж. “Аугсбурглиқ диний етиқат” намлиқ һөҗҗәт қобул қилинди. Униң бойичә чиркониң йетәкчиси Папа әмәс, бәлки йәрлик князь дәп һесапланди. Диний урпи-адәтләргә сәрип қилинидиған чиқимни кемитиш көздә тутулди. Җәмийәттә йеңидин шәкиллиниватқан буржуазияниң тәливи — “әрзән чирко” бәрпа қилиш еди. 

				1555-ж. князьлар билән императорниң оттурисида Аугсбург келишими түзүлди. Униң бойичә князь хәлқиниң қайси динға етиқат қилишини өзи бәлгүләйдиған болди. Шундақ қилип, Реформациядин кейин Германияниң чечилаңғулиғи техиму күчәйди. 

				Реформация нәтиҗисидә христианлиқниң йеңи йөнилиши — протестантизмниң пәйда болғанлиғи вә униң асасий еқимлири лютеранлиқ вә кальвинизм болғанлиғи тоғрилиқ алдиңқи параграфта өттуқ.

				Лютер илиминиң асасиға келәчәктики җәмийәт вә ички зидди-йәтләр тәләплириниң доктриниси елинди. Униң илими пәқәт герман йәрлиригила әмәс, шундақла Нидерландия, Англия вә Скандинавия йәрлиригиму тариди. Һәрбир әл вә җәмийәтлик топ яки король һакимийити көплигән әһвалда Лютер илиминиң пәқәт өз мәнпийитигә мас келидиған тәрәплиринила алди. 

				Инглизлар ХVІ ә. 1-йеримида корольлуқ реформациядә Лютер ойлириниң бәзи көрүнүшлири, җүмлидин, чирко-монастырь 

							Реформация немигә бағлиқ Германиядә башланди?

					Томас Мюнцер деханларға Реформация тәләплирини һәл қилишта қандақ йолни тәклип қилди?

				йәрлирини мусадирә қилиш, чиркони король һакимийитигә толуқ беқиндуруш ғайилиринила алди.

				Контрреформация. Католик чиркоси Реформация билән күри-шиш үчүн Иезуитлар орденини қурди. У “Иисус җәмийити” дәп аталди. Бу күрәшкә Тридент Собориму қошулди. Тридент собориниң қарарлири билән католик чиркосиниң принциплири күчәйтилип, һәм протестантлар, һәм гуманистларму җиддий тәнқиткә учрап, оқуш мәнъий қилинған китапларниң тизимини елан қилиш тоғ-рилиқ қарар қобул қилинди. 1564-жили Папа Пий ІV ниң вақтида “Мәнъий қилинған китапларниң индекси” толуқтурулуп, қайта нәшир қилинди. Уларниң ичидә Коперникниң мәшһур әсәрлири, Дантениң “Илаһий комедияси”, Боккаччониң “Декамерони” вә гуманистларниң башқиму баһалиқ әмгәклири болди. Реформациягә қарши күрәш “контрреформация” дәп атилиду.

				Реформацияниң йәкүнлири. Шундақ қилип Реформация ғәли-биси җәмийәт тәрәққиятиға ярдәмлишип, пәқәт немис миллий мәдәнийитиниңла әмәс, бәлки һәм дуниявий мәдәнийәт қияпитиниң шәкиллинишигиму зор тәсир йәткүзди. 

				Реформация һечқандақ иҗтимаий-сәясий идеалларни рәсмий җакалимисиму, җәмийәтниң түрлүк топ-груһларға бөлүнишини тәләп қилмисиму, у гуманизм ғайилириниң шәкиллинишигә зор тәсир қилип, бәдиий иҗадийәтчиликтә ейтарлиқ утуқлар қазинилди. Реформация долқуни илмий кәшпият вә йеңилиқларни ачмисиму, шу заман адәмлириниң аң-сәвийәсини өзгәртти һәм инсанийәт алдида йеңи роһий-мәнивий упуқларни ачти. Адәм әркин ойлашқа мүмкинчилик елип, көп әсирлик чирко һөкүмранлиғидин қутулди. Дуния тәрәққиятиға, һәрикәт-паалийәтләргә йол көрситидиған ениқ йөнилишләр бәлгүләнди. Келәчәккә қаритилған бу йөнилиш адәмниң инсаний хисләтлири, изгүлүк, әқил-ой вә һар-вижданиға беваситә бағлинишлиқ болди. 

							Қошумчә мәнбәләрдин һазир Европида яшаватқан адәмләрниң ди-ний принциплири тоғрилиқ мәлуматлар билән тонушуңлар. 

							Мартин Лютер өзи диндар болуп туруп, немишкә като-лик чиркосиға қарши чиқти?

						

					

				

			

		

	
		
			
				Реформация буржуазиялик җәмийәт адиминиң шәкиллиниш җәриянини тезлитишқа түрткә болди. Һәқиқәтәнму протестантлиқ ғайиләр асасида дунияға йеңичә қарайдиған буржуазиялик җәмийәт адиминиң қияпити пәйда болди. 

				Йәкүнләп ейтқанда, Ғәрбий Европа әллиридә пәйда болушқа башлиған капитализм, индустриялик буржуазиялик цивилизацияниң гуманизми вә идеологияси протестанизм ғайилиридә моҗут болди. Протестантизм — йеңи җәмийәтлик түзүмниң вә униң илғар һәрикәт-паалийәтлириниң сүръәтлик риваҗлинишиға дағдам йол ачти.

				
					
						
							
								[image: ]
							

							
								[image: ]
							

						

						
							
								Билимиңни тәкшүр

							

						

					

					
						
							1. Мартин Лютер Реформацияни қандақ жүргүзүш керәк деди?

							2. “95 тезис” дегинимиз немә? 

							3. Томас Мюнцер хәлиқни қандақ һәрикәткә үндиди? 

							4. Протестантизм тоғрилиқ немиләрни билисиләр?

							5. Немишкә европилиқ һөкүмранлар билән католик чиркоси Реформациягә қарши болди?

							6. Реформация европилиқларниң өзини тонуп-билиш вә дуния қаришиға қандақ тәсир йәткүзди? 

						

					

				

			

		

	
		
			
				132

			

		

		
			[image: ]
		

		
			[image: ]
		

		
			[image: ]
		

		
			
				[image: ]
			

			
				
					Джордано Бруно

					Николай Коперник

					Галилео Галилей

					Иоганн Кеплер

				Илмий революция

					Бу дәристә:

					• тәбиәтшунслиқ илими саһасида кимләр қандақ кәшпият яратти вә йеңилиқ ачти дегән соалларниң җававини издәймиз.

				

			

		

		
			
				§ 30. Аләмниң һазирқи илмий қияпитиниң асасини салғучилар вә уларниң избасарлири

				Николай Коперник (1473—1543) — поляк алими. Коперник өз тәтқиқатлирида: “Йәр башқиму асман җисимлири билән биллә Күнни айлинип, дайим қозғилишта болиду”, дәп испатлиди. Краков университетида билим алған Коперник билимини Италия-дә давамлаштуруп: Болонья, Падуя, Фер-рара университетлирида канонлуқ һо-қуқни, медицинини, математикини, астро-номияни оқуп үгәнди. У Флоренцияниң неоплатончилириниң әмгәклири билән тонушуп, кона латин вә грек тиллирини үгинип, гелиоцентристик система тоғрилиқ әмгәкләрни түп нусха бойичә оқушқа мүм-кинчилик алди. Вәтинигә қайтип кәлгән Коперник Фромборк шәһиридики муна-риларниң бирини обсерваториягә айлан-дуруп, асман җисимлирини тәтқиқләшкә башлиди. Алим илмий күзитишлириниң нәтиҗилирини “Асман җисимлириниң айлиниши тоғрилиқ” әмгигидә елан қилди. Бу йәрдә у Йәрниң бир орунда қозғилишсиз турмайдиғанлиғини, бәлки Күн өзгә планетилар билән биллә айлинип жүридиғанлиғини математикилиқ асаста дәлиллиди. Коперникниң тәтқиқатлири астрономия вә аләмни тонуп-билиш саһасидики илмий кәшпият — йеңилиқ болди, бирақ диндарларниң қаттиқ наразилиғиға учриди. Униң илимиға Лютер Библиягә тайинип қарши чиқти. Коперникниң йеңилиқ-ғайилирини дат астрономи Тихо Браге өз әмгигидә испатлап бәрди. 

							Немишкә Римдики Дж.Бруно ядикарлиғи лавулдап янған отниң йе-нида орнитилған?

					Джордано Бруно

				Ян Матейко. Николай Коперник

				Джордано Бруно (1548—1600) — аләмниң чәксизлиги вә Қуяш системисини системилаштуруш тоғрилиқ өз гипотеза-тәхминини билдүрүп, Коперник ғайисини қоллиди. У аләмниң чәксизлигини, Күн вә Йәрниң болса — көплигән асман юлтуз һәм җисимлириниң пәқәт бири екәнлигини испатлиди. Коперник нәзәрийәсиниң тәрәпдари сүпитидә у: Йәрниң Каинат мәркизи әмәслиги, бирақ барлиқ планетилар Күнниң әтрапида айлинидиғанлиғи тоғрилиқ илимни қоллиди. Бу көзқараш чиркониң гелиоцентризм тоғрилиқ илимиға зит келәтти. Д.Бруно теология васитичилиғида аләм түзүлүшини тонуп-билиш мүмкин әмәс дәп һесаплиди. Бруно өз билимини йетилдүрүш үчүн Италия, Франция, Англия, Германияни арилап чиқти. У Йәрдин бөләк баш-қиму планетиларниң моҗутлуғини вә Каинат алиминиң чәксизлигини дәлиллиди. Студент-ларға лекция оқуди, өзиниң дадил илмий пикир вә көзқарашлири үчүн Виттенбергта 8 жилға түрмигә қамилип, отқа көйдүрүлүп өлтүрүлди. 1600-ж. униң китаплириму Римда көйдүрүлди.

							Коперник ғайилириниң илмий қиммити немидә?

					Галилео Галилей

				Галилео Галилей (1564—1642) — гелиоцентризм илиминиң асасини салғучи. У өзи кәшип қилған телескопниң ярдимидә асман җисимлирини 32 мәртә йоғартип қарап, чоңқур тәтқиқлиди. Телескоп арқилиқ Күндики дағни байқиди, Йәрдин жирақ орунлашқан юлтузларни ачти. “Саманчи йолини”, Сатурнниң “үзүги”, Венериниң фазилирини байқиди. Бу тәбиәтшунаслиқ илим-пәнидики ағдуруш еди. Галилей өз йеңилиқли-рини “Юлтузлуқ хәвәрчи” намлиқ журналда елан қилди. Бирақ бу хил тиң пикирләр илғар мутәпәккүрләрниң қоллишиға еришкини билән, инквизиция тәрипидин инкар қилишқа вә тәқипләшкә учриди. 1616-ж. Коперник илими мәнъий қилинип, тәқипләнди. Тәқипләшләргә қаримастин у Аләмниң икки муһим — “Птоломейлик вә Коперниклиқ системиси тоғрилиқ диалог” намлиқ әмгәкни язди (итальян тилида). Бу әмгәкму Италиядә мәнъий қилинди. 1633-ж. сот мәҗлисидә инквизиторлар Галилейни “Күн планетарлиқ системиниң мәркизидә орунлашқан, Йәр умумән Күнниң, җүмлидин, өз оқи әтрапида айлиниду” — дегән гелиоцентристик көз қаришидин ваз кечишкә мәҗбурлиди. Диндарларниң тәқиплишигә қаримастин, Галилей өз илмий көзқарашлириниң пухтилиғини дәлиллиди. Кейинирәк пәйда болған ривайәтләр бойичә Галилей гоя Йәрниң Күн әтрапида айлинидиғанлиғиға ишәнмәйдиғанлиғини етирап қилған болуп, тизлинип олтарған петичә: “Бәрибир Йәр чөгиләйду!” — дегән екән. Бу — адәмниң әркин ой-тәпәккүрини тунҗуқтуруп болмайдиған-лиғини әкис әттүриду. Шундақ қилип, илим-пән динға қарши баш көтириду вә униң чаңгилидин бошап чиқиду. Коперникниң концепциясини немис астрономи Иоганн Кеплер (1571—1630) техиму йетилдүрди. У планетилар қозғилишиниң қанунийәтлири-ни ачти. Кеплер “Йеңи астрономия”, “Аләмлик уйғунлуқ” намлиқ әсәрлиридә Коперникниң планетилар қозғилиши тоғрилиқ кәш-пиятини йетилдүрүп, планетиларниң эллипс линияси бойичә қозғилидиғанлиғини дәлиллиди. Кеплер қанунлири, кейин Ньютон испатлайдиған, аләмниң тартилиш күчи тоғрилиқ қануниниң башланмиси еди. 

								Билимиңни тәкшүр

							

						

					

					
						
							1.	ХV—ХVІІ әә. аләмниң түзүлүшигә аит қандақ йеңи көзқарашлар пәйда болди?

							2.	Коперникниң илмий йеңилиғи немидә ?

							3.	“Бәрибир Йәр чөгиләйду!” — дегән қанатлиқ ибарини ким ейтқан?

							4.	И. Кеплер қандақ йеңилиқларни ачти?

				Тәкрарлаш-ПИШШИҒДАШ соаллири

				 1. “Оттура әсирләр тарихи” чүшәнчисиниң маһийити немидә?

				 2. Оттура әсирләр тарихиниң дәвирлири қандақ?

				 3. Қедимий германлиқлар тоғрилиқ немиләрни билисиләр?

				 4. Франклар дөлитиниң асасини ким салған?

				 5. Һунлар вә уларниң һәрбий сәнъити һәққидә немиләрни билисиләр? Һун держависи Ғәрбий Европа тарихида қандақ из қалдурди? 

				 6. Силәр хәлиқләрниң “Улуқ көчи” тоғрилиқ немә билисиләр?

				 7. Улуқ Карл империясиниң орнида Европилиқ қандақ дөләтләр пәйдаболди?

				 8. Қәлъә дегинимиз немә?

				 9. Феодал дегинимиз ким?

				10. Рыцарьлар тоғрилиқ немиләрни билисиләр?

				11. Беқиндилиқ басқучи дегинимиз немә? 

				12. Феодаллиқ рента дегинимиз немә? Униң қандақ түрлирини били-силәр?

				13. Натураллиқ егилик дегинимиз немә?

				14. Славянларниң территорияси қәйәрдә орунлашқан?

				15. Славянлар қанчә топқа бөлүниду?

				16. Византия дөлити қәйәрдә орунлашқан?

				17. Византияниң пайтәхти қайси шәһәр болди?

				18. Юстиниан дегән ким?

				19. Юстиниан ислаһатлирини атап, маһийитини көрситиңлар.

				20. Ислам тарихида 610—1258-жж. арилиғида қандақ муһим вақиәләр йүз бәрди?

				21. Һиҗрийә чүшәнчисигә тәриплимә берип, униң исламдики әһми-йитини ениқла.

				22. Немә сәвәптин VІІІ—ХІІ әә. ислам мәдәнийитиниң “алтун әсири” дәп атайду?

				23. Ислам дининиң илим-билимгә нисбәтән мәвқиәси қандақ болди?

				24. Чиңгиз хан дөлитиниң сәясий қурулмисиниң алаһидиликлирини ечип көрситиңлар.

				25. Чиңгиз хан әвлатлири Евразиядә қандақ дөләтләрни шәкилләндүрди?

				26. Оттура әсирлик шәһәрләр һәққидә немиләрни билисиләр?

				27. Цехлар дегинимиз немә? Шәһәр үчүн цехниң қандақ әһмийити бар?

				28. Крест жүрүшлириниң сәвәплири қандақ болди?

				29. Салаһидин вә Султан Бейбарс тоғрилиқ немиләрни билисиләр?

				30. Крест жүрүшлири мусулман әллиригә қандақ зәрдапларни елип кәлди?

				31. Юнлэ вә Токугава һакимийити ғәрип һөкүмранлириниң һакимийи-тидәк чәксиз һакимийәт болдиму? 

				32. Юнлэ һакимийитиниң Хитай тарихидики әһмийитини ениқла.

				33. Токугава сулалиси ички сәяситиниң қандақ алаһидиликлирини байқидиң?

			

		

	
		
			
				34. Немә сәвәптин Карл І вә Осман ІІ мутлақ монарх болалмиди?

				35. Инглиз парламенти қачан пәйда болди?

				36. Йүзжиллиқ урушниң сәвәплири қандақ?

				37. Жанна д’Арк дегән ким? Француз хәлқи уни немә сәвәптин пәхир тутиду?

				38. Мәркәзләштүрүлгән дөләт дегәнни қандақ чүшинисән?

				39. Осман империяси султанлириниң һакимийитини ким чәклиди?

				40. Улуқ Ипәк йолиниң Шәриқ вә Ғәрип мәдәнийәтлирини йеқинлаш-туруштики роли қандақ?

				41. Хитайлиқлар вә европилиқларниң деңиз сәяһәтлириниң пәрқи немидә?

				42. Абсолютизм һәққидә немә билисән?

				43. Қайта өрләш дәвриниң вәкиллирини атап чиқ. Уларниң қандақ әсәрлирини билисән?

				43. Шәриқтики Ренессанс дуниявий мәдәнийәтни қандақ бейитти?

				44. Мусулманлиқ Ренессанс Еввропидики Ренессансқа қандақ тәсир йәткүзди?

				45. Географиялик кәшпиятлар вә йеңи әрләрни ечиш дәври қачан йүз бәрди?

				46. Васко да Гама, Х.Колумб, Ф.Магелланлар тоғрилиқ немиләрни билисиләр?

				47. ХV ә. Америкиниң йәрлик хәлиқлири (автохтон) тоғрилиқ сөзләп бериңлар.

				48. Хитай поэзиясиниң “алтун дәври” қайси дәвир?

				49. А.Дюрер, Рембрандт вә Веласкесларниң иҗадийити тоғрилиқ сөзләп бериңлар.

				50. Реформация қачан вә қәйәрдә йүз бәрди?

				51. Мартин Лютер дегән ким?

				52. Реформацияниң йәкүнлири тоғрилиқ тохтилиңлар.

				53. Н.Коперник, Д.Бруно, Г.Галилей тоғрилиқ немиләрни билисиләр?

				Пән бойичә жиллиқ тәкшүрүшкә беғишланған тапшурмилар

				1. Һиҗрийә сөзиниң мәнаси:

					а) әлчилик;	б) орунбасар;

					ә) қонуш ағдуруш (көчүш);	в) исламниң ғәлибиси.

				2.	Мәккиликләр вә Мәдиниликләр арисидики дәсләпки җәң қәйәрдә болди?

					а) Мәккә түвидә;	б) Бадр түвидә;

					ә) Мәдинә түвидә;	в) Ухуд түвидә.

				3. Төртинчи “тәқва хәлипни” ата:

					а) Абу Бәкир;	б) Әли;

					ә) Осман;	в) Өмәр.

				4.	Әрәп хәлипитидә әң дәсләпки монархиялик һакимийәт қайси сулалиниң вақтида қелиплашти?

					а) Һөмәййиләр;	б) Фатимийләр;

					ә) Аббасийлар;	в) Зайидлар.

				5.	Талас (Атлах) җеңидә кимләр ғәлибә қазанди?

					а) хитайлиқлар; б) соғдилар;

					ә) парсилар;	в) әрәп вә түркийләр.

				6.	“Қутадғу билик” дастанини ким язди?

					а) әл-Фарабий; б) Маһмут Қәшқәрий;

					ә) Йүсүп Хас Һаҗип;	в) Әхмәт Яссавий.

				7.	“Дивану луғәт-ит түрк” әсәриниң муәллипи?

					а) әл-Фарабий; б) Маһмут Қәшқәрий;

					ә) Йүсүп Хас Һаҗип;	в) Әхмәт Яссавий.

				8.	“Дивану һекмәт” әсәриниң муәллипи?

					а) әл-Фарабий; б) Маһмут Қәшқәрий;

					ә) Йүсүп Хас Һаҗип;	в) Әхмәт Яссавий.

				9.	“Иккинчи устаз” унвани кимгә берилди?

					а) әл-Фарабий; б) Маһмут Қәшқәрий;

					ә) Йүсүп Хас Һаҗип;	в) Әхмәт Яссавий.

				10. Крестчилар дөләтлириниң Йеқин Шәриқтики сәясий әһвалға тәсири қандақ болди?

					а) крестчилар Йеқин Шәриқтики сәясий әһвални толуқ өз қолида тутти;

					ә) крестчилар мусулман дөләтлиригә өз һөкүмранлиғини жүргүзди;

					б) крестчилар мусулманларни бир-биригә қарши күч-күчлиди;

					в) крестчиларниң чоң әмәс дөләтлири Йеқин Шәриқтә ейтарлиқ муһим сәясий амил болалмиди.

				11. 1250—1517-жж. арилиғида Йеқин Шәриқтә кимләр һөкүмранлиқ қилди?

					а) селҗуқлар; б) аюбийлар;

					ә) мәмлүкләр;	в) фатимийлар.

				12.	1203-жили болған җәңдә Тимучинниң әскири кимләрни вәйранә мәғлуп қилди?

					а) меркитларни;	б) кереитларни;

					ә) татарларни;	в) таңғутларни.

				13. Моңғоллар Цзинь империясиниң чегарилиқ истеһкамини қачан толуқ 	вәйран қилди?

					а) 1211-жили;	б) 1233-жили;

					ә) 1227-жили;	в) 1234-жили.

				14. Моңғоллар тарихида 1227-жили қандақ вақиә йүз бәрди?

					а) Чиңгиз хан Хорезм дөлитини толуқ бесивалди;

					ә) Оттура Азияниң асасий шәһәрлири үчүн күрәшти;

					б) Хорезм шаһи әсиргә елинди;

					в) Моңғол империясиниң хани Чиңгиз хан вапат болиду.

				15. Моңғол әскиридә уланни қандақ атиди?

				а) нойон;	б) баруңғар;

				ә) нөкәр;	в) кешиктен.

				16. Моңғол әскириниң асасий түри: 

				а) пиядә әскәр;	б) еғир қуралланған пиядә әскәр;

				ә) гоплитлар;	в) атлиқ әскәр.

				17. Оттура әсирлик Хитайдики әң қувәтлик мәркәзләшкән дөләт:

				а) Суй империяси;	б) Таң империяси;

				ә) Суң империяси;	в) Цзинь империяси.

				18. Оттура әсирлик Япониядә қелиплашқан дәсләпки сёгунат:

				а) Минамото сёгунати;	б) Асикага сёгунати;

				ә) Тайра сёгунати;	в) Токугава сёгунати.

				19. Селҗуқ дөлитиниң асаслиғучи селҗуқлар қайси қәбилигә ятиду:

				а) оғуз;	б) қимақ;

				ә) қипчақ;	в) қарлуқ.

				20. Осман дөлитиниң асасини салған қәбилә:

				а) оғуз;	б) қайи;

				ә) селҗуқ;	в) қаңли.

				21. Ғазават урушиниң маһийити:

				а) дин йолидики уруш;	б) йәр үчүн уруш;

				ә) әркинлик йолидики уруш;	в) басқунчилиқ уруш.

				22.	Чжэн Хэ экспедицияси қайси империя вақтида йүз бәрди?

				а) Таң;	б) Сун;

				ә) Юань;	в) Мин

				23.	Чжэн Хэ флотидики жирик кемиләр қандақ аталди?

				а) “Алтун кемиләр”;	б) “Алп кемиләр”;

				ә) “Ғәзинә кемиләр”;	в) “Зор кемиләр”

				24.	Түркийләр дәвридә Улуқ Ипәк йолидики содини асасән кимләр жүргүзди?

					а) түркийләр;	б) византиялиқлар;

					ә) соғдилар;	в) хитайлиқлар.

				25. Оттура әсирлик Шәриқтә қандақ цивилизациялик тәвәләр болди?

					а) мусулман, һинд вә Жирақ Шәриқ цивилизациялири;

					ә) әрәп цивилизацияси, хитай цивилизацияси, түркийләр цивилизацияси;

					б) парс цивилизацияси, япон цивилизацияси, һинд цивилизацияси;

					в) Мәркизий Азия, Евразия, Йеқин Шәриқ цивилизациялири.

				26.	Оттура әсирләрдә хәлиқләрниң Улуқ көч-көчигә түрткә болған Азиядин чиққан көчмәнләр:

					а) вандаллар;	б) франклар;

					ә) остготлар;	в) һунлар.

				27. Франк дөлитиниң асасини салған ким?

					а) Карл Мартелл;	б) Хлодвиг;

					ә) Гуго Капетта;	в) Улуқ Карл.

				28. Константинополь (һазирқи Стамбул) шәһиридики Византия мемарчилиғиниң имарити — ибадәтхана:

					а) Кәәбә;	б) Василий Блаженный;

					ә) Әвлия София;	в) Пантеон.

				29. Юстинианниң һөкүмранлиқ қилған жиллири:

					а) 524—566-жж.	б) 527—564-жж.

					ә) 527—565-жж.	в) 523—565-жж.

				30. Варягларниң князи Рюрикниң Новгородқа князь болушқа чақирилған жили:

					а) 862-жил;	б) 907-жил;

					ә) 882-жил;	в) 988-жил.

				31. Рус христиан динини кимдин қобул қилди?

					а) Александрия Паписидин;	б) Константинополь Патриархидин;

					ә) Иерусалим Патриархидин;	в) Рим Паписидин.

				32. Һәрбий хизмәт өтигини үчүн берилидиған йәр үлүши:

					а) обет;	б) оброк;

					ә) феод;	в) титул.

				33. Деханниң ғоҗайиниға йемәк-ичмәк яки ахча түридә дайим төләйдиған мәҗбурийити:

					а) селиқ;	б) бәдәл;

					ә) оброк;	в) җәриман.

				34. Барлиқ дин егилири киргән топ:

					а) рыцарьлар;	б) деханлар;

					ә) содигәрләр;	в) дин егилири.

				35. Тәбәқә дегинимиз:

					а) бирнәччә қәбилиләр бирләшмиси;

					ә) һоқуқ вә мәҗбурийәтлири бирдәк адәмләрниң чоң топи;

					б) император вә корольларниң иттипақи;

					в) һүнәрвәнләр иттипақи.

				36. Шәһәрдә бир жил, бир күн яшиған адәм:

					а) баш әркинлигини алди;

					ә) ғоҗайинни таллаш һоқуқини алди;

					б) һүнәрниң бир түрини үгәнди;

					в) хартия тайинлиған қаидиләргә беқинди.

				37. Товар егилиги:

					а) армиядики хизмити үчүн берилидиған егилик;

					ә) һүнәрвәнниң устиханиси;

					б) мәһсулатни базарда сетишқа чиқирип, пулға авуштуруш;

					в) өзи истимал қилиш үчүн мәһсулат йетиштүридиған егилик.

				38. Биринчи крест жүрүши башланған жил:

					а) 1095-жил;	б) 1097-жил;

					ә) 1096-жил;	в) 1098-жил.

				39. Биринчи крест жүрүшини тәшкиллигән Рим Паписи:

					а) Урбан ІІ;	б) Людовик ІХ;

					ә) Инокентий ІІІ;	в) Григорий VІІ.

				40. 1358-жили болған вақиә:

					а) Франция вә Англия оттурисидики шәртнамә;

					ә) Пуатье түвидики җәң;

					б) Жакерия қозғилиңи;

					в) Англиядики деханлар қозғилиңи.

				41. 1381-жили болған вақиә:

					а) Фландрия яқисидики Слейс түвидики җәң;

					ә) Крейси түвидики җәң;

					б) Уот Тайлер қозғилиңи;

					в) Франциядики деханлар қозғилиңи.

				42. Йүз жиллиқ урушниң Франция үчүн сәвәплири:

					а) Англиядин Аквитанияни тартивелиш;

					ә) Шималий Америка йәрлирини бесивелиш;

					б) Англияниң бир бөлигини бесивелиш;

					в) Англиягә қәрзини төләштин ваз кечиш.

				43. ХV әсирдә Англиягә қарши азатлиқ күришини башқурған король:

					а) Жанна д,Арк;	б) Гильом Каль;

					ә) Карл VІІ;	в) Эдуард ІІІ.

				44. Францияни бирләштүрүш аяқлашқан дәвир:

					а) ХV әсирниң ахири;	б) ХVІІ әсирниң ахири;

					ә) ХІV әсирниң беши;	в) ХVІ әсирниң ахири.

				45. ХІV әсирдики Англия парламентидики икки палата:

					а) сенат, җамаәләр палатиси;

					ә) дума, мәҗлис;

					б) лордлар, вәкилләр палатиси;

					в) лордлар, җамаәләр палатиси.

				46. Франциядә Жакерия қозғилиңи йүз бәргән жил:

					а) 1358-ж.	б) 1376-ж.

					ә) 1302-ж.	в) 1339-ж.

				47. Йүзжиллиқ урушқа қатнашқан дөләтләр:

					а) Англия вә Франция;	б) Германия вә Россия;

					ә) Франция вә Польша;	в) Англия вә Германия.

				48. Франциядә дөләтлик тил ретидә француз тилини җарий қилған король: 

					а) Людовик ХІ; б) Ришелье;

					ә) Франциск І;	в) Людовик ХVІ.

				49. Оттура әсирләрдики көпчиликни тәшкил қилидиған иҗтимаий топ: 

					а) шәһәрликләр;	б) һүнәрвәнләр;

					ә) деханлар;	в) малчилар. 	

				50. Европидики абсолютизм қайси әсирдә өзиниң гүллиниш чекигә йәтти? 

					а) ХV әсир; б) ХVІІ әсир;

					ә) ХVІ әсир;	в) ХVІІІ әсир.

				51.	Абсолютизмниң асасий бәлгүлири: 

					а) феодаллиқ тарқақлиқни күчәйтиш; 

					ә) һакимийәтни сайлинидиған тәшкилләргә бериш; 

					б) чәт өлкиләрни қошувелиш; 

					в) феодал ақсүйәкләрниң мустәқиллигини сақлаш.

				52. ХV әсирдә Ғәрбий Йәр шарини ачқан ким? 

					а) Х. Колумб; 

					ә) Дж.Кук;

					б) А. Веспуччи; 

					в) Марко Поло.

				53. ХVІ әсирдә Йәр шарини дәсләп айлинип чиққан ким? 

					а) Х.Колумб; 

					ә) Ф. Магеллан;

					б) Р.Скотт;

					в) Васко да Гамма.

				54.	Испанияниң гуманист язғучиси Мигель де Сервантесниң мәшһур романи: 

					а) Дон Кихот;		б) Утопия арали;

					ә) Дон Жуан;	в) Гамлет.

				55. “Монна Лиза” (Джоконда)ниң муәллипи: 

					а) Леонардо да Винчи;		б) Дюрер;

					ә) Рембрандт;	в) Рафаэль.

				56. “Гуманизм” сөзиниң мәнаси:

					а) худачилиқ;	б) тәбиий;

					ә) адәмгәрчилик;	в) җаниварсиман.

				57. Гуманистик дуния тонуш дәсләп қелиплашқан әл: 

					а) Нидерландия;		б) Италия; 

					ә) Германия;	в) Франция.

				58. Католик диниға қарши илимни тәрғип қилғучилар: 

					а) индульгенция;	б) еретик;

					ә) инквизиция;	в) аутодафе.

				59. Чиркониң гунани кәчүрүш тоғрилиқ мәхсус грамотилири: 

					а) индульгенция;		б) буйна;

					ә) анафема;	в) инквизиция.

				60. Германиядики Реформация даһиси: 

					а) Мартен Лютер;	б) Ян Жижка;

					ә) Жан Кальвин;	в) Ян Гус.

			

		

	
		
			
				61. Христиан дининиң асасий китави. 

					а) Қуръан;	б) Тәврат;

					ә) Инҗил;	в) Кона вәсийәт.

				62. 1600-жили чирко соти Джордано Брунони: 

					а) дарға асти; б) кәчүрүм ясиди;

					ә) ақлиди;	в) отқа көйдәрди.

				63. Оттура әсирләрдики астрономия вә химия пәнлириниң толуқтурулуп топлинишиға тәсир йәткүзгән пән саһалири:

					а) география вә тарих; 

					ә) диний билим вә сәнъәтшунаслиқ; 

					б) ботаника вә биология; 

					в) астрология вә алхимия. 

				64.	Ғәрбий Европида ХІІ—ХІІІ әә. университетларда оқутуш қайси тилда жүргүзүлди?

					а) француз;	б) инглиз;

					ә) немис;	в) латин.

				Аталғулар луғити

				Анналлар — қедимий римлиқ вә оттура әсирлик жилнамә. Аддий сөз билән ейтқанда, жил мабайнида йүз бәргән вақиәләрни хатириләш.

				Абсолютизм — феодаллиқ дөләт шараитида пәйда болған һакимийәт түри. Монархниң қолида чәксиз алий һакимийәт топланди. Абсолютизм — һакимийәтниң кәң таралған бюрократиялик аппарати болуш билән биллә, тәқипләш-җазалаш тәшкилләрниң күчийиши билән, турақлиқ кәспий һәрбийләрниң тәшкиллиниши билән тәриплиниду. Абсолютизм вақтида тәбәқилик-вакаләтлик тәшкилатларниң паалийити йоқитилди. Ғәрбий Европида абсолютизм өзиниң жуқури пәллисигә ХVІІ — ХVІІІ әә. қол йәткүзди.

				Аварлар — түркий қәбилидин чиққан көчмән хәлиқ. 550—626-жж. Дунай славянлириға, византияликләргә, франкиялиқларға қарши урушти. Миладиғичә VІ ә. Дунай дәриясиниң вадисида “Авар хақанлиғи” дәп аталған дөләтниң асасини салди. Авар падишалиғини Улуқ Карл вәйран қилди. Бирақ, аварлар хәлиқ сүпитидә моҗут болуштин қалмиди. Аварлар металлдин һәрхил буюмларни ясашниң илғар технологиялирини өзләштүрди. 

				Азенкур — Франциядики йезиниң нами. 1415-ж. 25-октябрьда инглиз короли Генрих V ниң әскири 1337—1453-жж. Йүзжиллиқ урушта француз әскәрлирини мәғлуп қилди. Урушниң нәтиҗисини инглизларниң тез қозғилидиған садақчилири һәл қилди. Инглиз әскәрлири Францияниң шималини вә Париж шәһирини бесивалди. 

				Англикан чиркоси — Англиядики Реформация дәвридә қелиплашқан чирко. Инглиз чиркосиниң йетәкчиси сүпитидә Инглиз короли етирап қилинди. Шуниң билән биллә, король католиклиқ догматларниң, әнъәнә-дәстүрләрниң сақлиниши вә епископатларниң арилашмаслиғи тоғрилиқ җакалиди. Чирко Рим Паписиниң һакимийитини етирап қилмиди. Епископларни тайинлаш һоқуқи корольниң қолиға өтти. Чирко католик вә протестант чирколири арисида арилиқ орунни егәллиди. Чирко миллий алаһидиликләрни һесапқа елип, абсолютизмниң таянчисиға айланди. 

				Ақ вә Һал қизилгүлләр уруши (1455—1485) — Йүзжиллиқ уруштин кейин Англиядә дөләт ичидә уруш башланди. У оттуз жилға созулди. Урушниң сәвәви — феодалларниң икки топиниң: кона аристократия вә йеңи ақсүйәкләрниң арисидики риқабәтчилик болди. Бир-бири билән дүшмәнләшкән икки топ корольлуқ һакимийәткә өз сулалисиниң адимини әкелишкә тиришти. Кона аристократия Ланкастерларни қоллиди. Уларниң вәкиллири 1399-ж. тәхткә олтарған еди. Ланкастерларниң гербида һал қизилгүлниң тәсвири, әнди Йорк сулалисиниң гербида болса ақ қизилгүлниң тәсвири болди. 

				“Әркинликниң Улуқ Хартияси” — 1215-ж. диндарлар, рыцарьлар, шәһәрликләрниң тәливи билән инглиз короли Иоанн қобул қилған грамота. Хартиядә король чирко сайлимиға арилашмаслиққа, король кеңишиниң рухситисиз селиқ жиғмаслиққа вәдә қилди. Хартия бойичә 

				баронлар кәң һоқуққа еришти, өзгә тәбәқиләрниң һоқуқлири нисбәтән аз болди. 

				Барокко — ХVІ ә. ахири вә ХVІІІ ә. оттурисидики европилиқ сәнъәт стилиниң мәлум йөнилиши. Барокко сәнъитигә тәнтәнилик-монумен-тальлиқ ансамбльлар хас. 

				Барон — Ғәрбий Европида оттура әсирләрики король яки жирик йәр егәллигүчиниң вассали. Кейинәрәк “барон” сөзи дворянлиқ титулға айланди.

				Барщина — феодаллиқ рентиниң бир түри. Дехан феодалниң йеридә өз әмгәк сайманлири билән һәптиниң мәлум күнлири ишлиди. Мундақ деханниң шәхсий әркинлигиму чәклик еди. 

				“Басқунчи” Вильгелм — Нормандия герцоги, 1066-ж. Англияни бесивалди. 

				Ғәрбий Рим империяси — 395-ж. Рим империяси Ғәрбий вә Шәрқий болуп иккигә бөлүнгәндин кейинму, Рим шәһири Ғәрбий Рим империясиниң пайтәхти болушни давамлаштурди. Ғәрбий Рим империясиниң ахирқи императори Ромул Августул.

				Баш штатлар — дин егилири, дворянлар, үчинчи тәбәқә вәкиллиридин (деханлар вә шәһәр буржуазияси) тәркип тапқан алий тәбәқилик вакаләтлик дөләтлик мәһкимә. Баш Штатлар 1302-ж. француз короли Филипп Көркәм ІV ниң эдикти билән тәшкиллинип, 1614-жилғичә турақлиқ чақирилип турди. Баш Штатларниң асасий вәзиписи селиқларни тайинлаш болди. 175 жил үзүлүштин кейин Баш Штатлар 1789-ж. король Людовик ХVІ ниң келишими билән дөләтлик ғәзнини толтуруш үчүн чақирилди. 

				Берендилар — қедимий Русь билән мунасивәттә болған көчмән түркий қәбилиләр. Берендилар тоғрилиқ мәлумат рус жилнамилирида 1097-жилдин башлап ейтилишқа башлайду.

				Бюргерлар — Ғәрбий Европиниң феодаллиқ шәһәр хәлқи. Цех қол һүнәрвәнчилиги вә содини ихтисадий асас қилған шәһәр тәбәқиси. Уларниң тәркиви һәрхил болди. 

				Вассалитет — Оттура әсирлик Европидики бир феодалниң — вассал-ниң — иккинчи сеньорға беқиндилиғи. Өз сеньоридин йәр үлүшини алған вассал, өз сеньориниң әскири тәркивидә хизмәт бәҗиришкә тегишлик болди. Жирик йәр үлүши бар вассалниң бәзидә өз вассали болди.

				Вандаллар — Ғәрбий Рим империясиниң шималий чегарисида яшиған герман қәбилилириниң бири. Бу қәбилиләрни Юлий Цезарь “германлиқлар” дәп атиди. Кейин бу нам Рейн дәриясиниң шәрқидин Дунайниң шималиғичә яшиған барлиқ хәлиқләргә аит қоллинилишқа башлиди. Германлиқларниң вандал қәбилиси Галлия вә Испания арқилиқ өтүп, Шималий Африкини бесивелип, униң пайтәхти Карфаген шәһирини қошуп өз падишалиғини қурди. 455-ж. вандаллар Рим шәһирини бесивелип, шәһәрни илгири-кейин болуп бақмиған булаңчилиқ билән вәйран қиливәтти. Көплигән сәнъәт әсәрлири вә мемарчилиқ ядикарлиқлири көйдүрүлди. Сәнъәт әсәрлири вә мәнивий қәдрийәтләрни мәнасиз йоқитиветишкә аит қоллинилидиған “вандализм” аталғуси мана мошуниңдин кейин пәйда болған.

				Варвар — римлиқлар өзлиридин башқа хәлиқләрни шундақ атиған. Сәвәви уларниң сөзи “вар-вар” дегән тавуш, қиқасни әкис әттүргәндәк болуп көрүнәтти. Кейин бу сөз мәдәнийәтсиз адәмләргә аит қоллинишқа башлиди. 

				Варяглар — дәп қедимий Русьта Скандинавиядин чиққан хәлиқләрни ейтқан. Қедимий заман жилнамисида варягларни Русь дөлитиниң пәйда болуши билән бағлаштуриду.

				Вестготлар — герман қәбилиси, готларниң ғәрбий тармиғи. ІІІ—ІV әә. Днестр дәриясиниң шәрқидә яшиди. Хәлиқләрниң Улуқ көч-көчи дәвригә қатнашти. 418-ж. Җәнубий Галлиядә варварлиқ корольлуқни қурди. Униң мәркизи Тулуза шәһири болди. VІ ә. оттурисида пайтәхт Толедо шәһиригә көчирилди. VІІІ ә. бешида вестготларниң дөлитини әрәпләр бесивалди.

				Версаль — 1682— 1789-жж. Француз корольлириниң резиденцияси. Париж шәһириниң әтрапи. 

				Византия империяси — 330-ж. Рим императори Константин І өз пайтәхтини шәриққә — Қедимий грек шәһири Византияға көчәрди. Бу йәрдә Константинополь дәп атилидиған йеңи шәһәрниң асаси селинди. Рим империясиниң Ғәрбий вә Шәрқий болуп иккигә бөлүнүши, шәрқий провинциялириниң мустәқил дөләт болуп бөлүнүшигә елип кәлди. Византия империясиниң тәркивигә ихтисадий җәһәттин тәрәққий әткән регионлар (тәвә, аймақ) — Балқан йерим арили, Кичик Азия, Сирия, Египет кирди. Византиядә қол һүнәрвәнчилиги вә сода яхши риваҗланған шәһәрләр — Александрия, Антиохия, Константинополь болди. Византия содигәрлири Иран, Һиндстан билән сода ясиди. Византиядә императорлуқ һакимийәт сақланди. Содидин чүшидиған селиқ көләми мол болғачқа, улар күчлүк әскәр вә деңиз флотини тутушқа қадир болди. 

				Германлиқлар — миладиниң І әсиридә шималий-шәриқ Европиниң бесим қисмини егәллигән қәбилиләр. Миладиғичә ІІ ә. ахирида герман-лиқлар вә римлиқлар тунҗа мәртә учрашти. Миладиғичә 58-ж. Юлий Цезарь уларға зәрбә берип, Рейн дәриясиниң нерисиға сүрүп ташлайду. Миладиниң дәсләпки әсирлиридә герман қәбилилири Рим империясигә пат-пат һуҗум қилип, униң шималий чегарилириға ховуп төндүрди. Башқа қәбилиләр билән биллә германлиқлар Ғәрбий Рим империясини вәйран қилишқа қатнашти.

				Готлар — миладиниң ІІІ ә. шималий герман қәбилилири готлар Балтиқ деңизиниң яқисидин, Қара деңиз яқисиға қарап силҗийду. Гот әскәрлири мошу йәрдин Греция вә Кичик Азия шәһәрлиригә һуҗум қилип турди. Готларға қарши күрәшләрниң беришида икки Рим императори қаза болиду. ІV ә. готлар христиан динини қобул қилип, Шәрқий Рим империясиниң чегарисиға келип орунлишиду. V ә. бешида готлар Ғәрипкә қарап қозғилиду. Готлар дәсләп болуп Римға ховуп төндүрди. 410-ж. улар Аларихниң йетәкчилигидә Римни бесивелип, булап талайду. Кейин улар Ғәрбий Рим империясиниң чегарисида өз дөлитини тәшкилләйду. 

				Германия — Рейн, Висла, Дунай вә Скандинавия арилиғидики терри-торияниң нами. Германия һәққидә дәсләпки мәлуматларни миладиғичә ІVә. Рим мәнбәлиридин байқашқа болиду. 

				Герман қәбилилири — Одер, Рейн дәриялириниң арилиғида яшиған қәбилиләр. Ғәрбий Рим империясиниң территориясигә улар миладиниң V ә. кәлгән. 

				Герцог — оттура әсирләрдики дворянлиқ титул.

				Гибралтар боғизи — “Гибралтар” сөзи әрәпниң “Джебель Тарик” — “Тарик теғи” деген сөз бирикмисидин чиққан, боғазға бу нам Пиреней йерим арилиға бесип кирген әрәпләрниң қомандани Тарик ибн Зиядниң һөрмитигә берилгән.

				Готика — оттура әсирләрдики мемарчилиқ стиль. Бу нам “гот” дәп атилидиған герман қәбилисиниң намидин келип чиққан. Бу христианлиқ сәнъәт. Оттура әсирләрдә католик чиркосиниң тәсири наһайити күчлүк болди. Бу әһвал мемарчилиқтиму өз әксини тапти. Европиниң түрлүк шәһәрлиридә наһайити һашамәтлик ибадәтхана — храмлар селинишқа башлиди. Улар таштин селинип, төписигә егиз мунарилар қоюлди, тамлириға йоған деризиләр, көркәм безәлгән аркилар қоюлди, төписиниң егизлиги шунчеликки, бәзидә униңға башни көтирип қарашниң өзи кишини аваричилиққа салиду. Шуңлашқа деризилиригә һәрхил әйнәкләрдин витражлар ясалди. Витражлар мифологиялик яки библиялик мавзуларда безәлди. 

				Готикилиқ соборларниң қурулушиниң мурәккәп болушиға бағлиқ, уларни бирнәччә жиллар, һәтта әсирләр мабайнида салди. Мәсилән, Милан Собори 600 жил мабайнида селинди! Соборлар оттура әсирлик шәһәрләрниң һаятида алаһидә роль атқурди. Уруш вақтида адәмләр уларға жиғилип, явдин қоғданди. Собор шәһәрниң һәрқандақ йеридин көрүнүп туратти. Собор тамлирида мәхсус орунлар қалдурулуп, у йәргә һәрхил һәйкәлләр (статуя) қоюлди. Собор тамлириға селинған сүрәтләр адәмләрниң худа алдидики аҗизлиғини көрсәтти. Готикилиқ стиль Франциядә, Германиядә яхши риваҗланди. 

				“Государь” — ХVІ ә. Италияниң сәясий әрбаби вә язғучиси Николла Макиавеллиниң 1513-ж. йезилған асасий әсәри. Униңда монархиялик дөләтни идарә қилиш принциплири әкис етилгән. 

				Гуманизм — ХV—ХVІ әә. Қайта өрләш мәдәнийитигә аит җәмийәтлик тәпәккүрдә пәйда болған йөнилиш. Қайта өрләш мәдәнийитиниң идеявий маһийити гуманизм арқилиқ ипадиләнди.

				Дворян — феодаллар топиниң әң үстәм тәбәқиси. Улар мирасқа берилидиған имтиязларға егә. Дворянларниң ихтисадий вә сәясий һөкүмранлиғиниң асаси йәргә аит феодаллиқ мүлүкчилик болди. Җәмийәттики орни җәһәттин улар иерархиягә бөлүнди. Феодаллиқ-абсолютлуқ дөләтләр қурулған чағда, улар король һакимийитиниң әтрапиға топлашти. 

				Жакерия — 1358-ж. Францияниң шималий-шәрқидә йүз бәргән феодализмға қарши қозғилаң, униң йетәкчиси Гильом Каль. 

				Иезуитлар — Реформация билән күришиш үчүн Рим Паписи Павел ІІІ 1540-ж. қурған “Иисус җәмийитиниң” әзалири. Уни шундақла 

				Иезуитлар ордени дәпму атайду. Орден тәшкилләнгәндин башлапла Реформация тәрәпдарлирини тәқипләшкә башлиди. Орденниң асасини салған испан дворяни Игнатий Лойола. Иезуитларниң дәсләпки паалийити Париж шәһиридә башланди. ХVІІ ә. бешида Орден әзалириниң сани 30 миң адәм болди. Башқа монархлар билән селиштурғанда иезуитларниң монастыри болмиди. Улар, адәттә, Европиниң һәрхил оқуш орунлирида паалийәт жүргүзди. 1574-ж. Орден 125 оқуш орнини өз назаритидә тутти. ХVІІ ә. униң назаритидики оқуш орунлириниң сани үч һәссигә көпәйди. ХVІІ ә. ахириға қәдәр иезуитлар әң тәсирлик һәмдә қувәтлик чиркони тәшкиллиди.

				Игумен — православиялик чиркодики диний лавазим. Грек тилидин тәрҗимә қилғанда “йетәкчи” дегән мәнаға егә.

				Иерархия — төвәнки һакимийәт басқучиниң алий һакимийәт басқучиға беқиниши.

				Иерусалим корольлуғи — 1099-ж. Иерусалимни бесивалғандин кейин биринчи крест жүрүшигә қатнашқучилар тәрипидин қурулған дөләт. Корольлуқниң асасий һәрбий күчи иоаннитлар вә тамплиерлар ордени болди. 1187-ж. Мисир султани Иерусалимни бесивалди. 1291-ж. крестчиларниң Палестинидики ахирқи таянчи Акра шәһири ғулиди. 

				Империя — император башқурған монархиялик дөләт түзүминиң бир түри. Империя һәрхил хәлиқләр вә территорияләрни бир сәясий мәркизи бар биртуташ дөләтниң қол астиға бирләштүриду. Оттура әсирләрдә әң қудрәтлик империяләр Муқәддәс Рим империяси, Моңғол империяси вә Осман империялири болди.

				Инквизиция — католик чиркосиниң трибунали, униң издәштүрүш, сот вә җазалаш функциялири болди. Христан дини рәсмий дин болуп елан қилинғандин кейин, өзгә һәрқандақ динға нисбәтән төзмәслик орун алди. 1084-ж. Рим Паписи Луций ІІІ биринчи епископлуқ инквизицияни қурди. Инквизицияниң асасий вәзиписи — абройи йоқаватқан католик чиркосиниң дүшмәнлири билән күришиш вә шу арқилиқ бейивелиш еди. Шуңлашқиму, инквизицияниң қурбанлири, асасән, һаллиқ адәмләр еди. Китап нәшир қилиш пәйда болғанда, инквизиция уларни өз назаритидә тутти. “Индекс” дәп атилидиған нәшир қилиш мәнъий қилинған китаплар тизими елан қилинди. ХVІ ә. Германия вә Франциядә инквизиция өз паалийитини тохтатти. Җәнубий Европа, Испания, Португалиядә инквизиция өз паалийитини ХІХ ә. тохтатса, Италиядә бу һәрикәтләр пәқәт 1870-ж. тохтитилди. 

				Кальвинизм — Протестант дининиң асасий йөнилишлириниң бири. Униң асасини салғучи Ж.Кальвин. Швейцариядә буржуазиялик реформацияниң әң изчил түрини жүргүзүп, кальвинлиқ чиркони қурди. Кальвинизм — Европа әллири буржуазияси илғар топиниң дини. Ғәрбий Европиниң көплигән әллиридә бу динниң тәсири бесим. Кальвинизм буржуазияниң диний идеологияси сүпитидә ХVІ ә. Нидерландиядики, ХVІІ ә . инглиз буржуазиялик инқилавиниң тәшкиллигүчи күчи болди. 

				Контрреформация — Ғәрбий Европида Реформациягә қарши Папа җамаәси башлиған диний-сәясий һәрикәт. Контрреформация католицизм һөкүмранлиқ қилған дөләтләргә таянди.

				Каравелла —ХV ә. португаллиқлар кәшип қилған тез үзидиған йәлкәнлик йеник кемә. Каравеллиниң тик вә қийсиқ паруслири бар үч мачтиси болди. Бу кемә һәрқандақ шамалда қозғалди. Бу кәшпият жирақ сәпәрләргә чиқишқа йол ачти. Х. Колумб мошундақ кемиләр арқилиқ Америка қитъәсигә йәткән. 

				Кардинал — католик чиркосиниң диний өлүмаси. У епископтин жуқури туриду, бирақ Рим Паписидин төвән. Кардинални Рим Паписи тайинлайду.

				Конкистадорлар — Америка ечилғандин кейин һәрхил Европа әллириниң вәкиллири у йәргә келишкә башлиди. Уларниң дәсләпкилири испанлиқлар болди. 1501-ж. улар Куба вә Эспаньолиға Африкидин қара қулларни әкелишкә башлиди. 1516—1518-жж. испанлиқлар Юкатан йерим арилини ачти.

				Кортес — Ғәрбий Европида Кастилиядә 1137-ж. пәйда болған тәбәқи-лик — вакаләтлик жиғин.

				Қайта өрләш яки Ренессанс — V — ХІІІ әә. оттура әсирлик Европа һаятиниң барлиқ саһалириға христиан чиркоси һөкүмранлиқ қилди. У дөләт сәясити вә аддий адәмләрниң һаятини ениқлиди. Оттура әсирлик сәнъәт чиркони мәдһийиләп, адәмләрниң аҗизлиғини әкис әттүрди. Вақитниң өтүши билән адәмләрниң һаяти өзгәрди. Сода риваҗлинип, шәһәрләр селинди. Географиялик кәшпиятлар вә йеңи йәрләрниң ечилиши билән биллә адәмләрдә өзини тонуп билишкә, илим-пәнгә, гөзәлликкә дегән қизиқиш пәйда болди. Мундақ җәриян дәсләп Италиядә башланди. Антика дәвридикидәк сәнъәткә болған қизиқиш Қайта өрләш дәври дәп аталди. 

				Жирақ Шәриқ — Шималий-Шәрқий, Шәрқий вә Җәнубий-Шәрқий Азияни өз ичигә алидиған территория.

				Лютеранлиқ илим —ХVІ ә. Германиядә Реформация беришида М. Лютер илиминиң асасида пәйда болған протестантизмниң асасий йөнилишлириниң бири. У Германия, Скандинавия әллири, АҚШ вә Балтиқ яқисиға тариди. Лютеранлар Инҗилни диний етиқатниң асасий мәнбәси дәп һесаплиди. 

				Лютеранлиқ чирко — ХVІ ә. Германиядики Реформация беришида пәйда болған протестантлиқ чирколарниң бири. Униң асасида — Папа һакимийитини, иконларни, һашамәтлик әнъәниләрни етирап қилмаслиқ билән диний мәрикиләрниң санини қисқартиш ятиду. Германиядә Лютеранлиқ чирко 1555-ж. Аугусбург диний тиничлиқ келишимигә мувапиқ рәсмий түрдә етирап қилинди.

				Мәмлүкләр — һәрбий қуллар. Мисир, Сирия, Месопотамиядә ХІІ—ХІІІ әә. һакимийәт тутқан Аюбийлар сулалисиниң гвардиясини тәшкил қилған. 1250-ж. мәмлүкләр һакимийәт бешидики сулалини ғулитип, мәмлүк сулалиси султанлиғиниң асасини салди. Уларни 1517-ж. түрк-османлар тәхттин чүшәрди. 

				Монархия — пүткүл алий һакимийәт бир адәмниң — дөләт рәһби-риниң қолиға топлиниду. Қедимий Шәриқ дөләтлириниң барлиғи дегүдәк монархия түридә шәкилләнди. Грекия вә Римда Александр Македонскийниң держависидин өзгә монархиялик башқуруш шәкли болмиди. Ғәрбий Европида кейинки оттура әсирләр дәвридә дөләтләр монархиялик башқуруш шәклигә өтти. Феодаллиқ җәмийәттә монархия дөләтниң асасий башқуруш түри болди. Капиталистик җәмийәттә у биринчи орунни республикиға (җумһурийәт) берип, бәзи әлләрдә чәклик конституциялик монархия түридә сақланди.

				Мануфактура — капитализмниң санаәтлик тәрәққиятиниң иккинчи басқучи. Әмгәк тәхсиматиға асасланған капиталистик кооперация.

				Мечит — мусулманлар Аллаға етиқат қилидиған ибадәтхана.

				Миниатюра — тәсвирләш сәнъитиниң кичик форматтики жанри, китапларни безәндүрүштә пайдилиниду.

				Мусулманлар — ислам диниға етиқат қилғучилар.

				Рефоромация — католик чиркосиға қарши қаритилған мурәккәп сәясий-иҗтимаий, идеологиялик һәрикәт. Реформация ХVІ ә. Германия, Швейцария, Англия, Франция вә башқа әлләрни өз ичигә алди.

				Самурай — оттура әсирлик Япониядики җәңгивар-феодал.

				Сёгун — Япониядики һәрбий һөкүмран.

				Сейид (шейх) — исламғичә болған әрәп җәмийитидики қәбилә йетәкчиси.

				Стратегия — уруш тоғрилиқ илим, узақ вақитқа созулидиған уруш һәрикәтлириниң умумий плани, мурәккәп мәхсәтләргә йетиш усули.

				Сопилиқ — тәқвадарлиқ вә алий роһанийәтни тәрғип қилидиған исламниң йөнилиши, классикилиқ мусулман философияси йөнилишлириниң бири.

				Тактика — күрәш жүргүзүш сәнъити.

				Йеқин Шәриқ — Алдинқи Азия вә Шималий Африкида орунлашқан территория нами. Территорияни Европилиқлар өзлиригә йеқин ятқан шәрқий тәвә болғачқа шундақ атиған.

				Уот Тайлер қозғилиңи — 1381-ж. майда Лондонниң шималидики бирнәччә йезиларда король әмәлдарлири өлтүрүлди. Сәвәви хәлиқ аммиси еғир селиқ мөлчәри вә адаләтсиз қанунларға нарази еди. Қозғилаң Кент, Саффолк, Норфолк графлиқлирида йүз бәрди. Қозғилаң қисқа вақитниң ичидә 40 графлиқниң 25 ни өз ичигә алди. Қозғилаңниң асасий аймиғи Англияниң җәнубий-шәрқи еди. Қозғилаңниң йетәкчиси Уот Тайлер болди. У Йүзжиллиқ урушқа қатнашқанлиқтин һәрбий ишлар билән яхши тонуш еди. Лондонға йетип кәлгән қозғилаңчилар корольдин өз тәләплириниң бәҗирилишини қәтъий тәләп қилди. Король қозғилаңчиларниң тәләплирини орунлашқа сахта вәдә берип алдап, Уот Тайлерни өлтәргүзди. Йетәкчисидин айрилған қозғилаң мәғлубийәткә учриди. 

				Хәлиқ жиғини — қедимий германлиқлардики беши бош, әркин әр кишиләр қатнишидиған башқуруш тәшкили. Хәлиқ жиғини униң һаятиға аит муһим мәсилиләрни һәл қилди. Хәлиқ жиғинини қедимий 

			

		

	
		
			
				германлиқларда ақсақаллар кеңиши башқурди. Әр адәмләр униңға қурал-яриғи билән келишти. 

				Христианлар — Иисус Христос (Әйса Пәйғәмбәр) илимини яқлиғучилар. Миладиниң І ә. Рим империясиниң шәрқидә, Палестинида пәйда болған. Христиан тәшкили дәсләптә өзиниң қатариға савати аз, аддий адәмләрни җәлип қилди. 325-ж. Рим империяси христиан динини дөләтлик дин дәп етирап қилғичә, бу динға етиқат қилғучилар һакимийәт тәрипидин тәқипкә учрап турди. 

				Хәлиқләрниң Улуқ көч-көчи — ІV—VІІ әә. герман, славян, сармат қәбилилириниң Рим империясиниң территориялиригә қарап көчүши. Улуқ көч-көчниң икки басқучи моҗут.

				Шәрқий Рим империяси — 395-жилдин кейин Рим империясиниң шәрқий бөлиги шундақ дәп атилишқа башлиди. Униң пайтәхти Константинополь шәһири болди. Ғәрбий Рим империяси ғулиғандин кейин у Византия дәп атилишқа башлиди. 

				Шәриқтики Ренессанс — оттура әсирләрдики Шәриқ мәдәнийитиниң алаһидә гүллиниши.

				ИсимЛАР көрсәткүчи

				Алексей І Комнин — 1081-ж. Византия императори. Комнинлар сулалисиниң асасини салғучи. Биринчи крест жүрүшиниң беришида селҗуқлардин тартивелинған Кичик Азияниң ейтарлиқ бөлигини Византиягә өткүзүп беришкә крестчиларни мәҗбурлиған. Алексей І Комнинниң һөкүмранлиқ дәврини униң қизи Комнин Анна хатириләп йезип чиққан. 

				Аттила — 434—453-жж. арилиғида һунларниң һөкүмрани. У өзиниң һөкүмранлиғиға түркий, герман вә башқиму қәбилиләрни бирләштүрүп, Рейндин Итилғичә созулған жирик империяни қурған. Аттиланиң туғулған жили вә йери намәлум. Униң йеши тоғрилиқ мәлуматни униң замандиши, Византия тарихчиси, 448-ж. Аттиланиң түр-қияпитини тәсвирлигән Приск Панийскийниң мәлуматлиридин елишқа болиду. Аттиланиң дадиси Мундзук һунларниң падиша уруғидин чиққан. Һунларниң даһиси тоғрилиқ хатириләр герман қәбилилириниң батур-қәһриманлар һекайилиридә вә Скандинавия сагалирида сақланған. Хәлиқләрниң Улуқ көч-көч дәвридә пәйда болған герман қәбилилириниң ривайәт-дастанлирида Аттила улуқ һөкүмранларниң тизимида иккинчи орунда туриду. 

				Әттар, Фарид-әд дин Муһәммәт бин Ибраһим, көпинчә пәқәт Әттар (“доричи, тевип” кәспигә аит берилгән қошумчә. Яшиған жиллири намәлум) — ХІІ ә. парсниң сопи шаири, көплигән дастан вә шеирларниң муәллипи. 

				Әхмәт Йүгнәкий, Йүгнәкий Әдиб Әхмәт ибн Маһмут (ХІІ ә. ахири —ХШ ә. беши, Шәрқий Түркстан) — оттура әсирлик шаир, һаким, мутәпәк-күр философ.

				Әл-Фарабий Әбу Насир — Әбу Насир Муһәммәт ибн Муһәммәт Тархан ибн Узлағ әл-Фарабий әт-Түркий (870—950) — дунияға мәшһур мутәпәккүр философ, социолог, математик, физик, астроном, ботаник, лингвист, логика, музыкашунас.

				Әл-Кинди Әбу Йүсүп әл-Кинди яки Әбу Юсуф Йакуб ибн Исхақ (800—860/879) — әрәп философи, астрологи, математиги, тиббийшунас алим. 

				Берке (моңғ.Бэрх хан; түркчә Бәркә, Берик, Береке, Беркей; 1209—1266) — Җоши улусиниң бәшинчи һөкүмрани, Алтун Ординиң иккинчи әмири (1257—1266), Җошиниң үчинчи оғли, Чиңгиз ханниң нәвриси. 

				Бьондо Флавио (1392—1463) — италиялик гуманист, тарихчи вә археолог. Оттура әсирләрни тунҗа қетим тарихниң алаһидә дәври сүпитидә бөлүп көрсәткән. 

				Веспуччи Америго (1454—1512) — исми туташ бир қуруқлуққа берилгән мәшһур итальян деңизчиси. Пиза университетини тамамлиған. У банкта ишләп жүрүп кемә қурулушини әтраплиқ тәтқиқ қилған, навигация вә астрономияни өзләштүргән, түрлүк хәритиләрни түзгән. У йеңи қитъәни тәтқиқ қилған экспедицияләргә қатнашти. Бу сәяһәтләр һәққидә униң кейинәрәк Европида нәшир қилинған хәтлиридә тәсвирләнди. 

				Газан хан (Ғазан хан), Махмуд (5-ноябрь 1271—11-май 1304) (моңғ. Газан хаан, бәзидә Ғәрип әдәбиятида лат. Casanus, Касанус дәйду) — Хулагу дөлитиниң илхани. 

				Генрих VІІ Тюдор —Англиядики Тюдорлар сулалисиниң асасини салғучи. Ақ вә Һал қизилгүлләр урушиға хатимә бәргүчи. Уни оттура вә ушшақ феодаллар һәм һаллиқ шәһәрликләр қоллиған. У жирик феодаллиқ йәр егәллигүчиләргә қарши король һакимийитини кү-чәйтти. 

				Гутенберг Иоганн (1400—1468) — ХV ә. оттурисида китап нәшир қилиш иши — мәтбәәчиликни вә китап бесип чиқиридиған станокни кәшип қилған.

				Диоклетиан (284—305) — кейинки Рим империясиниң императори. У империяниң әһвалини турақландуруш үчүн мәмурий, һәрбий, селиқ ислаһатлирини жүргүзди. Чәксиз монархия орнатти, бу система доминант системиси дәп аталди. 

				Елизавета І Тюдор — инглиз ханиши. Тюдорлар сулалисиниң ахирқи вәкили. У Англиядә протестантизмниң орнишини қоллиди. Абсолютизмни мустәһкәмләш мәхситидә санаәт вә содини риваҗландурди. Сода вә мустәмликә сәясәтни күчәйтти. Ирландияни бесивелишқа көп күч чиқарди. Деңиздики һөкүмранлиқ үчүн Испания билән урушуп, ғәлибә қазанди.

				Жанна д’Арк (1412—1431) — Йүзжиллиқ уруш вақтида француз хәлқиниң инглизларға қарши азатлиқ күришиниң тәшкилатчиси. Орлеан шәһири мошундақ азатлиқ күришиниң мәркәзлириниң бири болди. Орлеанниң елиниши инглизларға Францияниң җәнубиға йол ачидиғанлиқтин, бу шәһәрниң стратегиялик әһмийити зор болди. Жанна д’Аркниң қатнишиши билән Францияниң көплигән шәһәрлири азат қилинди. 1430-ж. 23-мартта Жанна д’Арк инглизларниң иттипақдиши болған бургундларниң қолиға әсиргә чүшиду. 1431-ж. 30-майда Руана шәһириниң мәркизий мәйданида Жаннани ересь дәп әйипләп, отта көйдүрүп җазалайду. 1456-ж. Францияниң алий соти Жаннаға аит барлиқ әйипләрни йоққа чиқириду. 1904-ж. Папа Пий Х Жанна д’Аркни “Әвлия” дәп елан қилиду. 

				Жәнибек хан (Чанибек, 1357-ж. вапат болған) — Алтун Орда хани (1342—1357), Өзбәк ханниң үчинчи оғли. 

				Жебе ноян (ХІІ—ХІІІ әә. яшиған) — Чиңгиз ханниң әң ишәшлик қолбашчилириниң бири. Әсли исми — Жорғатай.

				Җалал әд-дин Менгубәрди (Җалал әд-Дунийа ва-д-Дин Абу-л-Музаф-фар Менгубәрди ибн Муһәммәд) (1199—1231) — ахирқи Хорезм шаһи (1220-ж.), Әла-әд-Дин Муһәммәдниң чоң оғли. 

				Җоши хан (1187—1227-жж.) — Чиңгиз ханниң чоң оғли. Моңғол қолбашчиси. Моңғол басқунчилиғидин кейин Қипчиқ даласида қурулған йеңи дөләт — Җоши улусиниң асасчиси,Чиңгиз ханниң бәйбишәси, қоңырат қизи Бөртедин туғулған төрт оғулниң тунҗиси. 

				Йүсүп Хас Һаҗип (Баласағуний) — шаир, мутәпәккүр, алим, дөләт әрбаби. У ХІ ә. Қараханийлар дөлитидә яшап, иҗат қилған. 

				Ибн Рушд Муһәммәд (1126—1198) — Европида Аверроэс дегән исим билән мәшһур, Кордово хәлипилиги вақтида Испаниядә яшиған оттура әсирлик әрәп алими вә философи. 

				Йорклар — Плантагенетларниң бир тармиғи һесаплинидиған Англиядики корольлар сулалиси. Йорклар Ақ вә Һал қизилгүлләр урушиниң беришида Ланкастер сулалиси билән тәхт үчүн талашти. Бу күрәшниң нәтиҗисидә тәхт Ланкастерларниң ширә туққини Тюдорларниң қолиға өтти. 

				Кальвин Жан (1509—1564) — Реформация әрбаби, кальвинистлиқ чиркониң протестантлиқ йөнилишиниң асасчиси. 

				Кампанелло Томазо (1568—1639) — итальян философи, шаир, сәясий әрбап. Утопиялик илимниң асачиси, монах-доминиканчи. 1598-ж. Калабрии шәһиридә испан һөкүмранлиғиға қарши күрәшни уюштурғучи. У мошу паалийити үчүн 27 жил түрмидә олтарған. Шу йәрдә медицина, астрономия, физикиға аит көплигән мәшһур әмгәкләрни язди. 

				Кепәк Хан (туғулған жили намәлум —1326) —Чағатай дөлитиниң һөкүмрани (1318—1326) Дува ханниң оғли. Кепәк хан Чағатай дөлитини бир мәркәзгә беқиндурушқа интилди. 

				Коперник Николай (1473—1543) — поляк астрономи, дунияниң гелиомәркәзлик системисини шәкилләндүргән. Асасий әмгиги — “Асман җисимлириниң айлиниши һәққидә”. Алим бу әмгигидә Йәр һәққидә вә планетиларниң Йәрни айлиниши тоғрилиқ йеңичә илғар пикирлирини дадил алға сүргән. 

				Кортес Эрнан (Эрнандо) (1485—1547) — испан конкистадори, кәмбәғәлләшкән дворян аилисидә дунияға кәлгән, икки жил Саламанк университетида оқуған. Мексикидики басқунчилиқ урушларға йетәкчилик қилған. Мексикини бесивалғандин кейин Кортес тәтқиқат ишлири билән шуғуллиниду вә Теч океаниниң араллирини тәтқиқләш мәхситидә мәхсус экспедицияләрни тәшкилләйду.

				Колумб Христофор (1451—1506) — Генуядин чиққан, Португалиядә яшиған. 1492—1493-жж. Багам араллирини ачқан. 1492-ж. Америкиниң ечилған жили болуп һесаплиниду. Мошуниңдин кейинки үч экспедициясидә Колумб шималий вә шималий-шәриқ Америкиниң көплигән араллири вә яқа-қирғақлирини тәтқиқләйду.

				Конфуций (лат. Confucius); уттур мәнаси “Күң устаз” (551—479) — мәшһур хитай мутәпәккүри вә иҗтимаийшунас философи. 

				Улуқ Константин І (288—337) — Рим императори. 326-ж. Кон-стантин Рим һакимийитини Шәриққә көчәрмәкчи болиду. Шу жили Константинополь шәһириниң асаси селиниду. У Христиан динини дөләтлик динға айландурди. 

				Конрад ІІІ — Гогенштауфен сулалисидин чиққан немис короли вә Муқәддәс Рим империясиниң императори. 1138—1152-жж. һөкүмранлиқ қилған. Иккинчи крест жүрүшини тәшкиллигүчиләрниң бири. 

				Ғоҗа Әхмәт Яссавий (1093-ж., 1103,1041 Сайрам (Испидҗап) — 1166-ж. Түркстан (Ясы)) — түркий хәлиқлириниң кона мәдәнийитиниң тарихида алаһидә орунға егә мәшһур шаир, мутәпәккүр философ. 

				Ленонардо да Винчи (1452—1519) — италиялик мәшһур рәссам, һәйкәлтараш, мемарчи вә инженер. У гуманистик идеалларға җавап берәләйдиған адәм һәйкилини ясиған иҗаткар. Рәссам сүпитидә у адәмниң пәқәт ташқи қияпитинила әмәс, шундақла униң аң-сезимлирини ипадиләшкә тиришқан. Инженер сүпитидә механика илимиға көплигән йеңилиқларни әкәлди. У су астида үзидиған кемә, танк, учидиған аппарат вә парашют тоғрилиқ заманиси үчүн йеңи вә дадил пикир ейтти вә уларни әкис әттүргән эскиз-сизмиларни сизди. 

				Ли Юань (Гао-цзу 8-апрель 566-ж. — 25-июнь 635-ж.) — хитай императори (618—626), Таң сулалисиниң асасчиси. 

				Людовик VІІ — 1137-ж. башлап король, Капетинглар сулалисидин. Иккинчи крест жүрүшигә (1147—1149) йетәкчилик қилған. 

				Людовик ХІ — 1461-ж. король, Валуа сулалисидин чиққан. Франция территориясини бирләштүрүш, мәркәзләштүрүлгән дөләт қуруш, король һакимийитини мустәһкәмләш сәяситини изчил жүргүзгән әрбап. У өзиниң бирләштүрүш сәяситигә қарши чиққан феодалларға қарши күрәштә ушшақ вә оттура дворянларға таянди. 1481-ж. король домениға Анжу, Мена, Провансни қошувелиш билән Францияниң территориялик җәһәттин бирлишишини тамамлиди. 

				Лютер Мартин (1483—1546-жж.) — Германиядики Реформацияниң мәшһур әрбаби, немис протестантизминиң асасчиси. 1517-ж. у индульгенцияни сетишқа қарши болуп, диндарларға өзиниң “95 тези-сини” йоллиди. Лютер католиклиқ чирко вә Рим Паписиға қарши Германияниң пүткүл турғунлирини көтирип, кейинәрәк шәһәрниң һаллиқ қатламлири билән феодалларниң мәнпийитини ипадилигүчигә айланди. 

				Магеллан Фернан (1480—1521-жж.) —португаллиқ деңизчи. Ғәрбий деңиз йоли билән Азиягә апиридиған лайиһәниң муәллипи болуп туруғлуқ, у 1519-ж. бәш испан кемисидин ибарәт экспедициягә йетәкчилик қилип, Атлант океанини кесип өтүп, Җәнубий Америкини айлинип, Отлуқ йәр арали вә Җәнубий Америка арисидики боғазни ачқан. Кейин бу боғаз униң исми билән аталди. Униң эскадриси аталмиш боғаз арқилиқ океанға чиқти. Магеллан бу океанға Теч дәп нам қойди. Бу океанда у Филиппин араллириғичә йетип барди. 1521-ж. бу йәрдә Магеллан йәрлик турғунлар билән болған тоқунушта қаза болди. Аталған экспедиция җәриянида Йәрниң шар тәхлит екән-лиги вә Азия билән Америкиниң арилиғида океанниң моҗутлуғи дәлилләнди. 

				Мария Тюдор — 1553-ж. инглиз ханиш-королевиси. Мария Тюдор католицизмни қоллиди, Испания билән йеқинлашти. Бу Англияниң миллий мәнпийәтлиригә зит кәлди. 

				Маһмут Қәшқәрий (1029—1101) — мәшһур “Дивани луғәтит түрк” (“Түркий тиллар дивани”) әмгигиниң муәллипи. Толуқ исим-шәрипи Маһмут ибн әл Һүсәйин ибн Муһәммәд. У Қараханийлар сулалисидин келип чиққан. Иссиқкөл әтрапидики Барсхан шәһиридә һәрбий вәзир аилисидә туғулған. 

				Маһмут Яловач — Хорезм тиҗарәтчиси, Чиңгиз ханниң Хорезмға әвәткән әлчилигигә йетәкчилик қилған. 

				Муһәммәд (22-апрель 571-ж. Мәккидә туғулуп, 8-июнь 632-ж. Мәдинидә вапат болған) — ислам дининиң пәйғәмбири. Пүткүл ислам еқим-мәзһәплиригә мувапиқ Алланиң ахирқи пәйғәмбири. Муһәммәд Әрәбийәни биртуташ мусулман үммитигә бирләштүрүп, өзиниң илимини, сүннәтлирини вә Муқәддәс Қуръанни ислам диний етиқатиниң асасиға айландурди. 

				Минамото-но ёритомо (9-май 1147-ж. — 9-февраль 1199-ж.— Камакури сёгунатиниң асасчиси вә (1192—1199) униң дәсләпки һөкүмрани.

				Муһәммәд Хорезмшах, Муһәммәд Әла әд-Дин Хорезмшах ІІ (1169—1220,Каспий деңизидики Абескун арили) — Хорезм дөлитиниң һөкүмрани. У Ануштекинлар сулалисидин чиққан. Әсли исми Қутуб әд-Дин Муһәммәд, тәхттә олтарғандин кейин дадисиниң тәхәллуси Әла әд-Дин вә Сәнҗәр ІІ дегән атақ алған. 

				Ода Нобунага (23-июнь 1534-ж. — 21-июнь 1582-ж.) Сэнгоку дәвридики Японияниң һәрбий-сәясий көчбашчиси, Япония тарихидики мәшһур самурайларниң бири, у пүткүл һаятини өз елини бирләштүрүшкә беғишлиған. 

				Олег — 879-ж. Новгород князи вә 882-ж. Улуқ Киев князи. Сканди-навиядә туғулған, Рюриклар сулалисидин чиққан. 

				Өмәр Һәйям — (18-май 1048-ж. — 4-декабрь 1131-ж. Нишапур) — мәшһур парс математиги, астрономи, шаир, философ.

				Өзбәк хан, Муһәммәд Султан Өзбәк хан (тәхминән 1280—1341) — Алтун Орда хани (1313—1341). Бату хан сулалисидин, Асқақ Төмүрниң нәвриси.

				Писарро Франсиско (1471—1541) — испан конкистадори, Инклар дөлитини бесивелип, уни хану-вәйран қилиду. 1535-ж. шу йәрдә Лима шәһириниң (һазирқи Перу дөлитиниң пайтәхти) асасини салди, индеецларниң қозғилиңини рәһимсизлик билән бастурди. 

				Ричард ІІ — 1377—1399-жж. инглиз короли. Платаганетлар сулалисиниң вәкили. Англия мәдәнийитидә ейтарлиқ из қалдурған әрбап. 

				Роджер Бэкон (ингл. Roger Bacon;1214-ж. Илчестер , ингл. Ilchester, Сомерсет графлиғи, Англия — 1292-ж. Оксфорд, Англия; Әҗайип доктор (лат. Doktor Mirabilis исми билән мәшһур), оттура әсирдики инглиз мутәпәккүри, йеңи заман тәҗрибилик илиминиң тәшәббускари, шәһәр қол һүнәрвәнчилириниң идеологи. 

				Рәшид әд-дин Фазуллах ибн Әб-уль-Хәйр Әли Хамадани (Рәшид әд-Доулэ; Рәшид ат-Табиб — “Рәшид тибабәтчи”) (тәхминән 1247-ж. Хамаданда туғулған —18-июль 1318-ж. Тербизда вапат болған) — парс 

				дөләт әрбаби, тибабәтчи вә қамусчи алим; 1298—1317-жж. Хулагу дөлитиниң вәзири. 

				Салаһидин — Мисир султани. Келип чиқиш җәһәттин курд, крест-чиларға қарши утуқлуқ урушлар жүргүзгән. 1187-ж. 3—4-июльда Сала-һидин йетәкчилигидики бирләшкән мусулман әскәрлири Хиттин түвидә (Палестинидики Тивериад көли) крестчиларни вәйранә мәғлубийәткә учратти, 1187-ж. 2-октябрьда Иерусалимни алди; 1189-ж. Сирия вә Палестининиң көп қисмини крестчилардин азат қилди. Үчинчи крест жүрүши вақтида Салаһидин мусулманларниң һәрбий қолбашчиси болди. Ички сәясәттә Салаһидин мәдрисә вә мечитларни салғузуп, аһалидин жиғилидиған селиқ мөлчәрини кемитти. Крестчиларға қарши жүргүзгән утуқлуқ җәңлири вә өзидики яхши пәзиләтлири үчүн замандашлири униңға “Шәриқниң сәрхили” дегән қошумчә исим бәргән. 

				Сәәди Ширази, Муслиһиддин Әбу Муһәммәд Абдуллах ибн Мушри-фиддин (1203—10-ж. Шираз шәһири —9.12.1292, шу йәрдә) — парс-таҗик әдәбиятиниң классиги. Шираз шәһириниң диндар аилисидә дунияға кәлгән. 

				Сүбедей, Субэдей, Субэтай баһадур (туғулған-өлгән жили намәлум) — Чиңгиз ханниң һәрбий қолбашчиси. Моңғол тарихида у “Дарабоз Сүбедей”, “Батур Сүбедей” атилиду. 

				Тоётоми Хидэёси (6-февраль 1536-ж. яки 26-март 1537-ж. — 18-сентябрь 1598-ж.) — япон һәрбий-сәясий әрбаби, Японияни бирләштүргүчи. 

				Толы (Төле) — Чиңгиз ханниң төртинчи оғли. Униңға 1227-ж. дадисиниң қара чаңғириғи — Моңғулия йери тегиду.

				Токугава Иэясу (31-январь 1543-ж. — 1-июнь 1616-ж.) — Минамото шаһзадиси, әлчи һәмдә қолбашчи, Токугава сёгунатиниң асасчиси. Ода Нобунага вә Тоётоми Хидэесиниң әң йеқин һәмраси һәмдә избасари. Япониядики бирләшкән, мәркәзләшкән дөләтниң қурулушини тамам-лиғучи. 

				Тюдорлар — Йорклар сулалисини алмаштурған Англиядики корольлар сулалиси. Сулалиниң асасини салғучи Генрих VІІ Тюдор. Тюдорлар һакимийәт жүргүзгәндә йеңи дворянлар — джентриларға таянди. Тюдорларниң һакимийити һакиммутлақлиқ харктерға егә болди. 

				Урбан ІІ — 1088-ж.12-марттин — 1099-ж. 29-июльғичә Рим Паписи. Крест жүрүшлирини тәшкиллигүчи. 

				Усама бен Мунқис аш-Шейзарий (4-июнь 1095-ж. Сирияниң Шейзар шәһиридә дунияға кәлгән — 1188-ж. Дәмәшқтә вапат болған) — әрәп язғучиси вә һәрбий қолбашчи. Крестчиларға қарши җәңләргә қатнашқан. 

				Улуқ Карл — 768-ж. башлап франкларниң короли, 800-ж. башлап Ғәрбий Франк империясиниң императори. Пипинидлар сулалиси Карлниң исми билән Каролинглар дегән намға егә болған. Карлға техи һаят вақтидила “Улуқ” дегән қошумчә исим берилгән. Король сөзиниң өзи Улуқ Карлниң исимидин келип чиққан. 

				Угедей (моңғ. Өгөөдей, 1186-ж. октябрь — 1241-ж. декабрь) — Чиңгиз ханниң үчинчи оғли, Моңғол улусиниң иккинчи улуқ хани (1229—1241).

				Франц Розенталь ( нем. Franz Rozentһal; 31-август 1914-ж. Берлинда туғулған — 8-апрель 2003-ж., Нью-Хейвенда (АҚШ) вапат болған) — немис вә америкилиқ шәриқшунас, семит тиллири, әрәп әдәбияти вә ислам динини тәтқиқ қилғучи алим. 

				Франциск І — 1515-ж. Франция короли. Һөкүмранлиқ қилған жиллири Францияниң мәнивий гүллинишигә зор үлүш қошти. Француз тилини дөләтлик тил мәртивисигә көтәрди. 

				Һапиз Ширазий Шәмсиддин Муһәммәд (тәхминән 1306-ж., Шираз шәһири — 1371, шу йәрдә) —парсниң мәшһур лирик шаири. Қуръанни ядқа елип һапиз-қари аталған. Өз заманисиниң әң илғар илмий муваппәқийәтлирини өзләштүргән. 

				Хлодвиг — Галлия территориясидә (һазирқи Шималий Франция) франк қәбилисиниң падишалиғиниң асасини салған, христиан динини қобул қилған. Хлодвиг Суассон территориясини бесивалди, алеман қәбилилирини беқиндурди, вестгот қәбилилириниң пүткүл йәр-зиминини пайтәхти Тулуза билән қошуп бесивалди, бретон қәбилилирини өзигә беқиндурди. Хлодвиг 46 йешида пүткүл Галлияниң һөкүмрани болди. 511-ж. Хлодвиг вапат болғандин кейин униң падишалиғи төрт оғлиниң арисида бөлүшкә чүшти. 

				Хулагу (1217-ж. — 1265-ж. 8-февраль) — моңғол хани, һәрбий қолбашчи. Чиңгиз ханниң нәвриси, Толы вә Сорхахтаниниң оғли, Мөңке вә Қубилайниң иниси. Алдинқи Азия йеридә қурулған Илханлар (хулагуитлар) дөлитиниң асасчиси вә һөкүмрани. 

				Чжэн Хэ (1371—1435) — хитай сәйяһи, деңиз флотиниң йетәкчиси, дип-ломат, йәттә жирик миқияслиқ һәрбий-сода экспедициялириниң йетәкчиси. 

				Чжу Ди — хитайдики Мин сулалисиниң үчинчи императори (2-май 1360-ж. — 12-август 1424-ж.). Чжу Ди император Чжу Юаньчжанниң оттуранчи оғли, уни сулалиниң иккинчи асасчиси дәп атайду. 

				Чжу Юаньчжан — (21-октябрь 1328-ж. — 24-июнь 1398-ж.) — Мин империясиниң асасчиси вә дәсләпки императори (1368—1398) .

				Чағатай хан (моңғ. Цагадай) — Чиңгиз ханниң иккинчи оғли. У дадиси вапат болғандин кейин һазирқи Оттура Азияниң бәш дөлитиниң йәр-зимининиң бесим бөлигини вә шималий Иранни өз әнчисигә алди. У 1241-жилғичә, йәни вапат болғичә шу йәрләрни идарә қилди. Чағатайниң қол астидики йәрләр кейинәрәк Чағатай улуси дәп атилип кәтти. 

				Чиңгиз хан (моңғ. Чингис хаан), әсли исми Темучин (моңғ. Тэмужин) —Азиядә дәсләп биртуташ дөләт қурғучи, заманисиниң наһайити жирик һәрбий вә дөләт әрбаби. Қедимий уруқ башчиси Есугей баһадурниң аилисидә туғулған. 

				Юнлэ — “мәңгүлүк хошаллиқ”, Мин империясиниң үчинчи императори Чжу Диниң (1360—1424) тәхәллуси.

				Юстиниан — Византия императори, қомандан, реформатор-ислаһатчи. Кейинки антикилиқ дәвирниң әң мәшһур монархлириниң бири. Юстиниан һөкүмранлиғи дәвридә Рим әнъәнилиридин Византиялик һакимийәт 

			

		

	
		
			
				башқуруш әнъәнилиригә өтти. Ғәрбий Рим империясиниң көп қисмини бесивалди. Юстиниан Рим һоқуқлириниң асасида “Пухралиқ һоқуқлар топлимини” яздурди. Константинополь шәһиридики Әвлия София ибадәтханиси әслигә кәлтүрүлди. Униң һөкүмранлиғи дәвридә Византиядә “эпидемия” йүз бәрди вә Византия тарихида селиқ қисими һәм императорниң чирко сәяситигә қарши Ника дәп аталған жирик қозғилаң йүз бәрди. 

				Ян Цзянь (Император Вэнь-ди) (21-июль 541-ж. — 13-август 604-ж.) —Хитай императори (581—618), Суй сулалисиниң асасчиси.

				Ян Гуан — Суй сулалисиниң иккинчи вә ахирқи императори (604—601), Ян Цзянниң мирасхори. 

				Ярослав Мудрый — Рюриковичлар сулалисидин чиққан князь Владимир Святославичниң оғли. Аписи Полоцк ханиши Рогнеда. Ярослав Мудрыйниң вақтида “Русская Правда” дәп аталмиш қанунлар топлими йезилди. 

